
የ2010 የሰብአዊ መብት ሪፖርቶች፡ ኢትዮጵያ 
 
የዴሞክራሲ፣ የሰብአዊ መብቶች እና የሥራ ቢሮ 
የ2010 የሰብአዊ መብት ተግባራት የአገራት ሪፖርቶች 
መጋቢት 30፣ 2003 
 
ኢትዮጵያ በጠቅላይ ሚኒስትር መለስ ዜናዊ እና በኢትዮጵያ ሕዝቦች አብዮታዊ ዴሞክራሲያዊ 
ግንባር (ኢሕአዴግ) የምትመራ ፌዴራላዊ ሪፐብሊክ ነች፡፡ የሕዝቧ ቁጥር 82 ሚሊዮን 
ይገመታል፡፡ በግንቦት ወር በተካሄደው የፓርላማ ምርጫ፣ ኢሕአዴግ እና አጋር ድርጅቶች 
ካሉት 547 የፓርላማ መቀመጫዎች 545ቱን በማግኘት በተከታታይ ለአራተኛ የአምስት 
ዓመት የሥራ ዘመን በሥልጣን ላይ ለመቆየት አሸንፈዋል፡፡ በዚያው ጊዜ ለክልል ምክር ቤቶች 
በተካሄደ ምርጫ፣ ኢሕአዴግ እና አጋሮቹ ከ1904 መቀመጫዎች 1903ቱን አሸንፈዋል፡፡ 
በ2000 በቀበሌ እና በማሟያ ምርጫ፣ ተቃዋሚ ፓርቲዎች የምርጫ አሠራር ችግሮችን 
በመጥቀስ ራሳቸውን ከምርጫው በማግለላቸው፣ ኢሕአዴግ እና አጋሮቹ ውድድር 
ከተካሄደባቸው 3.4 ሚሊዮን መቀመጫዎች ከአራቱ በስተቀር ሁሉንም አሸንፈዋል፡፡ ምንም 
እንኳ በግንቦቱ ምርጫ በመላ አገሪቱ ከተሰጡ ድምጾች 21 ከመቶውን የወሰዱ ከዘጠና በላይ 
ተቃዋሚ ፓርቲዎች ቢኖሩም፣ በአብላጫ ድምጽ የምርጫ ሥርዓት ኢሕአዴግ እና አጋሮቹ 
በሁሉም ደረጃዎች ካሉት መቀመጫዎች 99 ከመቶ በላይ አሸንፈዋል፡፡ ምንም እንኳ 
ምርጫዎቹን እንዲታዘቡ የተፈቀደላቸው አንጻራዊ በሆነ አነጋገር በቁጥር አነስተኛ የሆኑ ዓለም 
አቀፍ ታዛቢዎች የድምፅ አሰጣጡ ቴክኒካዊ ገጽታዎች በብቃት ተካሂደዋል ብለው 
ቢደመድሙም፣ አንዳንዶች ግን ከምርጫው ዕለት አስቀድሞ ለነፃና ፍትኃዊ ምርጫ የተመቻቸ 
ሁኔታ እንዳልነበረ ጠቅሰዋል፡፡ ከ1997 አገራዊ ምርጫ ወዲህ በሥራ ላይ የዋሉ በርካታ 
ሕግጋት፣ መመሪያዎች እና የአሠራር ሒደቶች በጠቅላላው የምርጫ ሒደት ለኢሕአዴግ ግልጽ 
የተጠቃሚነት ዕድሎችን ፈጥረውለታል፡፡ አብዛኛዎቹ የፖለቲካ ፓርቲዎች ብሔር-ተኮር 
ሲኾኑ፣ ተቃዋሚ ፓርቲዎች ደግሞ የተከፋፈሉ ናቸው፡፡ በዓመቱ የአካባቢ ሚሊሽያዎችን 
ጨምሮ በመንግሥት ኃይሎች እና በሶማሊ ክልል የአመፅ ንቅናቄ በሚያካሂደው የኦጋዴን 
ብሔራዊ ነጻነት ግንባር (ኦብነግ) መካከል በተካሄደ ውጊያ በግጭቱ ውስጥ በተሳተፉ አካላት 
በሙሉ የሰብአዊ መብት ጥሰቶች ተፈጽመዋል የሚል ያልተቋረጠ ክስ ቀርቧል፡፡ የፀጥታ 
ኃይሎች፣ በተለይም ልዩ (የፌዴራል) ፖሊስ እና የአካባቢ ሚሊሽያዎች፣ ከሲቪል 
ባለሥልጣናት ቁጥጥር ውጪ የተንቀሳቀሱባቸው ሁኔታዎችም ነበሩ፡፡ 

በዓመቱ ሪፖርት ከተደረጉ የሰብአዊ መብት ጥሰቶች ውስጥ ሕገ-ወጥ ግድያዎች፣ ማሰቃየት፣ 
ድብደባ፣ እና በፀጥታ ኃይሎች፣ በተለይም በልዩ ፖሊስ እና በአካባቢ ሚሊሽያዎች የተፈፀሙ 
እስረኞችን እና የተቃዋሚ ፓርቲ ደጋፊዎችን ማንገላታት እና ማጉላላት ይገኙበታል፤ እነዚህ 
ኃይሎች ያለአንዳች የተጠያቂነት ስሜት ጠንካራ እና ኃይል የታከለበት እርምጃ የወሰዱባቸው 
በርካታ አጋጣሚዎች ነበሩ፡፡ በተጨማሪም ደረጃውን ያልጠበቀ የወህኒ ቤት ይዞታ፤ በተለይም 
ተጠርጣሪ የተቃዋሚ ወይም የአማፂ ቡድኖች አባላትን እና ደጋፊዎችን በዘፈቀደ በቁጥጥር 
ሥር ማዋል እና ማሠር፤ ክስ ሳይመሠርቱ አስሮ ማቆየት እና ፍርድ ቤት ከማቅረብ በፊት 

ለተራዘመ ጊዜ ማሠር፤ ሕገ-ወጥ ፍተሻን ጨምሮ የዜጎችን የግላዊ ነፃነት መብት መጣስ፣ 
የፀጥታ ኃይሎች በፀረ-አመፅ እንቅስቃሴዎች ላይ ተመጣጣኝ ያልሆነ ኃይል መጠቀም፤ 
በመናገር እንዲሁም በፕሬስ ነጻነት ላይ የሚደረጉ ገደቦች፤ ጋዜጠኞችን በቁጥጥር ሥር 
ማዋል፣ ማሠር፣ እና ማጉላላት፤ የመሰብሰብ እና የመደራጀት ነጻነትን መገደብ፤ በነጻነት 
የመንቀሳቀስ መብትን መገደብ፤ በምርጫ ወቅት በገዢው ፓርቲ የሚፈፀም ማዋከብ፣ 
ማስፈራራት፣ እና ኃይልን መጠቀም፤ በፖሊስ፣ በአስተዳደር እና በፍርድ ቤቶች አካባቢ 
የሚታይ ሙስና፤ ለሰብአዊ መብት ድርጅቶች የሚሰሩ ሰዎችን መተንኮስ፤ በሴቶች ላይ 
ጥቃትን እና ማኅበረሰባዊ መድልዎ መፈፀም እንዲሁም ሕጻናትን ማንገላታት፤ የሴት ልጅ 
ግርዛት፤ ለኢኮኖሚያዊ እና ወሲባዊ ዓላማዎች ሕጻናትን መበዝበዝ፤ በሰዎች ዝውውር 
የመነገድ ተግባራት፤ በአካል ጉዳተኞች፣ እንዲሁም አናሳ አባላት ባሏቸው ሃይማኖቶች እና 
ብሔሮች ላይ በኅብረተሰብ ደረጃ የሚፈፀም መድልዎ፤ አስገድዶ ማሠራት እና የሕጻናት 
ጉልበት ብዝበዛ፤ እንዲሁም በሠራተኛ ማኅበር እንቅስቃሴ ላይ የመንግሥት ጣልቃ ገብነት 
ይጠቀሳሉ፡፡ 

የሰብአዊ መብት አከባበር  

ክፍል አንድ -- የሰውን ክቡርነት ማክበር፣ ከሚከተሉት ነጻ የመሆን መብትን ጨምሮ፡ 

ሀ. በዘፈቀደ ወይም ከሕግ ውጪ ሕይወትን ከማጣት (የመጠበቅ መብት) 

በዓመቱ በመንግሥት እና በወኪሎቹ ፖለቲካዊ መነሾ ያለው ግድያ ተፈጽሟል ለማለት 
የሚያስችል ምንም ማረጋገጫ የለም፤ እንዲያም ሆኖ ግን፣ በሶማሊ ክልል ካለው ግጭት ጋር 
በተያያዘ በተፈፀሙ ግድያዎች እና በንፁኃን ሰዎች ላይ የተፈፀሙ ሌሎች ጥቃቶች (ክፍል 1፣ 
ሠ ይመልከቱ) እንዲሁም በተቃዋሚ ፓርቲ ካድሬዎች ላይ በተፈፀሙ ግድያዎች (ክፍል 3ን 
ይመልከቱ) የፀጥታ ኃይሎች ለመሳተፋቸው አሳማኝ ሪፖርቶች አሉ፡፡ 

በጥር ወር በኦሮሚያ ክልላዊ መንግሥት፣ ምዕራብ አርሲ ዞን ውስጥ በሚገኘው የአርዳይታ 
ኮሌጅ ተማሪዎች ረብሻ በቀሰቀሱበት ወቅት፣ የኦሮሚያ ፖሊሶች በሁለት ያልታጠቁ ተማሪዎች 
ላይ ተኩሰው፣ አንደኛው ተማሪ ወዲያው ለህልፈት ተዳርጓል፡፡ መንግሥት በኮሌጁ ተማሪዎች 
እና በአስተዳደሩ መካከል ዕልባት ሳያገኝ ከቆየ ውዝግብ ጋር የሚገናኝ ረብሻ ተቀስቅሶ እንደነበር 
እና ይህም ሁኔታ የኮሌጁ ዲን ፖሊሶችን ለእርዳታ እንዲጠራ እንዳነሳሳው አምኗል፡፡ ፖሊሶች 
በተኮሱት ጥይት ህይወት ያለፈበት ሁኔታ ከተፈጠረ በኋላ ለፖሊስ ተገቢ ያልሆነ ትዕዛዝ 
የሰጡ ሁለት ከፍተኛ የፖሊስ አባላትን ከሥራ ያገደ ሲኾን፣ አንድ ፖሊስ ከመጠን ያለፈ ኃይል 
ተጠቅሞ ነፍስ በማጥፋት ተከስሶ ጥፋተኛነቱ ተረጋግጦበታል፡፡ በእስር እንዲቀጣም 
ተፈርዶበታል፡፡ 

በሰኔ ወር አዲስ አበባ ውስጥ የፖሊስ አባላት በሱፈቃድ ታመነ በተባለ የ17 ዓመት ታዳጊ 
ወጣት ላይ በፈፀሙት ድብደባ የወጣቱ ህይወት ማለፉን ጋዜጦች ዘግበዋል፡፡ ግርማ መኮንን 
እና ብርሐኑ ጁላ የተባሉ የፖሊስ አባላት በጥበቃ ሥራ ላይ ሳሉ [ወ/ሮ] የውብነሽ 

ኃይለማርያም የተባሉ ሴት በመኖሪያ ቤታቸው ውስጥ የልጅ ልጃቸው ሁከት እየፈጠረ መሆኑን 
በመግለጽ እርዳታ ያደርጉላቸው ዘንድ እንደጠየቋቸው መንግሥት አረጋግጧል፡፡ ፖሊሶቹ ሁከት 
ፈጥሯል የተባለውን ወጣት ጭንቅላቱን፣ አንገቱን እና ደረቱን በተደጋጋሚ በዱላ 
መትተውታል ተብሏል፡፡ በሱፈቃድ ድብደባው ባደረሰበት ጉዳት (እ.አ.አ.) ሰኔ 4 ቀን ህይወቱ 
አልፏል፡፡ የፖሊስ መኮንኖቹ ሰኔ 5 ቀን በቁጥጥር ሥር ውለው በነፍስ ግድያ ተከስሰዋል፡፡ 
ዓመቱ ሲገባደድ ጉዳዩ በፍ/ቤት ቀጠሮ ላይ ነበር፡፡  

ግንቦት 2001 በወጣ የመንግሥት ሪፖርት መሠረት፣ በ2007 (እ.አ.አ.) በኦሮሚያ ክልል ጉዒ 
ውስጥ ታመነ ታደሰ የተባለ የጉዒ የፀጥታ ኃላፊ ሁለት ተማሪዎችን ተኩሶ በመግደሉ፣ 
ከመጠን ያለፈ ኃይል በመጠቀም ወንጀል ተከስሶ ፍርድ ቤት ከቀረበ በኋላ የ15 ዓመት እስር 
ተፈርዶበታል፡፡ 

በጥር ወር 2001 ደባሱ የንጉሤ መንገሻ እና ጎበዜ ውዱ የተባሉ ግለሰቦች ከቡና ቤት ሲወጡ 
ተኩሰው በመግደል ወንጀል ላይ በተሳተፉ የፖሊስ አባላት ላይ በግልጽ የሚታወቅ እርምጃ 
አልተወሰደም፡፡  

ወንድሙ ዳመና የተባለ የ19 ዓመት ተማሪ ከፖሊስ በተተኮሰ ጥይት የተገደለበትን የየካቲት 
2001 ክስተት በተመለከተ፣ ወይም ደሞ በዚያው ሕዝባዊ ሰልፍ ወቅት በላይ ሞቱማ የተባለ 
የ20 ዓመት ወጣት ከፖሊስ በተተኮሰ ጥይት የቆሰለበትን ክስተት አስመልክቶ ምንም የተወሰደ 
እርምጃ አልነበረም፡፡  

በ2000 በተፈጠሩት ተከታዮቹ ክስተቶች ዙርያ በተጨባጭ የተወሰደ እርምጃ የለም፡- በዜባ 
ቀበሌ (በአማራ ክልል፣ ምስራቅ ጎጃም ዞን፣ ደጀን ወረዳ) ያየህ ይራድ አሰፋ፣ ንጉሤ አሰፋ እና 
ተመስገን አሰፋ በተባሉት ሦስት ወንድማማቾች ላይ በፖሊስ እና በአካባቢ ሚሊሽያ 
የተፈፀመው ግድያ፤ የተቃዋሚው የመላው ኢትዮጵያ አንድነት ፓርቲ (መኢአድ) ደጋፊ 
በሆነው አስቻለው ታዬ ላይ የተፈፀመው ግድያ፤ እና (በአማራ ክልል ሁመራ በአውቶቡስ እና 
በት/ቤት ላይ፣ በኦሮሚያ ክልል ነገሌ ቦረና በሁለት ሆቴሎች ላይ፡ እንዲሁም በጂጂጋ አንድ 
ሆቴል ላይ) በደረሱ የቦምብ ፍንዳታዎች ዙርያ ምንም የተወሰደ እርምጃ የለም፡፡     

በሚያዝያ 2001 በአፋር ክልል፣ ደንከል ዲፕሬሽን አካባቢ በተከሰተውና ሁለት ሰዎችን ለሞት፣ 
ሌሎች ሁለት ሰዎችን ደሞ ለመቁሰል የዳረገውን ፍንዳታ የተመለከተ በቀጣይነት የተሰራ ሥራ 
አልነበረም፡፡ መንግሥት የደቡብ ቀይ ባህር አማፂ የነጻነት ግንባርን ለፍንዳታው ተጠያቂ 
አድርጓል፡፡  

በታሕሳስ 2001 በሶማሊ ክልል ቀብሪ ደሀር ከተማ ውስጥ በሚገኝ ካፍቴሪያ ለአንዲት ሴት 
ህይወት ማለፍ እና ለዘጠኝ ሰዎች መቁሰል መንስዔ የሆኑ ሁለት የእጅ ቦንቦች ፍንዳታን 
በተመለከተ የተሰራ ተከታታይ ሥራ የለም፡፡ መንግሥት ፈንጂዎቹን ያፈነዱት የኦ.ብ.ነ.ግ 
ደጋፊዎች የሆኑ አራት ኤርትራውያን ናቸው በሏል፡፡  

ሚያዝያ 28 በኦሮሚያ ክልል የኦሮሞ ሕዝቦች ዴሞክራሲያዊ ድርጅት (ኦሕዴድ) ፖለቲካዊ 
ስብሰባ በሚያካሂዱበት ስፍራ ላይ የእጅ ቦንብ ተወርውሮ ሁለት ሰዎችን ለህልፈት ሲዳርግ 14 
ሰዎችን አቁስሏል፡፡ የመንግሥት ቃል አቀባይ ሽመልስ ከማል ክስተቱ የክልሉን ምክትል 
ፕሬዚደንት አብዱልአዚዝ መሐመድን ለመግደል የተደረገ ሙከራ እንደነበረና እርሱ ግን ጉዳት 
ሳይደርስበት ከአደጋው እንደተረፈ ገልጿል፡፡ ፖሊስ ተጠርጣሪዎችን በቁጥጥር ሥር ያዋለ 
ሲኾን፣ ታደሰ ኃይሌ የተባለው ተጠርጣሪ ጥቃቱ በተፈፀመ በአንድ ሳምንት ጊዜ ውስጥ 
ለፍርድ ቀርቦ በሞት እንዲቀጣ ተወስኖበታል፡፡ 

በ2000 እና በ2001 በጎሳዎች መካከል በተፈጠረ ግጭት በመቶዎች የሚቆጠሩ ሰዎች ለህልፈት 
ተዳርገዋል (ክፍል 6ን ይመልከቱ)፡፡  

ለ. የ[ሰዎች] መሰወር 

በፖለቲካ ሳቢያ የሰዎች መሰወርን የሚጠቁሙ ሪፖርቶች አልቀረቡም፤ ነገር ግን የአካባቢ 
ፖሊስ፣ የሚሊሽያ አባላት፣ እና የብሔራዊ መረጃ እና ደኅንነት አገልግሎት ግለሰቦችን፣ 
በተለይም የተቃዋሚ ፖለቲካ ድርጅት ካድሬዎችን ለአጭር ጊዜ ከማንም ጋር በማይገናኙበት 
ሁኔታ በቁጥጥር ሥር ያውሉ እንደነበር የሚጠቁሙ እጅግ ብዙ ሪፖርቶች አሉ፡፡ 
የዲፕሎማሲያዊ ሚሲዮኖችም ሆኑ መንግሥታዊ ያልሆኑ ድርጅቶች (መያድ) በሶማሊ ክልል 
ለመንቀሳቀስ በመንግሥት አልተፈቀደላቸውም፤ ስለዚህም በዚያ አካባቢ የፀጥታ ኃይሎች 
በሚከተሏቸው አሰራሮች ላይ አስተያየት ለመስጠት የነበራቸው መረጃ ውሱን ነበር፡፡ 

በ2000 ዓ.ም አዲስ አበባ ውስጥ የደረሱበት ሳይታወቅ ስለቀሩት ጥላሁን አያሌው እና አንተነህ 
ጌትነት የተባሉ የኢትዮጵያ መምህራን ማኅበር አባላት፣ ወይም የአዲስ አበባ ነዋሪ ስለሆነው 
አሌክሳንደር ገብረመስቀል ምንም የታወቀ ነገር የለም፡፡ 

ሐ. ማሰቃየትና ሌሎች ጭካኔ የተሞላበት፣ ኢ-ሰብአዊ፣ ወይም ሰብአዊ ክብርን የሚያዋርድ 
አያያዝ ወይም ቅጣት 

ምንም እንኳ ሕገ-መንግሥቱ እና ሕጉ ማሰቃየትን እና ማንገላታትን መጠቀም ቢከለክሉም፣ 
የደኅንነት አባላት በቁጥጥር ሥር ያሉ ሰዎችን እንደሚያንገላቱ የታመኑ ሪፖርቶች 
ያመለክታሉ፡፡ 

የተቃዋሚ ፖለቲካ ፓርቲ መሪዎች ፖሊስ እና የአካባቢ ሚሊሽያዎች በአባላቶቻቸው እና 
በደጋፊዎቻቸው ላይ በተደጋጋሚ፣ ስልታዊ ጥቃቶችን እና ማስፈራራት እንደሚፈፅሙባቸው 
ሪፖርት አድርገዋል፡፡ እነዚሁ የፖለቲካ ፓርቲ መሪዎች እንደገለፁት፣ የእንዲህ ዓይነት 
ድርጊቶች ሰለባ የሆኑ አባላት እና ደጋፊዎቻቸው ጥቃት ያደረሱባቸው አካላት ለብቀላ 
እንዳይነሳሱባቸው በመስጋት ወደ ፖሊስ ወይም ሌላ የፍትኅ አካላት ሄደው ለደረሰባቸው በደል 
ፍትኅ እንዲሰጣቸው አልጠየቁም፡፡ ተቃዋሚ ፓርቲዎች በመቶዎች የሚቆጠሩ እንዲህ ያሉ 
ትንኮሳዎችን የሚጠቁሙ ሪፖርቶችን በማጠናቀር ለኢትዮጵያ ብሔራዊ ምርጫ ቦርድ 
ኃላፊዎች እንዲታይላቸው ሲያቀርቡ፣ -- የመመርመር ሕጋዊ ኃላፊነት የተሰጠው፣ ግን 

የመርማሪ ባለሙያዎች እጥረት ያለበት -- ቦርዱ በ2000ም ሆነ በ2002፣ አቤቱታዎቹን በቂ 
ማስረጃ አልቀረበባቸውም ወይም የአቀራረብ እንከን አለባቸው በሚል በጥቅሉ ውድቅ 
አድርጓቸዋል፡፡  

የተባበሩት መንግሥታት የፀረ-ማሰቃየት ኮሚቴ (UN Committee Against Torture) እ.አ.አ. 
በሕዳር 19 ሪፖርቱ፣ በፖሊስ፣ በወህኒ ቤት ኃላፊዎች እና በሌሎች የፀጥታ ኃይሎች አባላት 
--እንዲሁም በጦር ሠራዊቱ፣ በተለይ-- ተቃራኒ ፖለቲካዊ አቋም ባላቸው ሰዎችና በተቃዋሚ 
ፓርቲ አባላት፣ በተማሪዎች፣ በሽብርተኝነት በሚጠረጠሩ፣ እንዲሁም እንደ ኦብነግ እና ኦነግ 
ያሉ አማፂ ቡድኖችን ይደግፋሉ በተባሉ ሰዎች ላይ ‹‹የማሰቃየት ዘዴን አዘውትሮ መጠቀም››ን 
አስመልክቶ የሚደርሱት ‹‹በርካታ፣ ያልተቋረጡ፣ እና ተደጋጋፊነት ያላቸው አቤቱታዎች›› 
‹‹እጅግ የሚያሳስቡ›› መሆናቸውን ገልጿል፡፡ እንዲህ ያሉ ተግባራት ብዙዉን ጊዜ በፖሊስ 
ጣብያዎች፣ በማቆያ ማዕከላት፣ በፌደራል ወህኒ ቤቶች፣ በወታደራዊ ሠፈሮች፣ እና በይፋ 
በማይታወቁ ወይም በምስጢራዊ የማቆያ ስፍራዎች በአዛዥ አባላት ቀጥተኛ ተሳትፎ፣ 
አነሳሽነት፣ ወይም በእነርሱ ይሁንታ እንደሚፈፀሙ ኮሚቴው በሪፖርቱ አስታውቋል፡፡  

በርካታ የታመኑ ምንጮች በሚያዝያ 2001 አዲስ አበባ ውስጥ በሚገኘው ማዕከላዊ የፖሊስ 
ወንጀል ምርምራ ዋና መሥሪያ ቤት፣ በቁጥጥር ሥር የዋሉ እስረኞች ጥፋተኝነትን እንዲናዘዙ 
ለማድረግ መርማሪ ፖሊሶች አዘውትረው አካላዊ ማሰቃየትን እንደተጠቀሙ አረጋግጠዋል፡፡ 
በማዕከላዊ እና በሌሎች ያልተለመዱ የማቆያ ተቋማት ታስረው የቆዩ በርካታ እስረኞች 
በየግላቸው ባቀረቡት አቤቱታ እነርሱ እና ሌሎች እስረኞች በፖሊስ ጣብያና ማረፊያ ቤቶች 
በቆዩባቸው ጊዜያት ጉዳያቸው ፍርድ ቤት ከመቅረቡ በፊት ጥፋተኝነታቸውን እንዲያምኑ 
ለማድረግ የደኅንነት አባላት እንዳሰቃይዋቸው አሳማኝ ዝርዝር ሁኔታዎችን በመጥቀስ 
ተናግረዋል፡፡ በዓመቱ የእንዲህ ዓይነት ሕገ-ወጥ ተግባራትን መቅረት የሚያመለክት ነገር 
አልነበረም፡፡ በተጠቀሰው ዓመት መንግሥታዊ ያልሆኑ ድርጅቶች እና ዲፕሎማቶች ማዕከላዊ 
ወንጀል ምርመራን እንዲጎበኙ አልተፈቀደላቸውም፡፡ 

በሚያዝያ 2001፣ ግንቦት 7 ከተባለው በአመዛኙ በውጭ አገር የሚንቀሳቀስና መንግሥትን 
ለመገልበጥ ኃይል የመጠቀምን አማራጭ በይፋ የሚያራምዱ አንዳንድ አባላት ያሉት ተቃዋሚ 
ቡድን ጋር ግንኙነት አላችሁ በሚል በቁጥጥር ሥር የዋሉ አብዛኛዎቹ ሰዎች ለፍርድ 
ከመቅረባቸው በፊት ምርመራ በሚደረግባቸው ጊዜ የከፋ አካላዊ ጥቃት እና ማሰቃየት 
እንደተፈፀመባቸው ተናግረዋል፡፡ እነዚህ ተከሳሾች በሕዳር 2001 ፍርድ ቤት ሲቀርቡም ይህንኑ 
ክሳቸውን አስረግጠው ተናግረዋል፡፡ የመንግሥት ቃል አቀባይ ክሱን አስተባብሏል፡፡ በታሕሳስ 
2002 ግሎባል አሊያንስ አጌንስት ቶርቸር ኢን ኢትዮጵያ የተሰኘ ከአገር ውጭ የሚንቀሳቀስ 
ፀረ-መንግሥት ቡድን ከተባባሪ የወህኒ ቤት ሠራተኞች የተገኘ ነው ያለውን የግንቦት 7 
እስረኞች ተገቢ ያልሆኑ አያያዞችን ያጠቃለሉ ሪፖርቶች ይፋ አድርጓል፡፡ 

በእነዚህ ሪፖርቶች ውስጥ አመራር ባያብል፣ ምክትል ሳጂን ጎበና በላይ አየለ፣ እና ሌተና 
ኮሎኔል አበረ አሰፋ አበራ በማዕከላዊ ወንጀል ምርመራ ተፈፀሙብን ያሏቸውን ተመሳሳይ እና 
በሚያስደነግጥ መልኩ ተደጋጋፊነት ያላቸው ገጠመኞቻቸውን ተናግረዋል፡፡ ከጠቀሷቸው 

ገጠመኞች ውስጥ በሌሊት ለረዥም ሰአታት የሚፈፀም አካላዊ ማሰቃየት የሚገኝበት ሲኾን፣ 
ከማሰቃያ ስልቶቹ ውስጥ እጆቻቸው የፊጥኝ ታስረው፣ ዓይኖቻቸው ተሸፍነው፣ ወለል ላይ፣ 
አንዳንዴም እርቃናቸውን፣ እንዲተኙ ከተደረጉ በኋላ የወታደር ቦቲ ጫማ ያደረጉ መርማሪዎች 
ደረታቸው ላይ እንደሚቆሙ፤ በኮረንቲ ሽቦ መገረፍ፣ ጭንቅላታቸውን እና ውስጥ-እግራቸውን 
መደብደብ፤ አፋቸው ውስጥ ምናምን ተጎስሮ፣ አናታቸው ቁልቁል እግራቸው ወደላይ 
ከተንጠለጠሉ በኋላ በኤሌክትሪክ ገመዶች መገረፍ፤ በኤች.አይ.ቪ የተበከለ ደም በመርፌ 
ለመውጋት ማስፈራራት፤ እንዲሁም ብሔር-ነክ የሆነ ፀያፍ ስድብ መሳደብ ይገኙበታል፡፡  

በሐምሌ 2001፣ አምቦ በሚገኘው ሐዩማ የህክምና ኮሌጅ ተማሪና የተቃዋሚው ፓርቲ የኦሮሞ 
ሕዝቦች ኮንግረስ (ኦሕኮ) አባል የሆነው ኒሞና ቱፋ የሲቪል ልብስ በለበሱ የኦሮሚያ ክልል 
የፀጥታ አባላት አማካይነት በቁጥጥር ስር ውሎ ነበር፡፡ ኒሞና የምዕራብ ሸዋ ዞን የፀጥታ 
ኃላፊው ተስፋዬ ስሜን ጨምሮ የፀጥታ አባላት በመጀመርያ በቅርብ በሚገኝ ጫካ ውስጥ፣ 
ቀጥሎ ደሞ የኢሕአዴግ አካል በሆነው ኦሕዴድ የአምቦ ጽ/ቤቶች ውስጥ እንደደበደቡት፣ 
በጽ/ቤቱም የኦነግ አባል እንደነበረ ማመኑን የሚገልጽ ጽሑፍ እንዲፈርም እንዳስገደዱት 
ተናግሯል፡፡ በመጨረሻም በጽሑፉ ላይ ፈርሟል፡፡ 

በዚህ መልኩ ሲለቀቅም ኒሞና የደረሰበትን ከፍተኛ የነርቭ ጉዳት፣ የመስማት እክል እና የጀርባ 
ጉዳት ለመታከም ሆስፒታል ገብቷል፡፡ ጉዳዩ ፍርድ ቤት በቀረበበት ወቅት፣ አቃቤ ሕጉ ጉዳዩ 
ፖለቲካዊ መነሾ ያለው ሳይሆን ግለሰባዊ ግጭት ሊሆን እንደሚችል ጠቁሟል፡፡ ነገር ግን 
ኒሞና በሰጠው የምስክርነት ቃል ይህ ነገር ከመከሰቱ አስቀድሞ ጥቃት የፈፀሙበትን ሰዎች 
ፈጽሞ እንደማያውቃቸው እና ጥቃቱ ፖለቲካዊ መነሾ አለው ብሎ እንደሚያምን ተናግሯል፡፡ 
ዳኛው ጥቃት አድራሾቹን 500 ብር የገንዘብ መቀጮ እንዲከፍሉ ፈርዶባቸዋል፡፡ በዚህ ጉዳይ 
ላይ ዲፕሎማሲያዊ ሚሲዮን ጣልቃ ከገባ በኋላ የክሱ መዝገብ ዳግም ተከፍቶ በጥቃቱ ላይ 
የተሳተፈው ዋነኛው የፖሊስ አባል ከመጠን ያለፈ ኃይል በመጠቀሙ የሦስት ዓመት እስር 
ተፈርዶበታል፡፡ ነገር ግን ይህ ሪፖርት እስከተጠናቀረበት ጊዜ ድረስ በፖሊስ አባሉ ላይ ፍርዱ 
ተፈጻሚ መሆን አልጀመረም ነበር፡፡ ኒሞናም አገሪቱን ለቅቆ ወጥቷል፡፡ 

በ2008 (እ.አ.አ.) በደቡብ ብሔር፣ ብሔረሰቦች እና ሕዝቦች ክልል፣ አርባ ምንጭ ውስጥ 
በአካባቢው ፖሊስ ቁጥጥር ሥር ሳለ ድብደባ የተፈፀመበትን ገላዬ ታደለ አስመልክቶ ይህ ነው 
የሚባል የተወሰደ እርምጃ አልነበረም፡፡ 

የወህኒ ቤቶች እና የማቆያ ማዕከላት ሁኔታዎች 

አገሪቱ ሦስት የፌደራል እና 120 ክልላዊ ወህኒ ቤቶች አሏት፡፡ በተጨማሪም ዴዴሳ፣ ብር 
ሸለቆ፣ ጦላይ፣ ሆርማት፣ ብላቴ፣ ታጠቅ፣ ጂጂጋ፣ ሆለታ እና ሰንቀሌ የሚገኙትን ጨምሮ 
በመላ አገሪቱ በርካታ መደበኛ ያልሆኑ የማቆያ ማዕከላት አሉ፡፡ አብዛኛዎቹ የሚገኙት 
በወታደራዊ ሰፈሮች ነው፡፡ 

ወህኒ ቤቶች እና የቅድመ-ፍርድ ሒደት ማቆያ ማዕከላት ይዞታ በጣም በአስከፊ ደረጃ ላይ 
የሚገኝ እና በአንዳንድ ሁኔታዎችም ለሕይወት አስጊ ነው፡፡ በተለይ በመተኛ ቦታዎች አስከፊ 

የሆነ መጨናነቅ ማየት የተለመደ ነው፡፡ መንግሥት ለአንድ እሥረኛ ለምግብ፣ ለውሃ እና 
ለጤና ክብካቤ በቀን ስምንት ብር ገደማ አቅርቧል፡፡ ብዙ እስረኞች ይህን (በመንግሥት 
የሚሰጣቸውን) የቤተሰብ አባላት በሚያቀብሏቸው የዕለት ምግብ ወይም በአካባቢው ካሉ ሻጮች 
በሚገዙት ምግብ ይደጉማሉ፡፡ 

በፌደራል ወህኒ ቤቶች የነበረው የህክምና አገልግሎት የማያስተማምን ሲኾን፣ በክልላዊ ወህኒ 
ቤቶች ግን የለም ሊባል የሚችል ነበር፡፡ የውሃ እጥረት ለንጽህና መጓደል መንስዔ ሆኗል፤ 
አብዛኛዎቹ ወህኒ ቤቶችም ተገቢ የመፀዳጃ ተቋማት እጥረት ነበረባቸው፡፡ 

ብዙ እስረኞች በማቆያ ሥፍራ ቀላል የማይባል የጤና ችግሮች የነበሩባቸው ሲኾን፣ ይህ ነው 
የሚባል ህክምና አላገኙም፡፡ በሚያዝያ ወር አንድ የኢጣሊያ ዜጋ በቃሊቲ ወህኒ ቤት ደረጃውን 
ያልጠበቀ የተባለ ህክምና ከተደረገለት በኋላ ህይወቱ አልፏል፡፡ በዓመቱ መጨረሻ ወደ 86,000 
ያህል የሚገመቱ ሰዎች በወህኒ ቤቶች ውስጥ የነበሩ ሲኾን፣ ከእነዚህ ውስጥ 2,474 ያህሉ 
ሴቶች፣ 546ቱ ደሞ ከወላጅ እናቶቻቸው ጋር በወህኒ ቤት የሚገኙ ነበሩ፡፡ አልፎ አልፎ የሞት 
ፍርድ እስኪፈፀምባቸው ከሚጠባበቁ ጎልማሶች ጋር ወጣት አጥፊዎች አብረው የታሰሩበት 
ሁኔታ ነበር፡፡ በጥቅሉ ወንድ እና ሴት እስረኞች የታሰሩት በተለያዩ ቦታዎች ነበር፡፡ የወህኒ 
ቤት ኃላፊዎች በአብዛኛው ጎብኝዎች እስረኛን እንዲጠይቁ ፈቅደዋል፡፡ እስረኛ በቤተሰብ 
የሚጠየቅበት ድግግሞሽ በዓመት ለጥቂት ጊዜያት ብቻ ሆኖ የተገደበባቸው አንዳንድ ሁኔታዎች 
ነበሩ፡፡ 

የኢትዮጵያ ሰብዓዊ መብት ኮሚሽን (ኢሰመኮ) በ2008 (እ.አ.አ.) ወህኒ ቤቶች የሚገኙበትን 
ሁኔታ ከመረመረ በኋላ ባወጣው ሪፖርት፣ በወህኒ ቤቶች ውስጥ ከሚገኙ እስረኞች እጅግ 
ከፍተኛ ቁጥር ያላቸው የክስ ሒደታቸው በቀጠሮ ላይ የሚገኝ ተከሳሾች መሆናቸውን 
አስታውቋል፡፡ አንዳንድ እስረኞች ክስ ሳይመሠረትባቸው እና ፍርድ ቤትም ሳይቀርቡ ለበርካታ 
ዓመታት ታስረው እንደሚገኙ ተናግረዋል፡፡ ከፍርድ-ሒደት በፊት በእስር የማቆየት ሁኔታ፣ 
ምንም እንኳ አሁንም ቁጥሩ ከፍተኛ ቢሆንም፣ በዓመቱ በከፍተኛ ፍጥነት የመቀነስ ሁኔታ 
ታይቶበታል፡፡ በአማራ፣ በቤኒሻንጉል-ጉሙዝ፣ በኦሮሚያ፣ በደ.ብ.ብ.ሕ.ክ እና በትግራይ በእስር 
ላይ ከነበሩት ውስጥ 80 ከመቶ ገደማ የሚሆኑት ፍርድ ያገኙ (የተፈረደባቸው) ነበሩ፡፡ 

በአጠቃላይ እስረኞች እምነታቸውን በነፃነት እንዲያራምዱ ቢፈቀድላቸውም፣ ሁኔታው 
እንደወህኒው ሁኔታ እና አስተዳደር ይለያያል፡፡ እስረኞች፣ ፍርድ ቤት በሚቀርቡበት ጊዜ፣ ስለ 
እስር ቤቱ ሁኔታ ወይም ስለ አያያዛቸው ክሱን ለሚያስችለው ዳኛ አቤቱታ ማቅረብ ይችላሉ፡፡ 

በዓመቱ ዓለም አቀፍ የቀይ መስቀል ኮሚቴ በክልል የሚገኙ ወህኒ ቤቶችን ጎብኝቷል፤ ነገር 
ግን እንደ ሁሉም ዓለም አቀፍ ድርጅቶች እና መንግሥታዊ ያልሆኑ ድርጅቶች ሁሉ፣ ዓለም 
አቀፉ ኮሚቴም በአገር ደኅንነት ላይ ወንጀል ፈጽመዋል በሚል የተከሰሱ ወይም የተፈረደባቸው 
ሰዎች የታሰሩባቸውን የፌደራል መንግሥት ወህኒ ቤቶች፣ እንዲሁም በሶማሊ ክልል የሚገኙ  
ማንኛቸውንም ወህኒ ቤቶች ከመጎብኘት ታግደዋል፡፡ የክልል ባለሥልጣናት የመንግሥታዊ 
ያልሆኑ ድርጅቶች ተወካዮች አዘውትረው ከእስረኞች ጋር ሦስተኛ ወገን ባልተገኘበት 
እንዲገናኙ ፈቅደዋል፡፡ 

ጀስቲስ ፎር ኦል - ፕሪዝን ፌሎውሺፕ ኢትዮጵያ (JFA-PFE) የተሰኘው ኢትዮጵያዊ የበጎ 
አድራጎት ድርጅት (መያድ) የፌደራል ወህኒ ቤቶችን ጨምሮ የተለያዩ የወህኒ እና የማቆያ 
ተቋማትን የመጎብኘት ዕድል ተሰጥቶታል፡፡ ጀስቲስ ፎር ኦል - ፕሪዝን ፌሎውሺፕ ኢትዮጵያ 
ከሌሎች ወህኒ ቤቶች ጋር ሲነጻፀር በእጅጉ የተሻለ ‹‹ሞዴል›› ወህኒ ቤት በአዳማ ከተማ 
እንዲፈጠር እገዛ አድርጓል፡፡ 

በአጠቃላይ አነጋገር መንግሥት እና የወህኒ ቤት ባለሥልጣናት መንግሥታዊ ያልሆኑ 
ድርጅቶች በወህኒ ቤቶች ሁኔታ ላይ መሻሻልን እውን ለማድረግ በሚያደርጓቸው ጥረቶች ላይ 
ይተባበራሉ፡፡ 

መንግሥት የውጭ አገር ዜጋን በቁጥጥር ሥር ሲያውል ይህንኑ ለዲፕሎማሲያዊ ሚሲዮኖች 
የማሳወቅ ግዴታዉን ብዙውን ጊዜ አይወጣም፤ በዚህም ሳቢያ የውጭ አገር መንግሥታት 
ተወካዮች ወደወህኒ ቤቶች እና ሌሎች የማቆያ ተቋማት የመድረስ ዕድል እጅግ ውሱን ነው፡፡ 

በ2009 (እ.አ.አ.) መንግሥት በፍትኅ ሚኒስቴር እንዲሁም በክልል የፀጥታ እና የወህኒ ቤት 
አስተዳደር ኃላፊዎች መካከል ያለውን ቅንጅት ለማሻሻል በመላ አገሪቱ ክልላዊ ‹‹የፍትኅ 
ፎረም›› አቋቁሞ ነበር፡፡ 

መ. በዘፈቀደ በቁጥጥር ሥር ማዋል ወይም ማሠር   

ምንም እንኳ የአገሪቱ ሕገ-መንግሥት እና ሕግ በዘፈቀደ በቁጥጥር ስር ማዋል እና ማሰርን 
ቢከለክሉም፣ መንግሥት በተግባር እነዚህን ድንጋጌዎች ደጋግሞ ቸል ይላቸዋል፡፡ በዓመቱ 
በቅድመ-ምርጫ ከባቢ ይህ ሁኔታ በከፍተኛ ደረጃ ጨምሮ ነበር (ክፍል 3ን ይመልከቱ)፡፡ 

የፖሊስ እና የፀጥታ መዋቅር ሚና 

የፌዴራል ፖሊስ ኮሚሽን ተጠሪነቱ ለፌዴራል ጉዳዮች ሚኒስቴር ሲኾን፣ ሚኒስቴሩ ደግሞ 
ለፓርላማው ተጠሪ ነው፤ ነገር ግን በተግባር ይህ የተጠሪነት ተዋረድ የላላ ነበር፡፡ እያንዳንዱ 
የአገሪቱ ዘጠኝ ክልል፣ ለክልሉ ሲቪል ባለሥልጣናት (አስተዳደር) ተጠሪ የሆነ የክልል ወይም 
ልዩ የፖሊስ ኃይል አለው፡፡ የአካባቢ ሚሊሽያዎችም ከክልል ፖሊስ እና ሠራዊት ጋር ያላቸው 
ግንኙነት ጠንካራ ባይሆንም በቅንጅት ከፀጥታ ኃይሎች ጋር አብረው ይሰራሉ -- የቅንጅታቸው 
ደረጃ እንደየክልሉ ይለያያል፡፡ የብሔራዊ መረጃ እና ደኅንነት አገልግሎት አባላት በብሔራዊ 
ደኅንነት ላይ አንድምታ በነበራቸው በማናቸውም ጉዳዮች ውስጥ ተካፋይ ነበሩ፡፡ 

[በሕግ] አለመጠየቅ አሳሳቢ ችግር ነበር፡፡ በመንግሥት ድርጅቶች ውስጥ የሚገኙ ምንጮች 
እንደተናገሩት፣ መንግሥት በዘፈቀደ ማሰርን እና በሰላማዊ ሰዎች ላይ ድብደባ መፈፀምን 
በመሳሰሉ በፀጥታ ኃይሎች የተፈፀሙ ጥፋቶች ላይ ያካሄዳቸው ምርመራዎችን ውጤት 
በአደባባይ ይፋ የሚያወጣባቸው አጋጣሚዎች በጣም ጥቂት ናቸው፡፡ የተባበሩት መንግሥታት 
የፀረ-ማሰቃየት ኮሚቴ በሕዳር ሪፖርቱ መንግሥት ማሰቃየትን የሚመለከቱ ክሶችን 
ለመመርመር እና ስቃይ አድራሾችን፣ የአገር መከላከያ ኃይል ወይም የፖሊስ አዛዦችን 

ጨምሮ፣ ለፍርድ ለማቅረብ ‹‹ምንም መሻሻል የማይታይበት ዳተኝነት›› እንዳለበት 
የሚያመለክቱ ‹‹በቁጥር በርካታ እና ተደጋጋፊ ሪፖርቶች›› መኖራቸውን ጠቁሟል፡፡ ኮሚቴው 
አክሎም የማሰቃየት ድርጊት ወይም እንግልት በመፈፀማቸው ለፍርድ የቀረቡ፣ 
የተፈረደባቸው፣ አልያም የዲሲፕሊን እርምጃ/እገዳ የተጣለባቸው ወታደሮች እና የፖሊስ 
አልያም የወህኒ ቤት ኃላፊዎች ስለመኖራቸው የሚጠቁም መረጃ እንደሌለ ገልጿል፡፡ 

በሐምሌ 2001 በጦር መሣርያ አስፈራርቶ ዝርፊያ መፈፀም፣ አስገድዶ መድፈር እና ስርቆትን 
ጨምሮ በከባድ ወንጀሎች ላይ ተሳትፈዋል ተብለው በአዲስ አበባ ፖሊስ ኮሚሽን ከሥራ 
የተባረሩትን ከፍተኛ መኮንኖችን ጨምሮ 444 የፖሊስ ባልደረቦች ጉዳይ ከምን እንደደረሰ 
ምንም ተጨማሪ መረጃ የለም፡፡ 

መንግሥት ለፖሊስ እና ለጦር ሠራዊት ተቀጣሪዎች በሰብአዊ መብት ላይ ያተኮሩ ስልጠናዎች 
ለመስጠት የሚያደርገውን ጥረት ቀጥሏል፡፡ በዓመቱ መንግሥት በሕገ-መንግሥቱ እንዲሁም 
በዓለም አቀፍ ውሎች እና ስምምነቶች ዙርያ ተጨማሪ ርዕሶችን በማከል በሰብአዊ መብት ላይ 
የሚሰጠውን ሥልጠና እና ሥርዓተ-ትምህርት ለማሻሻልና በበቁ ባለሙያዎች እንዲካሄድ 
ለሚያደርገው ጥረት ጀስቲስ ፎር ኦል - ፕሪዝን ፌሎውሺፕ ኢትዮጵያ ከተሰኘው መንግሥታዊ 
ያልሆነ ድርጅት እና ከኢትዮጵያ ሰብአዊ መብት ኮሚሽን ድጋፍ መሻቱን ቀጥሏል፡፡ ጀስቲስ 
ፎር ኦል - ፕሪዝን ፌሎውሺፕ ኢትዮጵያ የተሰኘው ለፖሊስ ኮሚሽነሮች፣ ለአቃብያነ ሕግ፣ 
ለዳኞች፣ ለወህኒ ቤቶች አስተዳደር፣ እንዲሁም በአማራ፣ በኦሮሚያ፣ በደብብሕክ፣ 
በቤኒሻንጉል-ጉሙዝ እና በጋምቤላ ለሚገኙ ሚሊሽያዎች በሰብአዊ መብት ላይ ያተኮረ ስልጠና 
ሰጥቷል፡፡ 

በቁጥጥር ሥር የማዋል አካሄድ እና በእሥር ላይ ያሉ ሰዎች አያያዝ 

የሥልጣን አካላት አዘውትረው ሰዎችን ያለ ማዘዣ ያስራሉ፤ ከሕግ አማካሪ እና ከቤተሰብ ጋር 
የመገናኘት መብትንም ይነፍጋሉ፣ ይህ በተለይ በአገሪቱ ዳርቻ ላይ በሚገኙ ክልሎች ጎልቶ 
ይታያል፡፡ ምንም እንኳ ሕገ-መንግሥቱ እና የወንጀለኛ መቅጫ ሕጉ የተያዙ ሰዎችን በ48 
ሰዓታት ውስጥ ፍርድ ቤት ሊቀርቡና ክስ ሊመሠረትባቸው እንደሚገባ ቢደነግጉም፣ ይህ 
ድንጋጌ ግን በጥቅሉ በተግባር አይከበርም፡፡ ምንም እንኳ የሚሠራ የዋስትና ሥርዓት 
ቢዘረጋም፣ በነፍስ ማጥፋት፣ በአገር ክህደት እና በሙስና ክሶች ላይ ተፈጻሚ አይደለም፡፡ 
እጅግ በአብዛኛው የሥልጣን አካላት ለዋስትና የሚጠይቁት የገንዘብ መጠን በ500 እና 
በ10,000 ብር መካከል ሲኾን፣ ይህም የገንዘብ መጠን ለአብዛኞቹ ዜጎች ከአቅም በላይ ነው፡፡ 
ተጠርጣሪዎች በዋስ እንዲለቀቁ ከፍርድ ቤት የሚተላለፍን ትዕዛዝ የፖሊስ አባላት ሁልጊዜ 
አያከብሩትም፡፡ 

ከበድ ያለ ጥፋት በመፈፀም የተጠረጠሩ ሰዎች የፍርድ ቤት ይሁንታ ሲገኝ ክስ 
ሳይመሠረትባቸው ለ14 ቀናት፣ እንዲሁም የምርምራ ሒደቱ (ሳይጠናቀቅ) ከቀጠለ ለባለ 
14-ቀን ተጨማሪ ጊዜያት በእሥር ሊቆዩ ይችላሉ፡፡ ሕጉ ይፋ በሚታወቅ የእስር ማዕከል 
(ወህኒ ቤት) ካልሆነ በቀር በሌላ በየትኛዎቹም ተቋማት አስሮ ማስቀመጥን ይከለክላል፤ 
እንዲያም ሆኖ ግን የአካባቢ ሚሊሽያዎች እንዲሁም መደበኛ እና መደበኛ ያልሆኑ ሕግ 

አስፈጻሚ አካላት የሚጠቀሙባቸው በኦፊሴል የማይታወቁ በርካታ የአጥቢያ (የአካባቢ) እሥር 
ቤቶች አሉ፡፡ 

በራሳቸው ወጪ የግል የሕግ አማካሪ ለመቅጠር አቅም ለሌላቸው እስረኞች መንግሥት ጠበቃ 
ያቆምላቸዋል፤ ይህ የሚሆነው ግን ጉዳያቸው ፍርድ ቤት ሲቀርብ ብቻ ነው፡፡ ተጠርጣሪዎች 
በቅድመ የፍርድ ሒደት በእሥር ላይ ሳሉ፣ ከሕግ አማካሪ ጋር ይገናኙ ዘንድ ባለሥልጣናቱ 
እጅግ ውሱን በሆነ ደረጃ ይፈቅዱላቸዋል ወይም ከነጭራሹ አይፈቅዱላቸውም፡፡ ፖሊሶች 
ግለሰቦችን ያለፍርድ ቤት ማዘዣ በቁጥጥር ሥር ማዋላቸውን ቀጥለዋል (ክፍል 1.ረን 
ይመልከቱ)፡፡ 

ባለሥልጣናት ክስ ሳይመሠርቱ አልያም ዳኛ ፊት ሳያቀርቡ አዘውትረው ሰዎችን በፖሊስ 
ጣቢያ ለረዥም ጊዜ አስረው እንደሚያቆዩ የተቃዋሚ ፓርቲ አባላት ተዓማኒነት ያለው ሪፖርት 
አቅርበዋል፡፡ ባለሥልጣናት አለአግባብ ግለሰቦች ላይ ክስ በመመሥረት ለእሥር ይዳርጋሉ፡፡ 
አንዳንዴም ግለሰቦችን ካሠሩ በኋላ ክስ ይመሠርቱባቸዋል፡፡  

በጥር ወር የብሔራዊ መረጃ እና ደኅንነት አገልግሎት የሥራ ኃላፊዎች አንድ የውጭ አገር 
ዜጋን ያለ ፍርድ ቤት ትዕዛዝ በቁጥጥር ስር አውለው ከማንም ጋር ሊገናኝ በማይችልበት 
ሁኔታ ትግራይ ውስጥ በተለያዩ ስፍራዎች ለ48 ሰአታት ይዘው አቆይተውታል (ክፍል 2.ሀ ን 
ይመልከቱ)፡፡ ግለሰቡ ለአንድ ከፍተኛ የብሔራዊ መረጃ እና ደኅንነት አገልግሎት የሥራ ኃላፊ 
አቤቱታውን ሲያሰማ፣ ‹‹ያለኸው ኢትዮጵያ ውስጥ ነው፡፡ ያሻንን ማድረግ እንችላለን፡፡ ከዚህም 
የከፋ ነገር ስላልደረሰብህ እንዲያውም እድለኛ ነህ፤›› የሚል መልስ ተሰጠው፡፡ ከዚያ ብዙም 
ሳይቆይ አንዳችም ክስ ሳይመሠረትበት ተለቋል፡፡ 

በሚያዝያ ወር 2001 ከግንቦት 7 ጉዳይ ጋር በተያያዘ በቁጥጥር ሥር የዋሉ ሰዎች ፖሊስ 
ማስረጃዎችን እስከሚያጠናቅር ክስ ሳይመሠረትባቸው ከአንድ ወር በላይ በማዕከላዊ ታስረው 
ቆይተዋል፡፡ በእነዚህ ጊዜያት የታሳሪ ቤተሰቦች ሰዎቹ የት እንደሚገኙ አልተነገራቸውም፡፡ 
ከዚያም ሰዎቹ የመንግሥት ተቋማትን ለማውደም በማሴር፣ የመንግሥት ባለሥልጣናትን 
ለመግደል ከተደረገ ሙከራ ጋር በተያያዘ፣ እና በጦር ሠራዊቱ ውስጥ አመጽ ለማነሳሳት 
በመሞከር ወንጀሎች ክስ ቀርቦባቸዋል፡፡ እስረኞቹ የፍርድ ሒደት ከመጀመሩ አስቀድሞ ከሕግ 
አማካሪ ጋር መገናኘት አልተፈቀደላቸውም፤ በእስር ላይ ሳሉ በርካታ መጉላላት ደርሶብናል 
ብለዋል፡፡ በመጨረሻም ንብረቶቻቸው ተወረሱ፣ አምስቱ የሞት ቅጣት ተበየነባቸው፣ 33ቱ 
የእድሜ ልክ እሥራት ተፈርዶባቸው በቃሊቲ ወህኒ ቤት የታሰሩ ሲኾን፣ ሁለቱ የአሥር 
ዓመት እሥር ተወስኖባቸዋል፡፡ 

በግንቦት ወር 2001 የጉምሩክ ባለሥልጣን የኢትዮጵያ ሰብአዊ መብቶች ጉባዔ (ኢሰመጉ) 
ሊቀመንበርና ታዋቂ የሰብአዊ መብት ጠበቃ የሆነውን አበበ ወርቄን፣ እና መለስካቸው አምሐ 
የተባለ የአሜሪካ ድምጽ ሬዲዮ ሪፖርተርን ሁለቱም ባለአክሲዮን የነበሩበት የአዲስ 
ብሮድካስቲንግ ኩባንያ ንብረት የነበሩ ከቀረጥ ነጻ ወደ አገር ውስጥ የገቡ የህትመት 
መሣርያዎችን በሕገ-ወጥ መንገድ ለመሸጥ ሞክረዋል በሚል በቁጥጥር ሥር አውለዋቸው ነበር 
(ክፍል 2.ሀ ይመልከቱ)፡፡ መለስካቸው እና አበበ በዋስ ከመለቀቃቸው በፊት መደበኛ የእስረኛ 

ማቆያ ተቋም ባልሆነው የጉምሩክ ባለሥልጣን ግቢ ውስጥ ለ12 ቀናት ታስረው ቆይተዋል፡፡ 
አበበ በስደት አገሪቱን ለቅቆ ወጥቷል፡፡ ሐምሌ 8 የፌደራል የመጀመርያ ደረጃ ፍርድ ቤት በቂ 
ማስረጃ እንዳልቀረበ በመጥቀስ በመለስካቸው ላይ የተመሠረተውን ክስ በሙሉ ውድቅ 
አድርጎታል፡፡ አበበ በሌለበት የአንድ ዓመት እሥር እና የ1.4 ሚሊዮን ብር የገንዘብ ቅጣት 
ተወስኖበታል፡፡ 

በግንቦት 2001 በአማራ ክልል፣ ደቡብ ወሎ ዞን፣ ወረባቦ ወረዳ የቢስቲማ ከተማ ባለሥልጣናት 
ሙሉጌታ ፈንታው የተባለ የኢሰመጉ መርማሪን በቁጥጥር ስር አዋሉት፡፡ ሙሉጌታ ቢስቲማ 
ውስጥ በአንድነት ለዴሞክራሲ እና ለፍትኅ ፓርቲ አባላት ላይ ተፈፀመ የተባለን ወከባ 
መርምሮ ወደቤቱ በመመለስ ላይ ነበር፡፡ መኮንን ሑሴን የተባለ የወረዳው የፀጥታ ኃላፊ 
በቃለ-መጠይቅ የተገኙ ቁልፍ መረጃዎች ተጨምቀው የሰፈሩበትን የሙሉጌታ ማስታወሻ 
ደብተር ቀምቶ ወሰደ፡፡ ይህ ከሆነ በኋላ ወዲያውኑ ፖሊስ ሙሉጌታን በ2000 ብር ስርቆት 
ከስሶ በቁጥጥር ስር አዋለው፡፡ ሙሉጌታ በፖሊስ ጣብያ ፍተሻ ተካሂዶበት ፖሊሶች በኪሱ 
ውስጥ 200 ብር ብቻ ሲያገኙ፣ ክሱን 200 ብር ብቻ ነው የሰረቀው በሚል አሻሻሉት፡፡ በዚሁ 
ሙሉጌታ በቁጥጥር ሥር ዋለና ለሦስት ቀናት ታሰረ፡፡ ግንቦት 26 ቀን በወረዳው ፍ/ቤት 
ቀርቦ፣ ጥፋተኛ ተባለና የስምንት ወራት እሥር ተፈረደበት፡፡ ወደ ዞኑ ከፍተኛ ፍርድ ቤት 
ይግባኝ አለ፡፡ ሰኔ 10 ቀን የዞኑ ከፍተኛ ፍ/ቤት፣ በወረዳው ፍ/ቤት የሚፈፀሙ እንዲህ ያሉ 
ተግባራት የዳኝነት ሥርዓቱ በሕዝብ ዘንድ አመኔታ እንዲያጣ ማድረጉን በመግለጽ ክሱን ሙሉ 
በሙሉ ውድቅ አደረገው፡፡ የወረዳው አስተዳደር ይግባኝ አለና ‹‹የሐሰት ምስክሮችን በማቅረብ 
የወረዳ ኃላፊዎችን መልካም ስም ማጉደፍ›› የሚል ሌላ ክስ ይዞ ቀረበ፡፡ ሙሉጌታ እንደገና 
ለከፍተኛው ፍ/ቤት ይግባኝ አለ፤ ፍ/ቤቱም ክሱን ውድቅ አደረገው፡፡ በመጨረሻ ሙሉጌታ 
በመንግሥት ኃላፊዎች ተጨማሪ ወከባ እንዳይደርስበት በመፍራት ወደ ውጭ አገር ተሰደደ፡፡ 

ከሙሉጌታ የመከላከያ ምስክሮች አንዱ አለሙ አባይነህ በፍርድ ቤት የምስክርነት ቃሉን ከሰጠ 
በኋላ በቁጥጥር ስር ዋለ፡፡ ከዚያም ፀረ-ታንክ ፈንጂዎችን በመስረቅ እና ይዞ በመገኘት 
እንዲሁም ሚሊሽያዎችን ለማጥቃት በማሴር ተከሰሰ፡፡ የአራት ዓመት እሥራት ተፈረደበት፡፡ 
ለከፍተኛው ፍርድ ቤት ይግባኝ አለና በዋስ ተለቀቀ፡፡ የክሱ ሒደት እስከ ዓመቱ መጨረሻ 
ቀጥሎ ነበር፡፡ 

በ2008 (እ.አ.አ.) በጨንድባ አንድ ሠርግ ላይ በቁጥጥር ሥር ከዋሉ በኋላ በሠርግ ስም (ሽፋን) 
ሕገ-ወጥ የፖለቲካ ስብሰባ አድርጋችኋል ተብለው የተከሰሱት የተቃዋሚው የመኢአድ አባላት 
መኳንንት ስንሻው፣ አለኸኝ መኳንንት፣ ክፍሌ ታደገ እና እንዳለ ታደገ ጉዳይ ከምን እንደደረሰ 
አይታወቅም፡፡ 

ምህረት 

በጷጉሜን 5፣ የፌደራል መንግሥት እንዲሁም የአማራ እና የኦሮሚያ ክልላዊ መንግሥታት 
መስከረም 1 ቀን የሚከበረውን የኢትዮጵያ አዲስ ዓመት በማስመልከት ለረዥም ዘመናት 
ሲደረግ እንደኖረው ከ9,000 በላይ ለሚሆኑ እስረኞች ምህረት አድርገዋል፡፡ 

የተቃዋሚው የአንድነት ለዴሞክራሲ እና ለፍትኅ ፓርቲ ፕሬዚደንት የሆነችው ብርቱካን 
ሚደቅሳም ምህረት ተደርጎላት መስከረም 26 ቀን 2002 ከወህኒ ተለቅቃለች (‹የፖለቲካ 
እሥረኞች እና በቁጥጥር ሥር ያሉ ሰዎች› የሚለውን ርዕስ ይመልከቱ)፡፡  

ሠ. ፍትኀዊ (ግልፅ) የፍርድ ሒደት መነፈግ  

ሕጉ ነጻ የዳኝነት ሥርዓትን ደንግጓል፡፡ ምንም እንኳ የፍትኃ ብሔር ፍርድ ቤቶች ከፍተኛ 
በሆነ ነጻነት ቢንቀሳቀሱም፣ የወንጀል ፍርድ ቤቶች ግን ደካማ፣ ከአቅማቸው በላይ የሥራ ጫና 
ያለባቸው፣ እና በከፍተኛ ደረጃ ለፖለቲካዊ ጣልቃ-ገብነት እና ተጽዕኖ የተዳረጉ ሆነው 
ይታያሉ፡፡ የፌደሬሽን ምክር ቤት የአዳዲስ ሕግጋትን ሕገ-መንግሥታዊነት የመበየን፣ የዳኞች 
ምደባን የመከታተል፣ እና የዳኝነት አሠራርን የሚገመግም ብቸኛ አካል ነው፡፡ በንድፈ-ሐሳብ 
እና በተግባርም፣ ፍርድ ቤቶች ከአቃቤ ሕጉ ባልቀረቡ ክሶችም ላይ ተከሳሾችን ተጠያቂ 
የማድረግ ሥልጣን አላቸው፡፡ 

የፌደራል ፍትኅ ሚኒስቴር የክልል ጽ/ቤቶች የክልሉን የዳኝነት ሥራ እንቅስቃሴ ይከታተላሉ፡፡ 
አንዳንድ የክልል ፍርድ ቤቶች፣ የፌደራል ፍርድ ቤት ጉዳዩ የሚመለከተው ሆኖ ሳለ በክልሉ 
እንቅስቃሴ ያልጀመረበት ሁኔታ ሲኖር፣ ክልሉንም ፌደራል መንግሥትንም የሚመለከቱ 
ጉዳዮችን የማየት ሥልጣን ነበራቸው፡፡ በአጠቃላይ የፌደራል የዳኝነት አካላት በክልሎች 
የተገኙባቸው አጋጣሚዎች ውሱን ነበሩ፡፡ በዚህም ሳቢያ በገጠር የሚኖሩ በርካታ ዜጎች 
በየትኛውም ደረጃ ለመደበኛው የዳኝነት ሥርዓት የነበራቸው ቅርበት እጅግ አናሳ ነበር፤ እናም 
በባህላዊ መንገድ ግጭቶችን ለመፍታት ይገደዳሉ፡፡  

የአገሪቱ ሕግ ለአንዳንድ ነባር የሃይማኖት እና ባሕላዊ ፍርድ ቤቶች ሕጋዊ እውቅና ሰጥቷል፤ 
የፌደራል እና የክልል ሕግ አውጭዎችም እነዚህ ፍርድ ቤቶች ለሚያሳልፏቸው ውሳኔዎች 
እውቅና እንዲሰጡ ይፈቅዳል፡፡ በሕግ ረገድ በአንድ ጉዳይ ላይ የሚከራከሩ ወገኖች ጉዳያቸው 
በባህላዊ ወይም ሃይማኖታዊ ፍርድ ቤት መታየት ከመጀመሩ በፊት ተከራካሪዎቹ በእንዲህ 
ያለው ፍርድ ቤት ለመዳኘት የግድ መስማማት አለባቸው፤ ከተከራካሪ ወገኖች ማንኛቸውም 
በማንኛውም ጊዜ ለመደበኛው ፍርድ ቤት ይግባኝ ማለት ይችላል፡፡ የሸሪአ (እስላማዊ) ፍርድ 
ቤቶች ሃይማኖታዊ እና የሙስሊሞች ቤተሰባዊ ጉዳዮችን ሊዳኙ ይችላሉ፡፡ በተጨማሪም ሌሎች 
ባሕላዊ የፍትኅ ሥርዓቶች፣ ለምሳሌም የሽማግሌዎች ሸንጎ፣ በሥራ ላይ አሉ፡፡ እነዚህ ልማዳዊ 
ፍርድ ቤቶች በገጠር አካባቢ ለሚኖሩት ለአብዛኛዎቹ ዜጎች ውዝግቦችን ፈትተዋል፡፡ አንዳንድ 
ሴቶች በልማዱ መሠረት ሴቶች በሽማግሌዎች ሸንጎ ላይ ስለማይሳተፉ እና በገጠር አካባቢም 
ጠንካራ የሆነ የጾታ መድልዎ በመኖሩ ምክንያት በባህላዊው የፍትኅ ሥርዓት ዘንድ ነጻ እና 
ፍትኃዊ ዳኝነት የማግኘት ዕድላቸው አነስተኛ ስለመሆኑ ቅሬታ ያሰማሉ፡፡ 

የዳኝነት ሥርዓቱ በከፋ ደረጃ የካበተ ልምድ ያለው ባለሙያ እጥረት አለበት፣ ይህም አንዳንድ 
ጊዜ የሕጉን አፈጻጸም አስቀድሞ ለመተንበይ አስቸጋሪ ያደርገዋል፡፡ መንግሥት የሥር ፍ/ቤት 
ዳኞች እና አቃብያነ-ሕግን ማሠልጠኑን የቀጠለ ሲኾን፣ ውጤታማ የፍትኅ አስተዳደርንም 
የሥልጠናዎቹ ተቀዳሚ ትኩረት አድርጓል፡፡ በጥቅምት 2001 መንግሥት በፍርድ ቤቶች 

ዕልባት ሳያገኙ የተጠራቀሙ ክርክሮችን ለማቃለል በአዲስ አበባ እና በድሬዳዋ አምስት አዳዲስ 
ፍርድ ቤቶችን ለመገንባት 147 ሚሊዮን ብር መድቧል፡፡ በዓመቱ የፌደራል ጠቅላይ ፍርድ 
ቤት፣ ከፍተኛ ፍርድ ቤቶች፣ እና በመጀመርያ ደረጃ ያሉ ፍ/ቤቶች የተጠራቀሙ ማኅደሮችን 
የማቃለል ሙከራ ለማድረግ በመደበኛ የእረፍታቸው ወቅት --በሰኔ፣ ሐምሌ እና ነሐሴ-- 
ለሁለት ወር ተኩል ያህል ክፍት ሆነው አገልግሎት ሰጥተዋል፡፡ 

በሦስት ዳኞች የሚመራው የፌደራል የመጀመርያ ደረጃ ሰባተኛ የወንጀል ችሎት የወጣት 
አጥፊዎችን ጉዳይ ያካተቱ እንዲሁም በሴቶች እና ሕጻናት ላይ የተፈፀሙ የወሲባዊ ጥቃት 
ጉዳዮችን ተመልክቷል፡፡ ወጣት ጥፋተኞችን የሚመለከቱ ብዛት ያላቸው ዕልባት ያላገኙ ጉዳዮች 
የነበሩ ሲኾን፣ ተከሳሽ ሕጻናት ጉዳያቸው በኃላፊዎች እስኪሰማ ድረስ ብዙውን ጊዜ ከጎልማሶች 
ጋር እንደታሰሩ ይቆዩ ነበር፡፡ የቤት ውስጥ ጥቃት እና የአስገድዶ መድፈር ጉዳዮች እልባት 
ሳያገኙ በጣም ይዘገዩ እንደነበረና የሚሰጣቸው ቅድሚያም አነስተኛ እንደነበር የሚያስረዱ 
ተዓማኒ ሪፖርቶች ነበሩ፡፡ 

በጥቅምት መንግሥታዊው ተቋም የኢ.ሰ.መ.ኮ የመክፈል አቅም ለሌላቸው ባለጉዳዮች የሕግ 
ተማሪዎች የሕግ ድጋፍ በማድረግ እንዲሳተፉ ለማበረታታት ከአራት የመንግሥት 
ዩኒቨርሲቲዎች ጋር የመግባቢያ ሰነድ ተፈራርሟል፡፡   

በሐምሌ 2001 ፓርላማው እያደገ የመጣውን የሽብርተኝነት ስጋት ለመመከት 
የፀረ-ሽብርተኝነት ሕግን አጽድቋል፡፡ በርካታ የሰብዓዊ መብት ድርጅቶች ሕጉ ለ‹‹ሽብርተኝነት›› 
በሰጠው ሰፊ ትርጉም፣ ጠንከር ባሉ ቅጣቶች፣ ሰፊ የማስረጃ ድንጋጌዎች፣ እና ለፖሊስ እና 
ለፀጥታ ኃይሎች በተሰጠው በራሳቸው ወስኖ የመንቀሳቀስ መብት ላይ ጥያቄ አንስተዋል፡፡ 
ምንም እንኳ እስከዓመቱ መጨረሻ በዚህ ሕግ ላይ ተመስርቶ የተፈፀመ ፍርድ ባይኖርም፣ 
በጥር ወር ኦሮሚያ ውስጥ ‹በአካባቢያችን አየር ንብረት እና ውሃ ላይ ብክለት እያስከተለ ነው› 
ብለው የአንድ የወርቅ ማዕድን ማውጫ ድርጅትን በመቃወም ሰልፍ የወጡ በርካታ አዛውንቶች 
እና ተማሪዎች በዚህ ሕግ መሠረት ክስ ተመስርቶባቸዋል፡፡   

ከጦር ሠራዊት ጋር የሚገናኙ የወንጀል ጉዳዮች የሚታዩት በወታደራዊ ፍርድ ቤቶች ነው፡፡ 
ወታደራዊ ፍርድ ቤቶች ለአገር ደኅንነት ስጋት ይሆናሉ በሚባሉ ጉዳዮች ካልሆነ በቀር 
ሲቪሎችን አይዳኙም፡፡ በወታደራዊ የፍትኅ ሥርዓቱ የሚታዩ ጉዳዮች ቁጥር በአጠቃላይ ያደገ 
ሲሆን፣ ይህም ወታደራዊ አባላትን እና ወታደሮችን በሕግ ተጠያቂ የማድረግ ጥረትን 
የሚያንፀባርቅ ነው፤ ሆኖም ግን ጦር ሠራዊቱ የወታደራዊ ፍትኅ ሥርዓቱን እያደገ የመጣ 
ፍላጎት (ጥያቄ) ለመመለስ የሚችል በቂ የሰለጠነ የባለሙያ ኃይል እጥረት አለበት፡፡  

በሕዳር 2001 የፌደራል ጠቅላይ ፍርድ ቤት በአዲስ አበባ የልደታ ክፍለ ከተማ የከተማ ነክ 
ጉዳዮች የመጀመርያ ደረጃ ፍ/ቤት የቀድሞ ፕሬዚደንት የነበረውን ዳኛ ግርማ ትኩ በሙስና ክስ 
የሰባት ዓመት እስር እና የ1,000 ብር ቅጣት ወስኖበታል፡፡    

በ2008 (እ.አ.አ.) የፍትኅ ሚኒስቴር በዳኞች ላይ መስርቷቸው የነበሩ ሁለት የሙስና ክሶች 
እምን እንደደረሱ የታወቀ ነገር የለም፡፡   

የፍርድ ሥነ ሥርዓት 

በሕጉ መሠረት፣ የተከሰሱ ሰዎች ጉዳያቸው በፍርድ ቤት ግልጽ እና ፍትኃዊ በሆነ ሒደት 
የመዳኘት እና ‹‹ተቀባይነት ባለው የጊዜ ገደብ ውስጥ›› ፍርድ የማግኘት፣ ግለሰቦች 
ጥፋተኝነታቸው እስካልተረጋገጠ ድረስ ንፁህ ተደርጎ የመታሰብ፣ በመረጡት የሕግ አማካሪ 
(ጠበቃ) የመወከል፣ እንዲሁም የይግባኝ መብት አላቸው፡፡ የአገር ፀጥታና ደኅንነትን 
ይመለከታሉ በተባሉ አንዳንድ ጠንከር ያሉ ጉዳዮች፣ በተለይም የግንቦት 7 እና የኦነግ የፍርድ 
ሒደቶች፣ ችሎቶች በዝግ ተከናውነዋል፣ አንዳንዴም ባለሥልጣናት ተከሳሾች ከሕግ 
አማካሪዎች ጋር ውሱን በሆነ መጠን ብቻ እንዲገናኙ የፈቀዱበት አልያም ከነጭራሹ 
ያልፈቀዱበት ሁኔታ ነበር፡፡ የፍርድ ቤት ሥርዓቱ በ‹‹ጁሪ›› (የማኅበረሰብ ተወካዮች የፍርድ 
ሒደቱን አዳምጠው ተከሳሹ ጥፋተኛ ነው አይደለም የሚል ብይን የሚሰጡበት አሠራር) 
አይጠቀምም፡፡ 

የፍርድ ቤቶች የቅልጥፍና ጉድለት፣ የተራዘመ የፍርድ መጓተት፣ እና ብቃት ያለው የሰው 
ኃይል እጥረት አብዛኛውን ጊዜ የፍርድ ሒደቶች ከሚገባው በላይ እንዲጓተቱ ሲያደርጉ 
ይታያል፡፡ ምንም እንኳ በጠበቃዎች እጥረት ምክንያት የአገልግሎት አድማሱ እና ጥራቱ 
ውሱን ቢሆንም፣ የሕዝብ ተከላካይ ጠበቃዎች ጽ/ቤት ጠበቃ የመቅጠር አቅም ለሌላቸው ሰዎች 
በነጻ የሕግ ምክር አገልግሎት ይሰጣል፡፡ 

ምንም እንኳ ሕጉ በሙስና የተከሰሱ ሰዎች የፍርድ ሒደታቸው ከመጀመሩ በፊት 
የተከሰሱበትን ወንጀል የሚደግፍ ማስረጃ እንዲቀርብላቸው በማያሻማ ቋንቋ ቢደነግግም፣ 
ባለሥልጣናት እንዲህ ያለውን ማስረጃ ከፍርድ ሒደት በፊት ለተከሳሽ ጠበቆች እንደማያሳዩ 
በበርካታ ተዓማኒ ምንጮች ሪፖርት ተደርጓል፡፡ እንደቀደሙት ዓመታት ሁሉ፣ መንግሥት 
በዘር ማጥፋት፣ በአገር ክህደት እና በግድያ ወንጀል ተከስሰው በ2006 (እ.አ.አ.) የሞት ቅጣት 
የተወሰነባቸው 19 የቀድሞ የደርግ ባለሥልጣናት ፍርድ የሚፈፀምበትን ቀን በዚህም ዓመት 
አላስቀመጠም፡ 

በዓመቱ መጨረሻ በስደት ዚምባብዌ ውስጥ ከሚኖረው ኮሎኔል መንግሥቱ ኃይለማርያም 
በስተቀር ሁሉም (የቀድሞ ባለሥልጣናት) በይሙት በቃ ፍርደኞች ቅጥረ-ግቢ ውስጥ ይገኙ 
ነበር፡፡ በግንቦት 2001 የመንግሥት ሪፖርት መሠረት፣ የሃይማኖት መሪዎች የቀድሞ የደርግ 
ባለሥልጣናትን ፍርድ እንዲቀንስላቸው መንግሥትን ጠይቀዋል፡፡ ምንም እንኳ ታሕሳስ 2002 
ላይ የሃይማኖት አባቶች የአቤቱታ ድምጻቸውን መጠን ከፍ ቢያደርጉትም እስከ ዓመቱ 
መጨረሻ መንግሥት ለጥያቄው ምላሽ አልሰጠም፡፡ 

የፖለቲካ እስረኞች እና በቁጥጥር ሥር ያሉ ሰዎች 

በአገር በቀል እና ዓለም አቀፍ የበጎ አድራጎት ድርጅቶች ግምት መሠረት በዓመቱ መጨረሻ 
ከ200 እስከ 300 የሚደርሱ የፖለቲካ እስረኞች ነበሩ፡፡ 

በርካታ የተቃዋሚ ፓርቲ መሪዎች በነሐሴ የተቃዋሚ ደጋፊዎችን በቁጥጥር ሥር የማዋልና 
የማሰር ሁኔታ፣ በተለይ በኦሮሚያ፣ በአማራ እና በትግራይ ተጠናክሮ እንደነበር 
አመልክተዋል፡፡ ለምሳሌ፣ በግምት 1,200 የሚሆኑ የተቃዋሚው የኦሮሞ ፌደራሊስት ኮንግረስ 
(ኦፌኮ) ፓርቲ ደጋፊዎች ከግንቦቱ ምርጫ ጋር በተያያዘ በቁጥጥር ሥር ውለው ታስረዋል 
ተብሏል፡፡ (ኦፌኮ በኦሕኮ እና በኦሮሞ ፌደራሊስት ዴሞክራሲያዊ ንቅናቄ (ኦፌዴን) ውህደት 
የተፈጠረ ጥምረት ነው፡፡) ብዙዎቹ ከአራት እስከ አምስት ወራት ያህል የእስር ፍርዳቸውን 
ጨርሰው ተለቅቀዋል፤ ነገር ግን ብዙዎች አሁንም በእስር ላይ ይገኛሉ፡፡ 

በጥቅምት ወር ቀደም ሲል ተደርጎላት የነበረው ምህረት ተሰርዞ የእድሜ ልክ እስራት ዳግም 
የፀናባት የአንድነት ለዴሞክራሲ እና ለፍትኅ ፓርቲ ፕሬዚደንት ብርቱካን ሚደቅሳ 
ተለቅቃለች፡፡ ምንም እንኳ የፍርድ ቤት ውሳኔ ሕገ መንግሥታዊ መብቷን የሚጥስ ድርጊት 
እንደሆነ ቢያመለክትም፣ ከመለቀቋ በፊት እስከ ሰኔ ወር ድረስ በአንድ ክፍል ውስጥ ለብቻዋ 
ታስራ ቆይታለች፡፡ 

በ2008 (እ.አ.አ.) በቁጥጥር ሥር ውሎ የነበረው ጫካ ሮቢ የተባለ የተቃዋሚው የቅንጅት 
ለአንድነት እና ለዴሞክራሲ ፓርቲ ደጋፊ በዚሁ ዓመት ተለቅቋል፡፡ 

በ2008 (እ.አ.አ.) ወደ ማኅበረሰብ ዘልቀው የፖለቲካ ሥራ ሲሰሩ አልያም በመላው አገሪቱ 
አዳዲስ ቢሮዎችን ለመክፈት ሲንቀሳቀሱ በፖሊስ፣ በክልል ባለሥልጣናት እና በገዢው ፓርቲ 
ካድሬዎች በታሰሩት የተለያዩ ተቃዋሚ ፓርቲዎች 16 መካከለኛ አመራሮች ዙርያ በርካታ 
ተከታታይ ሁነቶች ተከስተዋል፡፡ ነሐሴ 6 ቀን፣ 15 እስረኞች ለቀረቡባቸው የኦነግ አባላትን 
መመልመል እና ማደራጀት፣ የአነግ የሽብር እንቅስቃሴዎችን ደግፎ ማራመድ፣ እና ኦነግን 
በገንዘብ መርዳት የሚሉ ክሶች መከላከያዎቻቸውን እንዲያቀርቡ ታዘዙ፡፡ የአንዱ ተከሳሽ ክስ 
ውድቅ ተደርጓል፡፡ ፍርድ ቤት ከቀረቡት ከ15ቱ ውስጥ የኦፌዴን ዋና ፀሐፊ በቀለ ጂራታ ክስ 
ከተመሰረተበት በኋላ በየካቲት 2001 በዋስ ተለቀቀ፡፡ ይህ ከሆነ በኋላ በቀለ አገር ለቅቆ 
ተሰዷል፡፡ መጋቢት 22 በዋለው ችሎት በቀለ በሌለበት ጥፋተኛ ሆኖ በመገኘቱ የ12 ዓመት 
እስር ተፈረደበት፡፡ ሌሎቹም ሰዎች እንዲሁ በቀረበባቸው ክስ ጥፋተኛ ተብለዋል፡፡ ከእነርሱም 
ውስጥ አንድ ሰው በሞት፣ ሌላ አንድ ሰው በእድሜ ልክ እስራት፣ ቀሪዎቹ ደግሞ ከ10 እስከ 
13 ዓመታት የሚደርስ እስር ተፈርዶባቸዋል፡፡ 

በየካቲት ወር መንግሥት ቀደም ሲል በ1997 አገራዊ ምርጫ ማግስት ሁከት ሲከሰት 
‹‹ሕገ-መንግሥታዊ ሥርዓቱን›› በማናጋት ወንጀል ተፈርዶባቸው ለነበሩ 182 የመኢአድ 
አባላት ምህረት አድርጓል፡፡ ይህ ምህረት የፖለቲካ ፓርቲዎች የምርጫ ስነ-ምግባርን በሥራ 
ላይ ለማዋል በኢሕአዴግ መሪነት በሚካሄድ ድርድር ላይ ለመሳተፍ የመኢአድ አመራር 
ባቀረበው ጥያቄ መሠረት የተደረሰበት ስምምነት አካል ነው ተብሏል፡፡ 

የፍትኀ-ብሔር የዳኝነት ሥነ ሥርዓት እና መፍትሔዎች  

የፍትኃ-ብሔር ፍርድ ቤቶች በጥቅሉ ነጻ እና ገለልተኛ ተደርገው ይታያሉ፡፡ ሕጉ ዜጎች 
በፍትኀ-ብሔር ፍርድ ቤቶች የሰብአዊ መብት ጥሰቶች ሲፈፀሙባቸው አቤት የማለት መብት 
ይሰጣል፤ ሆኖም በሪፖርቱ ዓመት እንዲህ ያሉ ጉዳዮች አልቀረቡም፡፡ 

ረ. በግል ነጻነት፣ በቤተሰብ፣ በመኖሪያ ቤት ወይም በመልዕክት ልውውጥ ላይ የዘፈቀደ 
ጣልቃ-ገብነት 

ሕጉ የሥልጣን አካላት የግለሰብ ንብረትን ለመፈተሽ የፍርድ ቤት ማዘዣ ይዘው እንዲቀርቡ 
ያዛል፣ ነገር ግን በተግባር ፖሊስ ብዙውን ጊዜ ይህንን ሕግ አያከብርም፣ ፍርድ ቤቶችም ያለ 
ፍተሻ ትዕዛዝ የተገኘ ማስረጃን ተቀባይነት መንፈጋቸውን የሚያሳይ የፍርድ ቤት ሰነድም 
አልነበረም፡፡ 

የኢትዮጵያ መንግሥት እና የክልል መንግሥታት የግብርና ልማትን ለማፋጠን በጋምቤላ እና 
በቤኒሻንጉል ጉሙዝ ክልሎች ‹‹የመንደር ምሥረታ›› እቅዶችን አዘጋጁ፡፡ እቅዱ በሁለቱም 
ክልሎች ውስጥ ከእያንዳንዱ ክልል 45,000 አባወራዎችን በአዲስ መልክ ማስፈርን ያካትታል፡፡ 
የፌደራል እና የክልል መንግሥታቱ የዳግም ሰፈራ እቅዱ ሙሉ በሙሉ በሕዝቡ 
በጎ-ፈቃደኝነት የሚፈፀም እንደሆነ ገልፀዋል፣ ነገር ግን በአካባቢዎቹ ነዋሪዎች ዘንድ ዕቅዱን 
የመጠራጠር እና ቅሬታ፣ እንዲሁም ሁከት መነሳቱን የሚጠቁሙ የተለያዩ ሪፖርቶች አሉ፤ 
የዚህም ምክንያት በከፊል አብዛኛው መሬት ለውጭ ኩባንያዎች በሊዝ መሰጠቱ ነው፡፡ 

በ2000 እና በ2001 ፖሊስ ኃይል በመጠቀም ወደ ሰላማዊ ሰዎች መኖሪያ ቤት መግባቱን 
የሚጠቁሙ ሪፖርቶች ነበሩ፡፡ በዓመቱ የገዢው ፓርቲ ካድሬዎች ሳይፈቀድላቸው በተቃዋሚ 
ፓርቲ ካድሬዎች መኖሪያ ቤት መግባታቸውን የሚገልፁ በርካታ ሪፖርቶች ነበሩ፡፡ ሆኖም ግን 
በኃይል መግባታቸውን የሚያሳይ ሪፖርት አልቀረበም (ክፍል 1. ሐ ተመልከት)፡፡ 

በሚያዝያ 2001 በአማራ ክልል፣ ደጀን ወረዳ ትርጭ ቀበሌ፣ የወረዳ ፖሊስ እና ኃላፊዎች 
የወረዳው የመኢአድ ምክትል ሊቀመንበር ዋልተንጉስ አባተን መኖሪያ ቤት ያለ ፍርድ ቤት 
ማዘዣ (የፍተሻ ፈቃድ) ገብተው ፈትሸዋል፡፡ ምንም እንኳ ኃላፊዎቹ ዋልተንጉስን የጦር 
መሣርያ ደብቀሃል ቢሉትም ምንም የተገኘ ነገር አልነበረም፡፡ ቀደም ሲል በ2000 የቀበሌ 
ኃላፊዎች የዋልተንጉስን መኖሪያ ቤት ያለፍርድ ቤት ትዕዛዝ ፈትሸው ነበር፡፡ በፍተሻው ጊዜ 
ፖሊሶች እርሱን እና የቤተሰቡን አባላት እንደደበደቧቸው ዋልተንጉስ ተናግሯል፡፡ 

(በአማራ ክልል፣ ደጀን ወረዳ) በ2008 የትርጭ ቀበሌ የፖሊስ አባላት እና ሚሊሽያ በትርንጎ 
መንግሥት ላይ ለፈፀሙት ጥቃት እና ሕገ-ወጥ የቤት ፍተሻ እስከ ዓመቱ መጨረሻ 
በባለሥልጣናት የተወሰደ ምንም እርምጃ አልነበረም፡፡ 

በአገሪቱ ውስጥ ያሉ የኤሌክትሮኒክ መገናኛ ተቋማት ከሦስት በስተቀር ሁሉም በመንግሥት 
ይዞታ ሥር ናቸው፡፡ የተቃዋሚ ፖለቲካ ፓርቲ መሪዎች የስልክ ጠለፋ እና ሌሎች 
ኤሌክትሮኒክ ስለላዎች እንደሚካሄዱ ጥርጣሬ እንዳላቸው ሪፖርት አድርገዋል፡፡ በግንቦት 2001 

በመንግሥት ይዞታ ስር የሚገኘው፣ የቴሌኮሙኒኬሽን እና የኢንተርኔት አገልግሎቶችን 
በብቸኝነት የሚሰጠው የኢትዮጵያ ቴሌኮሙኒኬሽን ኮርፖሬሽን (ኢቴኮ) የቀድሞ ሠራተኛ 
በስደት ከሚኖርበት አገር የቴሌኮሙኒኬሽን ሠራተኞች የዜጎችን የግል የስልክ ንግግሮች በሕገ 
ወጥ መንገድ እንዲቀዱ መንግሥት እንዳዘዛቸው ሪፖርት አድርጓል፡፡ 

መንግሥት በውል የተለዩ ግለሰቦችን እንቅስቃሴ ተከታትለው ሪፖርት እንዲያደርጉለት ገንዘብ 
የሚከፈላቸው መረጃ አቀባዮችን የማሰማራት ስልትን በስፋት ተጠቅሟል፡፡ 

ኮሚቴ ቱ ፕሮቴክት ጆርናሊስትስ (Committee to Protect Journalists) የተሰኘው 
የጋዜጠኞች መብት ተሟጋች ድርጅት ሪፖርት እንዳደረገው፣ መንግሥት የአንድ ነጻ የሚዲያ 
ድርጅትን የፖስታ መልዕክቶች እየቀደደ አንብቧል (ክፍል 2፣ ሀ ይመልከቱ)፡፡ 

የፀጥታ ኃይሎች በመንግሥት ለጥያቄ ይፈለጉ የነበሩ ሰዎች የቤተሰብ አባላትን በቁጥጥር ስር 
ማዋል ቀጥለው ነበር፡፡ በአንዳንድ ቀበሌዎች ኃላፊዎች ከቤት ቤት እየዞሩ ነዋሪዎች በገዢው 
ፓርቲ ስብሰባዎች ላይ እንዲሳተፉ ይጠይቁ ነበር የሚሉ ሪፖርቶች አሉ፡፡ ነዋሪዎች በፓርቲ 
ስብሰባዎች ላይ ስላልተገኙ አልታሰሩም ወይም ወከባ አልደረሰባቸውም፤ ነገር ግን የፓርቲ 
ስብሰባ ላይ ያልተገኙ አንዳንድ ሰዎች መሠረታዊ ሕዝባዊ አገልግሎቶችን ከቀበሌያቸው 
ለማግኘት ተቸግረው እንደነበር የሚጠቁሙ ሪፖርቶች ነበሩ፡፡ ታማኝ ምንጮች እንዳረጋገጡት 
ከገዥው ፓርቲ ጋር ግንኙነት የሌላቸው ሥራ አጥ ወጣቶች ሥራ ለማግኘት አስፈላጊ 
የሆነውን ‹‹የድጋፍ ደብዳቤ›› ከቀበሌያቸው ለመቀበል አልፎ አልፎ እክል ይገጥማቸው ነበር፡፡ 

ሒዩማን ራይትስ ዎች (Human Rights Watch)፣ ተቃዋሚ ፓርቲዎች እና አንዳንድ 
የሚዲያ ድርጅቶች በደፈናው ከውጭ ለጋሾች የተገኘ እርዳታ (ሥራ ላይ የሚውልበት ሒደት) 
የፖለቲካ ዓላማ ማስፈፀሚያ ነበር የሚል ስሞታ አሰምተዋል፡፡ ከግንቦቱ አገራዊ ምርጫ ቀደም 
ብሎ በነበረው ወቅት ኢሕአዴግ እና የክልል አጋር ፓርቲዎች ሰብዓዊ እርዳታን ለገዢው 
ፓርቲ ድጋፍ ለማስገኘት እንደ ማትጊያ (ጉርሻ) እንደተጠቀሙበት እነዚህ ሪፖርቶች 
ጠቁመዋል፡፡ 

የልማት እርዳታ ቡድን (DAG) በሚል አጠቃላይ መጠርያ የሚታወቀው የለጋሾች ማኅበረሰብ፣ 
በለጋሾች ከሚደገፉ ትላልቅ የልማት መርኃ-ግብሮች መካከል በአራቱ ላይ ግምገማ አካሂዷል፡፡ 
ግምገማው ፖለቲካዊ እና ፋይናንስ ነክ የሆኑ የተዛቡ አሠራሮችን ለመከላከል፣ ለይቶ ለማወቅ 
እና መፍትሄ ለማበጀት የተለያዩ መርኃ ግብሮች ያስቀመጧቸውን ሥርዓቶች እና መከላከያዎች 
ገምግሟል፡፡ በወርኃ ሐምሌ ይፋ የተደረገው የመጨረሻው ሪፖርት አራቱም መርኃ-ግብሮች 
በእርዳታ ክፍፍል ላይ ዝንፈቶች እንዳይፈጠሩ ለመከላከል ያስቻሉ የተጠያቂነት ሥርዓቶች 
ያላቸው መሆናቸውን ደምድሟል፡፡ በተጨማሪም ከምግብ እርዳታ አቅርቦት ጋር የሚያያዙት 
ሁለቱ መርኃ-ግብሮች እጅግ በጣም ጠንካራ የመከላከያ ሥርዓት የተበጀላቸው እና ለፖለቲካዊ 
ዓላማ ሊውል የሚችልበት ዕድል እጅግ ጠባብ ነበር፡፡ 

ሰ. በውስጣዊ ግጭት ተመጣጣኝ ያልሆነ ኃይል መጠቀም እና ሌሎች ተገቢ ያልሆኑ ድርጊቶች  

በዓመቱ በመንግሥት ኃይሎች፣ ይበልጡኑም በመንግሥት በሚደገፉት የክልል ሚሊሽያዎች 
እና በሶማሊ ክልል ኦጋዴን አካባቢ በሚንቀሳቀሰው አማጺ ንቅናቄ ኦብነግ መካከል በሁሉም 
የግጭቱ ተሳታፊዎች የሰብዓዊ መብት ጥሰቶች እንደሚፈፀሙ የሚጠቁሙ ያልተቋረጡ ክሶች 
እየተሰሙ ፍልሚያ ቀጥሎ ነበር፡፡ በፀጥታ ችግር፣ በአቅም ማነስ እና በወታደራዊ ክልከላዎች 
ሳቢያ የምግብ እና የመድኃኒት አቅርቦት ተገድቦ ነበር፡፡ 

እ.አ.አ. በ1994 በሕገ-ወጥነት ከተፈረጀ አንስቶ፣ አብነግ ከመንግሥት ጋር ጦርነት ውስጥ 
ገብቷል፡፡ በጥቅምት የተባበሩት የምዕራብ ሶማሊ ነጻ አውጪ ግንባር የተሰኘ ሌላ አማጺ 
ቡድን፣ እንዲሁም ከኦብነግ ያፈነገጠው የ‹‹ሰላህዲን ማዖው አንጃ›› ከመንግሥት ጋር የሰላም 
ስምምነት ተፈራርመው የኃይል እንቅስቃሴዎችን አቁመዋል፡፡ ጠንካራ ተዋጊዎች ያሉት እና 
በኤርትራ መንግሥት የሚደገፈው የኦብነግ የ‹‹አድሚራል ኦስማን አንጃ›› የሰላም ድርድሮቹን 
በማውገዝ በመንግሥት ኃይሎች ላይ ጥቃቶችን ፈጽሟል፡፡ 

የነዳጅ ዘይት ፍለጋ ከሚካሄድበት ካምፕ (ሰፈር) ወጣ ብለው በሚኖሩ 65 (የኢትዮጵያ) ዜጎች 
እና ዘጠኝ ቻይናውያን የነዳጅ ፍለጋ ሠራተኞች ላይ በሚያዝያ 1999 ለተፈፀመው ግድያ አፀፋ 
ለመስጠት ጦሩ በኦጋዴን መጠነ-ሰፊ የፀረ-አማጺያን ዘመቻ ከጀመረ ወዲህ፣ መንግሥት 
ዲፕሎማቶች፣ መያዶች እና ጋዜጠኞች ወደ ሶማሊ ክልል የሚገቡበትን ዕድል ገድቧል፡፡ 
መንግሥት ለሰብዓዊ ተግባር መንቀሳቀስን በተወሰነ ደረጃ ፈቅዷል፣ ነገር ግን የሰብዓዊ መብት 
ጥሰት ሪፖርቶችን ለመመርመር የሚቻልበትን ሁኔታ ገድቧል፡፡ የሰብዓዊ መብት መጣስን 
የሚመለከቱ ሪፖርቶች በአመዛኙ ይመጡ የነበሩት ከሁለተኛ ወገን ምንጮች አልያም የሶማሊ 
ክልልን ለቅቀው ከወጡ (የሰብዓዊ መብት ጥሰት) ሰለባ ነን ከሚሉ ወገኖች ነበር፡፡ ምንም እንኳ 
ሁለቱ የሰላም ስምምነቶች ከተፈረሙ በኋላ የሰብዓዊ መብት ጥሰት በከፍተኛ ደረጃ የቀነሰ 
ቢኾንም፣ የሰብዓዊ መብት ጥሰት እንዳለ ታማኝ ምንጮች ይገልፃሉ፡፡ መንግሥታዊ ያልሆኑ 
ድርጅቶች ሠራተኞች ስለ ኦብነግ እንቅስቃሴ ሪፖርት እንዲያቀርቡ በኢትዮጵያ የአገር መከላከያ 
ሠራዊት እና በመደበኛ የፖሊስ አባላት ይገደዱ ነበር፡፡ የአካባቢ ባለሥልጣናት በኢትዮጵያ 
መከላከያ ሠራዊት፣ በልዩ ፖሊስ ወይም በአካባቢ ሚሊሽያዎች የተፈፀሙ ጥሰቶችን በሚጠቁም 
በማንኛውም ሰው ላይ የበቀል እርምጃ እንደሚወስዱ ይዝቱ እንደነበር የአንዳንድ መንደር 
ነዋሪዎች ጠቁመዋል፡፡ 

በአካባቢው የሚንቀሳቀሱ ሰላማዊ ሰዎች፣ ዓለም አቀፍ መያዶች፣ እና ሌሎች የእርዳታ 
ድርጅቶች የመንግሥት የፀጥታ ኃይሎችም ኦብነግም በመብት ጥሰቶች እና ሰላማዊውን ሕዝብ 
ለማስፈራራት ጭካኔ የተመላባቸው ዘዴዎችን በመጠቀም ተጠያቂ መሆናቸውን ተናግረዋል፡፡ 
ተዓማኒነት ያላቸው ሪፖርቶች እንዳመለከቱት ለሶማሊ ክልላዊ መንግሥት ተጠሪ የሆኑት ልዩ 
ፖሊስ እና የአካባቢ ሚሊሽያዎች፣ ለኦብነግ ድጋፍ ይሰጣሉ ብለው ያመኑባቸውን መንደሮች 
እንዳሉ በኃይል አፈናቅለው በሌላ ቦታ አስፍረዋቸዋል፡፡ 

በዓመቱ ኦብነግ በፖሊስ እና በሚሊሽያ አባላት ላይ እያደገ የመጣ የኃይል ጥቃት መፈፀሙን 
ተዓማኒ ምንጮች ጠቁመዋል፡፡ የልማት ሠራተኞች የኦብነግ ታጣቂዎች መንገድ ላይ 
በተደጋጋሚ ለጥያቄ እንዳስቆሟቸው ተናግረዋል፡፡ 

ግድያዎች 

በውስጣዊ ግጭቶች ግድያ የተፈፀመባቸው በርካታ ሁኔታዎች ነበሩ፡፡ ከእነዚህም ውስጥ አዲ 
ደአሮ በተሰኘች ሰሜናዊት ከተማ አምስት ሰዎች የተገደሉበት እና ሌሎች 20 ሰዎች የቆሰሉበት 
የቦምብ ጥቃት፣ እንዲሁም በኤርትራ ድንበር አካባቢ 13 ሰዎችን ያቆሰለው የአውቶቡስ የቦምብ 
ፍንዳታ ይጠቀሳሉ፡፡ መንግሥት ለሁለቱም ጥቃቶች የኤርትራ መንግሥት ያሰማራቸው 
ቅጥረኞችን ተጠያቂ አድርጓል፤ ማስረጃ ግን አላቀረበም፡፡ 

በ2008 (እ.አ.አ) የፖሊስ ኃይሎች ጋምቤላ ውስጥ ላሬ እና ፑልዴንግ የሚባሉ መንደሮች 
ነዋሪዎችን በኃይል ከቀዬአቸው በማፈናቀል ወደ አዲስ አካባቡ እንዲሰፍሩ አስገድደዋቸዋል 
ተብሏል፡፡ መንደርተኞቹ ይህንን እርምጃ ሲቃወሙ ረብሻ ተነስቶ ፖሊስ ዘጠኝ ሰላማዊ ሰዎችን 
ገድሎ 23 ሰዎችን አቁስሏል ተብሏል፡፡ ሁለት የፖሊስ አባላት ተገድለው ስድስት ያህል 
ቆስለዋል፡፡ ፖሊሶች የመኖሪያ ቤቶችን በእሳት አያይዘው በርካታ የቀንድ ከብቶችን ገድለዋል 
ተብሏል፡፡ የጋምቤላ ፖሊስ ምክትል ኮሚሽነር ሙሉጌታ ሩዎት ኩዎን ከዚህ የተለየ ምስክርነት 
ሰጥቷል፡፡ እንደርሱ ገለጻ የፖሊስ ኃይል በሁለት የኑዌር ቡድኖች መካከል የተፈጠረ ግጭትን 
ለማብረድ እና በቡድኖቹ መካከል ድርድር ለማመቻቸት ነበር ጥረት ያደረገው፡፡ ነገር ግን 
የአንደኛው ቡድን አባላት ፖሊሶችን በዱላ መደብደብ ጀመሩ፤ አልፈውም ጥይት ተኩሰው 
አንድ ፖሊስ በመግደላቸው ወደ ተኩስ ልውውጥ በማምራቱ አንድ የፖሊስ አባል እና አራት 
ሰላማዊ ሰዎች ለህልፈት ሲዳረጉ፣ 27 ቆስለዋል፡፡ ግጭቱ ወደ ስምንት ቀበሌዎች ተዛምቶ፣ 
የፌደራል ፖሊሶች እና የመከላከያ ሰራዊት አባላት ግጭቱን ለማብረድ ወደ ክልሉ መጥተዋል፡፡ 
ከዚያም በአገር ሽማግሌዎች አማካይነት ግጭቱን ለመፍታት ባህላዊ የግጭት አፈታት ስልቶች 
ሥራ ላይ ውለዋል፡፡ 

መንግሥት በ2008 (እ.አ.አ) የኢትዮጵያ መከላከያ ሠራዊት በኦጋዴን አካባቢ ሙያሃ በተባለች 
መንደር 48 ሰላማዊ ሰዎችን፣ በገላሼ መንደር ደግሞ ስድስት ሰላማዊ ሰዎችን ገድለዋል 
ለሚለው የኦብነግ ክስ ምላሽ አልሰጠም፡፡ 

በየካቲት፣ ሰኔ እና ሐምሌ 2001 የኦብነግ ታጣቂዎች በወታደራዊ እና ሲቪል ዒላማዎች ላይ 
የፈፀሙትን በሰላማዊ ሰዎች ላይ ጉዳት ያደረሱ ጥቃቶች በተመለከተ ምንም የተባለ ነገር 
የለም፡፡ በተመሳሳይ ሁኔታ በ1999 በሶማሊ ክልል ቻይናዎች በሚሰሩበት የነዳጅ ዘይት ተቋም 
ላይ ኦብነግ በፈፀመው ጥቃት ላይ ተሳትፎ እንዳላቸው ተጠርጥረው በ2000 በቁጥጥር ስር 
የዋሉትን ስምንት ሰዎች በተመለከተም ምንም በቀጣይነት የተሰራ የሚታወቅ ሥራ 
አልነበረም፡፡ ኦብነግ 65 ሰላማዊ ሰዎችን እና ዘጠኝ የቻይና ዜጎችን ገድሏል፡፡ 

አፈና 

ዘጠኝ መንግሥታዊ ያልሆነ ድርጅት ሠራተኞች በሚያዝያ ወር ኦብነግን እንወክላለን በሚሉ 
ቡድኖች ታፍነው ለአምስት ቀናት ታግተው ነበር፡፡ ሠራተኞቹ ምንም ጉዳት ሳይደርስባቸው 
ቢለቀቁም፣ ሰብዓዊ እርዳታዎችን በማቅረብ ከፀጥታ ኃይሎች ጋር መተባበር ኦብነግን ለኃይል 
እርምጃ እንደሚያነሳሳ ለአለቆቻቸው እንዲያስጠነቅቁ ተነግሯቸዋል፡፡ 

አካላዊ ጥቃት፣ ቅጣት እና ማሰቃየት 

በ2001 መጀመርያ አካባቢ በኦጋዴን ደገሐቡር እና ቀብሪደሃር ዞኖች ልዩ (ፌደራል) ፖሊስ 
ሴቶችን አስገድዶ በመድፈር እና ሌሎች ጥቃቶችን በመፈፀም ተወንጅሏል፡፡ 

ሕጻናት ወታደሮች 

የኢትዮጵያ የአገር መከላከያ ኃይል ወይም የክልል ፖሊስ ሕጻናትን ቀጥረዋል የሚል ምንም 
ሪፖርት ባይኖርም፣ በሶማሊ ክልል አንዳንድ የአካባቢ ሚሊሽያዎች ይህንን ማድረጋቸውን 
የሚያሳዩ ተዓማኒ ሪፖርቶች አሉ፡፡ ከቅርብ ዓመታት ወዲህ፣ የሶማሊ ክልል የፀጥታ እና 
አስተዳደር ጽ/ቤት ግጭት በሚታይባቸው ዞኖች የልዩ ፖሊስ ኃይላት እና የአካባቢ ሚሊሽያዎች 
ቅጥርን አጠናክረው ቀጥለዋል፡፡ በተጨማሪም የአሜሪካ የውጭ ጉዳይ መ/ቤት ያወጣውን 
ሕገ-ወጥ የሰዎች ዝውውር ዓመታዊ ሪፖርት በድረ-ገጽ www.state.gov/g/tip ላይ ይመልከቱ፡፡ 

ሌሎች ግጭት-ነክ ጥሰቶች 

መንግሥት መንግሥታዊ ያልሆኑ ድርጅቶች ሠራተኞች እና ጋዜጠኞች ግጭት ወዳለባቸው 
የሶማሊ ክልል አካባቢዎች እንዳይደርሱ መገደቡን ቀጥሏል፡፡ የመንግሥትን ፈቃድ ሳያገኙ ወደ 
ሶማሊ ክልል የገቡ ዓለም አቀፍ ጋዜጠኞች በቁጥጥር ሥር ውለው አገሪቱን ለቅቀው 
እንዲወጡ ተደርገዋል፡፡ መንግሥት ዓለም አቀፍ የቀይ መስቀል ማኅበርም ወደ ክልሉ 
እንዳይደርስ የጣለውን ገደብ አላነሳም፤ ቀደም ሲልም ዓለም አቀፉን ማኅበር ከኦብነግ ጋር 
ተባብሯል በሚል ከስሶታል፡፡ በዓመቱ መንገድ የመዝጋት እንቅስቃሴ በአማጺ ቡድኖች አባላት 
እንደተፈፀመ ሪፖርት ያደረጉ አንዳንድ የሰብዓዊ እርዳታ ድርጅቶች አባላት አማፅያኑ አልፎ 
አልፎ እነርሱንም ለጥቂት ሰዓታት በቁጥጥር ሥር እንዳዋሏቸው ተናግረዋል፡፡ እነዚሁ 
የሰብዓዊ እርዳታ ቡድኖች አባላት አማጽያኑ መንገድ ላይ አስቁመው ምን እንዳሏቸው ይናገሩ 
ዘንድ በአገር መከላከያ ሠራዊት አባላት ምርመራ ነክ ጥያቄ ቀርቦላቸው ነበር የሚሉ ሪፖርቶች 
አሉ፡፡ 

በ2008 (እ.አ.አ) የአገር መከላከያ ሠራዊት ሜዲስን ሳን ፍሮንቲየ - ሆላንድ (MSF-Holland) 
የተሰኘው ድንበር-የለሽ የሐኪሞች ድርጅት ባልደረቦችን ለኦብነግ የህክምና ድጋፍ አድርጋችኋል 
በሚል ዋርዴር ውስጥ በቁም እስር ላይ ያዋሏቸው ሲኾን፣ ቀብሪደሃር ውስጥ የሜዲስን ሳን 
ፍሮንቲየ - ስዊትዘርላንድን (MSF-Switzerland) ንብረት እና የመኪና ቁልፎችን በመውሰድ 
የድርጅቱ ባልደረቦች ወደ ከተማው የሚያደርጉትን እንቅስቃሴ ለሦስት ሳምንታት ገድበውታል፡፡ 

ከሁለቱም ጉዳዮች ጋር በተገናኘ የተጀመረ የፍትኅ ሒደትም ሆነ የተመሠረተ ክስ የለም፡፡ 
ሜዲስን ሳን ፍሮንቲየ - ሆላንድ በዋርዴር ዞን እንቅሰቃሴውን ሲቀጥል፣ ደገሐቡር ውስጥ 
ይንቀሳቀስ የነበረው ሜዲስን ሳን ፍሮንቲየ - ስፔን (MSF-Spain) ግን በነሐሴ በጽ/ቤቶቹ ላይ 
የእጅ ቦምብ ጥቃት ከተቃጣበት በኋላ ሥራውን አቋርጦ ወጥቷል፡፡ ጥቃቱ ቅሬታ ባደረበት 
የድርጅቱ የቀድሞ ሠራተኛ የተቀናበረ እንደሆነ ይታመናል፡፡  

ክፍል 2፡ የሲቪል መብት እና ነጻነቶች ከበሬታ 

ሀ. የመናገር እና የፕሬስ ነፃነት 

የመናገር ነጻነት እና የፕሬስ ነጻነት በሕገ-መንግሥቱ እና በሕግ የተደነገጉ ቢሆንም፣ በተግባር ግን 

መንግሥት እነዚህን መብቶች አላከበራቸውም፡፡ መንግሥት ጋዜጠኞችን፣ አሳታሚዎችንና የጋዜጣ 
አዘጋጆችን ማሠር፣ ማዋከብ እና ለፍርድ ማቅረቡን ቀጥሏል፡፡ መንግሥት ከሦስት የግል የኤፍ.ኤም. 

ራዲዮ ጣብያዎች በስተቀር፣ ብቸኛውን የቴሌቪዥን ጣብያ ጨምሮ ሁሉንም የብሮድካስት ሚዲያ 
መቆጣጠሩን ቀጥሏል፡፡ የግል-ዘርፍ እና የመንግሥት ጋዜጠኞች ዘወትር ራሳቸውን ሳንሱር 
ያደርጋሉ፡፡ የብሮድካስቲንግ ሕጉ የፖለቲካ እና የሃይማኖት ድርጅቶች ወይም የውጭ ዜጎች 
የብሮድካስት ጣብያዎች ባለቤት እንዳይሆኑ ይከለክላል፡፡ 

በመንግሥት ቁጥጥር ስር ያለው ሚዲያ እጅግ በአመዛኙ የመንግሥትን እና የገዢውን ፓርቲ 
ዕይታ አንፀባርቀዋል፡፡ ያም ሆኖ፣ አልፎ አልፎ የሬዲዮ እና የቴሌቪዥን የቀጥታ ስርጭቶች 
የፓርላማ ክርክሮችን የሚያካትቱ ሲሆን፣ የመንግሥት ጋዜጦችም ጭምር የተቃዋሚ 
የፓርላማ አባላትን ሐሳብ አሰራጭተዋል፡፡ በምርጫ ዘመቻ ወቅት፣ የመንግሥት መገናኛ 
ብዙኃን በፓርቲዎች መካከል የተደረጉ ክርክሮችን አሰራጭተዋል፤ (በእነዚህ ክርክሮች ወቅት) 
የአየር ሰዓት በፓርላማ መቀመጫ (ብዛት) ላይ ተመሥርቶ በመደልደሉ የገዢው ፓርቲ 
ተናጋሪዎች አብዛኛውን የአየር ሰአት አግኝተዋል፡፡ 

ምንም እንኳ በዓመቱ ጥቂት አዳዲስ፣ አነስተኛ ሥርጭት ያላቸው ጋዜጦች ቢታተሙም፣ 
የግል ጋዜጦች ቁጥር አናሳ ነበር፡፡ በግምት 20 ያህል በፖለቲካ እና በቢዝነስ ላይ ያተኮሩ፣ 
ሳምንታዊ ስርጭታቸው ከ150,000 የሚበልጥ ጋዜጦች በአማርኛ ቋንቋ እና በእንግሊዝኛ ቋንቋ 
ታትመዋል፡፡ 

መንግሥት ብቸኛውን የጋዜጣ ማተሚያ ቤት በባለቤትነት ይዞ የሚገኝ ሲኾን፣ የሞኖፖሊ 
ይዞታውንም፣ ሌሎች ነገሮችን ጨምሮ፣ በአሳታሚዎች ላይ በየጊዜው የህትመት ወጪን 
ለመጨመር ተጠቅሞበታል፡፡ ይህ ድርጊት የግል ጋዜጣ አሳታሚዎች የሚያሳትሟቸውን 
ቅጂዎች መጠን ከአቅማቸው ጋር እንዲያጣጥሙ በማስገደድ በግል ጋዜጦች የስርጭት መጠን 
ላይ ተጽዕኖ እንዳደረገ ሪፖርቶች አመልክተዋል፡፡ 

የውጭ ጋዜጠኞች እና በውጭ አገር ህትመቶች የተቀጠሩ ኢትዮጵያውያን ወኪል ዘጋቢዎች 
አንዳንዴ መንግሥትን የሚተቹ ዘገባዎችን አጠናቅረው ለህትመት አብቅተዋል፤ ያም ሆኖ ግን 
ራሳቸውን ሳንሱር እንዲያደርጉ በመንግሥት ግፊት ተደርጎባቸዋል፡፡ በቁጥር ጥቂት የውጭ 

ጋዜጠኞች መቀመጫቸውን በአገሪቱ አድርገው ይሰራሉ፡፡ በዓመቱ ጥቂት የውጭ ሚዲያ 
ሪፖርተሮች ለማስፈራራት እና ለወከባ ተዳርገዋል ወይም መንግሥትን የሚተች ጽሑፍ 
በማውጣታቸው ከአገር የማባረር እርምጃ ተዝቶባቸዋል፡፡ 

ለምሳሌ፣ በወርኃ ጥር ትግራይ ውስጥ ሕጋዊ የመኖሪያ ፈቃድ ያለው እና ከመንግሥት የዘገባ 
ሥራ ፈቃድ (እውቅና) የተሰጠው የውጭ ጋዜጠኛ በክልሉ የምግብ እርዳታ ፖለቲካዊ ሥራ 
ይሰራበታል የሚለውን ክስ ለመመርመር ሙከራ ሲያደርግ የብሔራዊ መረጃ እና ደኅንነት 
አገልግሎት ኃላፊዎች ይዘው አሰሩት፡፡ የሥራ ፈቃድ ደብዳቤውን እና የሞባይል ስልኩን 
ተነጥቆ፣ በባለሥልጣናት አማካይነት ወደ አዲስ አበባ ተወሰደ፡፡ በዚያም የኢሚግሬሽን 
ኃላፊዎች ዘንድ ሲጠየቅ ቆይቶ ሌሊቱን በአየር ማረፍያው እንዲቆይ ተደርጓል፡፡ የቆንስላ 
ኃላፊዎችንም ሆነ ቤተሰቡን በስልክ ለመጥራት አልተፈቀደለትም፡፡ ጋዜጠኛው ወደ 48 ሰአታት 
ገደማ በቁጥጥር ሥር ከቆየ በኋላ የተለቀቀ ሲኾን፣ በውጭ ጉዳይ ሚኒስቴር እና በኢሚግሬሽን 
ኃላፊዎች በሁለት ቀናት ውስጥ አገሪቱን ለቅቆ እንዲወጣ ተነገረው፡፡ ተለይቶ የተጠቀሰ ምንም 
ዓይነት ክስ አልቀረበበትም፡፡ የኋላ ኋላ ግን የሙያ ፍቃዱ ተመልሶለት፣ ኢትዮጵያ ውስጥ 
መኖር እና በጋዜጠኝነት መሥራቱን ሊቀጥል እንደሚችል ተነገረው፡፡ 

በግንቦት ወር አውራምባ ታይምስ የተባለው ሳምንታዊ የአማርኛ ጋዜጣ ዋና አዘጋጅ ውብሸት 
ታዬ ከአገር አቀፉ ምርጫ ሁለት ቀናት ቀደም ብሎ በኢትዮጵያ ብሮድካስቲንግ ባለሥልጣን 
መሥሪያ ቤት ተጠራ፡፡ በዚያም መድረክ ለተሰኘው ዋነኛ ተቃዋሚ ፓርቲ የወገነ ሚዛናዊ 
ያልሆነ ዘገባ በማቅረብ ተከሰሰ፡፡ የባለሥልጣኑ መሥሪያ ቤት ክስ ያቀረበበት የገጽታ (ፊቸር) 
ዘገባ ሁለት የመስቀል አደባባይ ፎቶግራፎች ለንጽጽር የታተሙበት ነበር -- አንደኛው 
ቁጥራቸው ከአንድ ሚሊዮን በላይ የሚሆኑ የተቃዋሚ ደጋፊ ሰልፈኞች የሚታዩበት በ1997 
የተነሳ ፎቶግራፍ ሲኾን፣ ሌላኛው ፎቶግራፍ በዓመቱ የተነሳ የኢሕአዴግ የቅስቀሳ ፖስተር 
ብቻ የሚታይበት ባዶ አደባባይ ነበር፡፡ ጽሑፉ ‹‹ይህ ሕዝብ የት ሄደ?›› የሚል ርዕስ ነበረው፡፡ 
እናም ለውብሸት እንዲህ ያለ መጣጥፍ እንደማይፈቀድ እና አንዳች ዓይነት ረብሻ ቢቀሰቀስ 
በኃላፊነት እንደሚጠየቅ ተነገረው፡፡ ይህ ከሆነ ከጥቂት ጊዜያት በኋላ ውብሸት ከአውራምባ 
ታይምስ ዋና አዘጋጅነቱ ራሱን አገለለ፡፡ 

በሰኔ 22፣ አዲሱ የአውራምባ ታይምስ ጋዜጣ ዋና አዘጋጅ ዳዊት ከበደ፣ ጋዜጣው በፖስታ 
ሳጥኑ ውስጥ የተከፈቱ ደብዳቤዎች እና የተቀደዱ ፖስታዎች እንደሚደርሱት በመግለጽ ቀደም 
ሲል በዚያው ወር ቢያንስ ሦስት ጊዜ ያህል ለኢትዮጵያ ፖስታ አገልግሎት ድርጅት አቤቱታ 
ማቅረቡን ሲ.ፒ.ጄ (CPJ) የተሰኘው የጋዜጠኞች መብት ተከላካይ ቡድን አስታውቋል፡፡ 
የኢትዮጵያ ፖስታ አገልግሎት ድርጅትም የደብዳቤዎቹ መቀደድ መንስዔ ‹‹ከወረቀቱ ጥራት 
ማነስ›› የመጣ ሊሆን እንደሚችል አረጋግጦለታል፡፡ 

ሐምሌ 12፣ ባለቤትነቱ የአማረ አረጋዊ (የThe Reporter አሳታሚ እና ባለቤትም ነው) የሆነው 
ሚዲያ እና ኮሙኒከኬሽንስ ሴንተር፣ ከአዲስ አበባ 21 ማይሎች ርቃ በምትገኘው ዱከም ከተማ 
ማተሚያ ቤት ለማቋቋም ከክልሉ አስተዳደር በሊዝ በገዛው ቦታ ላይ የጀመረውን የግንባታ 
ሥራ እንዲያቆም በኦሮሚያ ክልል ልዩ የዞን አስተዳደር ታዝዟል፡፡ በሐምሌ 17፣ የመንግሥት 

ቤቶች ኤጀንሲ፣ አዲስ አበባ ውስጥ የሚገኘውን እና በአማረ ይዞታ ስር የነበረውን የኤም.ሲ.ሲ 
የቢሮ ሕንጻ በሕገ-ወጥ መንገድ የተያዘ በሚል ተረክቦታል፡፡  

በነሐሴ 20፣ የኢትዮጵያ ብሮድካስቲንግ ባለሥልጣን ዳይሬክተር ጄነራል ደስታ ተስፋው 
ለአውራምባ ታይምስ ጋዜጣ አዘጋጅ በዜና ዘገባዎች ላይ የሚጠቀምባቸውን ምንጮች ይጠቅስ 
ዘንድ የሚጠይቅ ደብዳቤ ልኮለታል፡፡ ሕገ-መንግሥቱ ጋዜጠኞች በፍርድ ቤት ሒደት ላይም 
እንኳ ቢሆን የግድ ምንጮቻቸውን መጥቀስ እንደማይኖርባቸው ይገልጻል፡፡ 

በመስከረም 1፣ ኢዘዲን መሐመድ የተባለው የአል-ቁድስ ጋዜጣ ዋና አዘጋጅ ስም ማጥፋትን 
እና በሰዎች መካከል ግጭት ማነሳሳትን ጨምሮ የፕሬስ ሕጉን አንቀጽ 10 በመተላለፍ ክሶች 
ለስምንት ወራት ያህል ከታሰረ በኋላ ተፈትቷል፡፡ ኢዘዲን የተከሰሰው በጋዜጣው በትምህርት 
ቤቶች ውስጥ የሚካሄድ ሃይማኖታዊ አምልኮን አስመልክቶ በትምህርት ሚኒስቴር የወጣ 
ደንብን የሚተች ጽሑፍ ማተሙን ተከትሎ ነበር፡፡ ምንም እንኳ ኢዘዲን ቢለቀቅም፣ በዚያው 
ዕለት የ17 ዓመት ወንድ ልጁ አህመድ ኢዘዲን በአፋር ክልል በቁጥጥር ስር ውሏል፡፡ አባቱ 
በእስር ላይ በነበረበት ወቅት አሕመድ የአል-ቁድስ ጋዜጣ ተጠባባቂ ኤዲተር ሆኖ እየሰራ ነበር፡፡ 
አህመድ የታሰረው የአፋር እስልምና ጉዳዮች ምክር ቤትን የሚተች ጽሑፍ በማውጣቱ ሳቢያ 
ነው ተብሏል፡፡ 

በሚያዝያ 2001 የመንግሥት ኮሙኒኬሽን ጽ/ቤት ፒተር ሔይንሌይን፣ መለስካቸው አመሐ 
እና እስክንድር ፍሬው የተባሉ ሦስት የአሜሪካ ድምጽ ጋዜጠኞችን ጠርቷቸው የመለስካቸውን 
እና የእስክንድርን ፍቃዶች ፈጽሞ ባልተገለፀ ምክንያት ለሦስት ቀናት ያገደበትን ጉዳይ 
በተመለከተ በቀጣይነት የተደረገ ምንም አዲስ ነገር አልነበረም፡፡ 

በሐምሌ 2001 አብረሃም በጊዜው የአዲስ ነገር ጋዜጠኛ በኢትዮጵያ ኦርቶዶክስ ቤተ-ክህነት 
አመራር ውስጥ የተፈጠረ አለመግባባትን ለመዘገብ ሲሞክር ባልታወቁ ሰዎች ድብደባ 
የተፈፀመበት ሲኾን፣ በዚህ ጉዳይ ዙርያም በቀጣይነት የተደረገ ምንም አዲስ ነገር አልነበረም፡፡ 

በመስከረም 2001 የአዲስ አበባ ነዋሪና ኢትዮጵያዊ ዜግነት ያለው ካሳሁን አዲስ በውጭ አገር 
ለሚታተም ጋዜጣ በሪፖርተርነት ሲሰራ ቆይቶ ተገቢ ባልሆነ ክስ ለቅጣት ሊዳረግ እንደሚችል 
አሳማኝ የሆነ ፍራቻ ስላደረበት አገር ጥሎ ጠፍቷል፡፡ በዚህ ጉዳይ ላይም በቀጣይነት የተደረገ 
ምንም አዲስ ነገር አልነበረም፡፡ 

በታሕሳስ 2001፣ በአዲስ አበባ ይታተም የነበረና ብዙውን ጊዜም የመንግሥት ፖሊሲዎችን 
የሚተች አዲስ ነገር የተባለ ሳምንታዊ ጋዜጣ ይደርስበት ነበር ከተባለ ለወራት የዘለቀ 
የመንግሥት ወከባ በኋላ መታተሙ አቁሟል፡፡ አብይ ተክለማርያም፣ መስፍን ነጋሽ እና 
ታምራት ነገራ የሚባሉ ሦስት የጋዜጣው ሠራተኞች አገር ጥለው ተሰድደዋል፡፡ 

በ2008 (እ.አ.አ) በወቅቱ አውራምባ ታይምስ የተሰኘው ሳምንታዊ ጋዜጣ ዋና አዘጋጅ የነበረው 
ዳዊት ከበደ ለአካባቢ ምርጫ የኢሕአዴግ እጩዎችን የሚያስተዋውቅ ፖስተር በጋዜጣው ላይ 

ማስታወቂያ በማተሙ የኢትዮጵያ ብሔራዊ ምርጫ ቦርድ የምርጫ ደንቦችን በመተላለፍ 
ከስሶት ነበር፡፡ ክሱ በየካቲት ወር ውድቅ ተደርጓል፡፡ 

በአማርኛ ቋንቋ የሚታተመው እንቁ ወርኃዊ የግል የመዝናኛ መጽሔት ሠራተኞች የሆኑት 
የአለማየሁ ማህተመወርቅ እና የሦስት ባልደረቦቹ ጉዳይ ምን እንደደረሰ በውል የሚታወቅ ነገር 
የለም፡፡ መንግሥት በ2008 (እ.አ.አ) ጋዜጠኞቹን ‹‹ሕዝብን ሊያነሳሳ የሚችል ቀስቃሽ 
ጽሑፎች›› አትማችኋል ብሎ ከከሰሳቸው በኋላ ለአምስት ቀናት አስሮ ለቋቸዋል፡፡ አለማየሁ 
በተጨማሪም የሕዝብ ሰላምን ስጋት ላይ በመጣልም ተከስሶ ነበር፡፡ መጽሔቱ በሪፖርቱ ዓመት 
ሥራውን ቀጥሎ ነበር፡፡ 

ስለ ግንቦት 7 ጽሑፍ አትሞ በማውጣት በሐሰተኛ ወሬ ሕዝብን በማነሳሳት ወንጀል በ2008 
(እ.አ.አ) ተከስሰው የነበሩት ዳዊት ከበደ እና ወሰንሰገድ ገብረኪዳን በታሕሳስ 2001 በዋስ 
ተለቅቀዋል፡፡ 

በ2008 (እ.አ.አ) ሁለት የፖሊስ አባላት፣ አንደኛው ከአዲስ አበባ ሌላው ከጎንደር የመጣ፣ 
የሪፖርተር ጋዜጣ ዋና አዘጋጅ አማረ አረጋዊን ከቢሮው በቁጥጥር ስር አዋሉት፡፡ አማረ 
በቁጥጥር ስር የዋለው ጎንደር የሚገኘው፣ ንብረትነቱ የኢሕአዴግ የሆነ ዳሽን ቢራ ፋብሪካ 
ጋዜጣው በ2008 (እ.አ.አ) በፋብሪካው የተከሰተ የአሠሪና ሠራተኛ ውዝግብን አስመልክቶ 
ካወጣው ዘገባ ጋር በተያያዘ በግል ባቀረበው የስም ማጥፋት ክስ ነበር፡፡ በ2008 አማረ ፍርድ 
ቤት ቢቀርብም፣ በእርሱ ላይ የተመሠረቱ ክሶች እንደሌሉ ተነግሮት ለዋስትና ያስያዘው ገንዘብ 
ተመልሶለታል፡፡ የጽሑፉ አቅራቢ ተሾመ ንቁ በ2008 ፍርድ ቤት ቀርቦ በ300 ብር የዋስትና 
ገንዘብ ተለቋል፡፡ 

ተሾመ በዋስትና ከተለቀቀ በኋላ ማንነታቸው ከማይታወቅ ሰዎች የማስፈራሪያ የስልክ ጥሪዎች 
ይደርሱት እንደነበር ከመገለፁም ባሻገር፣ ማንነታቸው ባልተገለፀ ሰዎች ማስፈራርያና ድብደባም 
ተፈጽሞበት ነበር ተብሏል፡፡ በጥር 2001 ተሾመ ወደ ኬንያ እንደኮበለለ አንድ የግል ጋዜጣ 
ዘግቧል፡፡ ነሐሴ 2001 የዳሽን ቢራ ፋብሪካ ሥራ አስኪያጅ በአማረ ላይ የስም ማጥፋት ክስ 
መሥርቶበታል፡፡ የፈደራል ከፍተኛ ፍርድ ቤት 10ኛ ወንጀል ችሎት አማረ የቀረበበትን ክስ 
እንዲከላከል አዝዞታል፡፡ በክርክሩም አማረ በመርታቱ ክሱ በመጋቢት ውድቅ ተደርጓል፡፡ 

በ2008 (እ.አ.አ) አማረ አረጋዊ ወንድ ልጁ ከሚማርበት ት/ቤት ፊት ለፊት በወሮበሎች ጥቃት 
ተፈጽሞበታል፡፡ በአማረ ላይ ጥቃት መፈፀማቸውን ያመኑ ሦስት ግለሰቦች፣ በፌደራል ከፍተኛ 
ፍ/ቤት ቀርበው ጥቃት እንዲያደርሱበት የተቀጠሩ መሆናቸውን መስክረዋል፡፡ አማረ ጥቃቱ 
በጋዜጣው ላይ የሚወጡ የሙስና ዘገባዎች ስጋት ላይ በጣሏቸው የመንግሥት ደጋፊዎች 
የተፈፀመ ነው ብሎ እንደሚጠረጥር ተናግሯል፡፡ ምንም እንኳ አማረ ጥቃት እንዲፈጽሙበት 
ወሮበሎቹን ባሰማራበት ሰው ላይ ቀጣይ ምርመራ እንዲደረግ መወትወቱን ቢቀጥልም፣ 
በዓመቱ መጨረሻ በዚህ ረገድ ምንም የታየ ቀጣይ ሥራ አልነበረም፡፡ 

ከ1997ቱ አገራዊ ምርጫ በኋላ ታስረው በ1999 የተለቀቁትን ጨምሮ በርካታ ጋዜጠኞች 
በራሳቸው ውሳኔ አገራቸውን ለቅቀው ተሰድደዋል፡፡ 

ጠቅላይ ሚኒስትር መለስ የአሜሪካ ድምጽ የአማርኛ አገልግሎት ስርጭቶች በኢትዮጵያ 
እንዳይደመጡ ትዕዛዝ ሊሰጡ እንደሚችሉ መጋቢት 9 ቀን በይፋ ተናግረዋል፡፡ ጠቅላይ 
ሚኒስትሩ የአሜሪካ ድምጽን ከ‹‹ራዲዮ ሚል ኮሊን›› ጋር አነጻጽረውታል -- ራዲዮ ‹‹ሚል 
ኮሊን›› በ1994 (እ.አ.አ) በሩዋንዳ የተፈፀመውን የዘር ማጥፋት ወንጀል የማነሳሳት ሚና 
የተጫወተ ራዲዮ ጣቢያ ነው፡፡ የአሜሪካ ድምጽ የአማርኛ አገልግሎት ስርጭት ከመጋቢት 
እስከ ጥቅምት በመላ አገሪቱ የመስተጓጎል ሁኔታ አጋጥሞታል፡፡ 

ከአምስተርዳም የሚሰራጨው እና መንግሥትን በኃይል የመገልበጥ አማራጭን በሚያራምደው 
የግንቦት 7 ቡድን የሚደገፈው የኢትዮጵያ ሳተላይት ቴሌቪዥን ስርጭቱ ከጀመረበት ከግንቦት 
ወር አንስቶ አገልግሎቱ ኢትዮጵያ ውስጥ ተደጋጋሚ መስተጓጎል እንዳጋጠመው ተናግሯል፡፡ 

በሰኔ 2001 የኢትዮጵያ ብሮድካስቲንግ ባለሥልጣን ሸገር ኤፍ.ኤም (102.1) የተሰኘውን የግል 
ራዲዮ ጣቢያ፣ የአሜሪካ ድምጽ ዝግጅቶችን ዳግም ማሰራጨቱን ሙሉ በሙሉ እንዲያቆም 
አዝዞታል፡፡ ሸገር የተወሰኑ የአሜሪካ ድምጽ ዝግጅቶችን፣ ይበልጡንም የሙዚቃ 
መስተንግዶዎችን፣ ከጣብያው ጋር በተፈራረመው ስምምነት መሠረት በየዕለቱ ሲያስተላልፍ 
ቆይቶ ነበር፡፡ የሸገር ሥራ አመራር ጉዳዩን ከባለሥልጣኑ መስሪያ ቤት ጋር ተነጋግሮ የፈታው 
ሲኾን፣ ጣቢያው ፕሮግራሞችን ዳግም አየር ላይ ለማዋል በቅድሚያ የመንግሥትን ይሁንታ 
ማግኘት እንደሚኖርበት በባለሥልጣኑ መሥሪያ ቤት ተነግሮታል፡፡ በተገቢው የአሰራር ሒደት 
ካለፈ በኋላም፣ ሸገር ከአጫጭር ዜናዎቹ በስተቀር ሁሉንም የአሜሪካ ድምጽ ፕሮግራሞች 
ዳግም ማሰራጨቱን እንደገና ጀምሯል፡፡ 

የአገሪቱ ፓርላማ በ2008 (እ.አ.አ) የመገናኛ ብዙኃን እና የመረጃ ነጻነት አዋጅን አጽድቋል፡፡ 
ሕጉ ጋዜጠኞች ፍርድ ቤት ከመቅረባቸው በፊት እንዳይታሰሩ እና የግል ሚዲያ ሳንሱር 
እንዳይደረግ ከልክሏል፤ እንዲሁም ለጋዜጠኞች የሙያ ማኅበራት የመመሥረት መብት እውቅና 
ሰጥቷል፡፡ ነገር ግን ሕጉ በህትመት ሚዲያ ሥራ ላይ መሠማራት የፈቀደው በኩባንያ መልክ 
ለተቋቋሙ ድርጅቶች ብቻ ነው፤ ሕጉ ቀደም ሲል ፈቃድ የወሰዱ የፕሬስ ድርጅቶችን በሙሉ 
ዳግም እንዲመዘገቡ ጠይቋል፤ የውጪ ዜጎችን እንዲሁም ከአንድ ዘርፍ በላይ (ለምሳሌ 
በህትመት እና በሬዲዮ ዘርፍ) የሚዲያ ባለቤትነትን ከልክሏል፤ ለመንግሥት የሚዲያ ድርጅትን 
የመክሰስ ያልተገደበ መብት ሰጥቷል፤ የመንግሥት ባለሥልጣናትን ስም ማጉደፍን በወንጀል 
የሚያስጠይቅ ጥፋት አድርጓል፤ የስም ማጥፋት ወንጀል ቅጣትን ወደ 100,000 ብር 
አሳድጎታል፤ ‹‹ብሔራዊ ጥቅም›› ለህትመት የተዘጋጁ ሥራዎችን ከመታተማቸው በፊት አግዶ 
ለመያዝ ምክንያት ሊሆን እንደሚችል ደንግጓል፤ የመንግሥት የመረጃ ኃላፊዎች በራሳቸው 
ዕይታ፣ ያለ ፍርድ ቤት ጣልቃ-ገብነት፣ መረጃዎችን ‹‹ሚስጥር›› ብለው ሲፈርጁ  መረጃውን 
ያለመስጠት መብት እንዳላቸው ይደነግጋል፤ እንዲሁም የኮሙኒኬሽን ጉዳዮች ጽ/ቤት ሚዲያን 
የመቆጣጠር ሥልጣን አጽንቷል፡፡ 

የማስታወቂያ ሚኒስቴር በ2008 (እ.አ.አ) ፈርሷል፡፡ አዲሱ የኮሙኒኬሽን ጉዳዮች ጽ/ቤት 
በቀጥታ ለጠቅላይ ሚኒስትሩ ሪፖርት ያደርጋል፡፡ የኢትዮጵያ ብሮድካስቲንግ ባለሥልጣን 
የፕሬስ ምዝገባ እና ቁጥጥርን ኃላፊነት ከፈረሰው ሚኒስቴር ተረክቧል፡፡ በህትመት ላይ የነበሩ 

ጋዜጦች እና መጽሔቶች በሙሉ በ2009 (እ.አ.አ) በኢትዮጵያ ብሮድካስቲንግ ባለሥልጣን 
ዳግም መመዝገብ ይጠበቅባቸው ነበር፡፡ 

በየካቲት 2001 የኢ.ብ.ባ. የጋዜጣ እና የመጽሔት አሳታሚዎች እንዲሁም በአንድ የሚዲያ 
ድርጅት ውስጥ ከ2 በመቶ በላይ የባለቤትነት ድርሻ ያላቸው ሰዎችን በአዘጋጅነት እና በምክትል 
አዘጋጅነት ቦታ ከመሥራት የሚያግድ መመርያ አውጥቷል፡፡ 

መንግሥት የፕሬስ ፈቃድ ሰጪ ባለሥልጣን መሥሪያ ቤቱን በተዘዋዋሪ ሚዲያን ሳንሱር 
ለማድረግ ተጠቅሞበታል፡፡ በሰኔ 2001 የፌደራል ከፍተኛ ፍርድ ቤት ሲሳይ አጌና፣ ሰርካለም 
ፋሲል እና እስክንድር ነጋ ያቀረቡትን አቤቱታ ውድቅ በማድረግ፣ የቀድሞ አሳታሚ 
ድርጅቶቻቸው እንዲዘጉ በ2005 (እ.አ.አ) በፍርድ ቤት ተላልፎባቸው በነበረ ውሳኔ ምክንያት 
የፕሬስ ፍቃድ ሊሰጣቸው እንደማይችል ወስኖባቸዋል፡፡ ተከሳሾቹ ከቀረቡባቸው ክሶች በሙሉ 
በነጻ የተለቀቁ እና የቀድሞ ኩባንያዎቻቸውም በሥራ ላይ የሌሉ ሆነው ሳለ ፍርድ ቤቱ 
ለእነዚህ ግለሰቦች (የፕሬስ ሥራ) ፈቃድ መስጠት የቀድሞ ኩባንያዎቻቸው እንዲዘጉ በ2005 
የተላለፈውን የፍርድ ቤት ትዕዛዝ እንደመቃረን የሚቆጠር ሆኖ አግኝቶታል፡፡        

በየካቲት 2001 የፌደራል ክፍተኛ ፍርድ ቤት በ1997 አገራዊ ምርጫ ወቅት በጋዜጦቻቸው 
ላይ ካወጧቸው ዘገባዎች ጋር በተገናኘ በእነዚሁ ሦስት ጋዜጠኞች ላይ በ2008 (እ.አ.አ) 
ተጥሎባቸው የነበረን በድምሩ ወደ 300,000 ብር የሚደርስ የገንዘብ ቅጣት ውድቅ አድርጓል፡፡ 
በ2008 (እ.አ.አ) ፍርድ ቤት ቀርበው ለግለሰቦች የተሰጠ ምህረት በእነርሱ ላይ ተጥሎ በነበረ 
የገንዘብ ቅጣት ላይም ተፈጻሚነት እንደሚኖረው የሚደነግገውን የምህረት ሕግ በመጥቀስ 
የጽሑፍ ጥያቄያቸውን አቅርበዋል፡፡        

በ2008 (እ.አ.አ) የቅንጅት ለአንድነት እና ለዴሞክራሲ ሊቀ-መንበር አየለ ጫሚሶ በሦስት የግል 
ጋዜጦች -- አዲስ ነገር፣ አውራምባ ታይምስ እና በአሁኑ ጊዜ ከህትመት ውጭ በሆነው ሶሬሳ 
-- ላይ ክስ መስርቶ ነበር፡፡ አየለ እነዚህ ጋዜጦች የእርሱን ፓርቲ ስም ለሌላ ቡድኖች 
ተጠቅመውበታል የሚል ክስ ነበር ያቀረበው፡፡ የአውራምባ ታይምስ ዋና አዘጋጅ ዳዊት ከበደ 
በ2008 በስም ማጥፋት ክስ ፍርድ ቤት ቀርቦ በ2000 ብር ዋስ ተለቅቋል፡፡ በታሕሳስ 2001 
አየለ ጫሚሶ በሦስቱ ጋዜጦች ላይ የመሠረተው ክስ እንዲቋረጥ ፍርድ ቤቱን ጠይቋል፡፡      

የኢንተርኔት ነጻነት 

መንግሥት የኢንተርኔት ተደራሽነትን ገድቧል፣ የተቃዋሚ ድረ-ገጾችንም -- መንግሥትን 
በኃይል የመጣል አማራጭ የሚያራምዱ የአማጺያን ድርጅቶችን (ኦነግ፣ ኦብነግ፣ ግንቦት 7) 
ጨምሮ፣ እንዲሁም አዲስ ነገር፣ ናዝሬት፣ ኢትዮጵያን ሪቪው፣ ሳይበር ኢትዮጵያ፣ ቋጠሮ 
የአማርኛ መጽሔት፣ ትንሣዔ ኢትዮጵያ፣ እና የኢትዮጵያ ሚዲያ ፎረም የመሳሰሉ በርካታ 
የዜና ብሎጎችን (ኢትዮጵያ ውስጥ) እንዳይከፈቱ ዘግቷል፡፡      

በመጋቢት 2001 መጀመርያ አካባቢ መንግሥት በሁሉም የአገር ውስጥ የዜና ድረ-ገጾች እና 
የተቃዋሚ ድረ-ገፆች ላይ ጥሎ የነበረውን ገደብ ለአጭር ጊዜ አንስቶት ነበር፡፡ ነገር ግን 
Nazret.comን ጨምሮ አንዳንድ ድረ-ገጾች ብዙም ሳይቆዩ ዳግም መታገዳቸውን ሪፖርት 
አድርገዋል፡፡     

በ2008 (እ.አ.አ) ኮሚቲ ቱ ፕሮቴክት ጆርናሊስትስ (ሲ.ፒ.ጄ) ባወጣው ጋዜጣዊ መግለጫ፣ 
ከታመኑ ምንጮች በተገኘ መረጃ መሠረት የድርጅቱ ሰርቨር ኢትዮጵያ ውስጥ በሚገኙ 
ተጠቃሚዎች ተደራሽ እንዳልሆነ እና ከአገሪቱ የሚላኩ የኢ-ሜይል መልዕክቶችም ወደ ሲፒጄ 
እንደማይደርሱ ገልጿል፡፡ እነዚህ ሪፖርቶች መሰማት የጀመሩትም ሲፒጄ የሪፖርተር ጋዜጣ 
ዋና አዘጋጅ አማረ አረጋዊን መታሰር እያጣራ በነበረበት ሰሞን ነው፡፡ ሪፖርተር ጋዜጣም 
በዚህን ጊዜ ድረ-ገፁ ለአራት ቀናት ያህል እንዳይከፈት ታግቶ እንደነበር ተናግሯል፡፡ የሲፒጄ 
ድረ-ገጽ በዚሁ ዓመት ውስጥ በሌላ ጊዜያትም ለኢትየጵያ ተጠቃሚ ተደራሽ አልነበረም፡፡ 
ሲፒጄ ከኢ-ሜይል ጋር ተዛማጅ የሆኑ እና በአገር ውስጥ ድረ-ገፁን ከመክፈት ጋር ስለ ተያያዙ 
ጉዳዮች ሪፖርት ማድረጉን ቀጥሏል፡፡          

እስከ መጋቢት 2001 ድረስ የኢትዮጵያ ቴሌኮሙኒኬሽን ኮርፖሬሽን 42,707 የኢንተርኔት 
ደንበኞች እንዳሉት ሪፖርት አድርጓል፡፡ በከተሞች አካባቢ ያሉ ዜጎች በኢንተርኔት ካፌዎች 
የመጠቀም ዕድል አላቸው፤ ነገር ግን የገጠሩ ኅብረሰተብ ኢንተርኔት የማግኘት ዕድል እጅግ 
በጣም ውሱን ነው፡፡ እንደ ዓለም አቀፍ የቴሌኮሙኒኬሽን ሕብረት የ2008 (እ.አ.አ) 
ስታቲስቲክስ፣ ከአገሪቱ ነዋሪዎች ውስጥ ኢንተርኔት የሚጠቀሙት በግምት 0.45 ከመቶ ያህል 
ናቸው፡፡ የሞባይል ስልክ የጽሑፍ መልዕክት በመላ አገሪቱ ይገኛል፡፡ ከኮሙኒኬሽን እና መገናኛ 
ሚኒስቴር እንደተገኘው መረጃ፣ የሞባይል ስልክ ደንበኞች ቁጥር 6.1 ሚሊዮን አካባቢ ነበር፡፡ 

የአካዳሚ ነፃነትና ባህላዊ ሁነቶች 

መንግሥት በዓመቱ የአካዳሚ ነጻነትን ገድቦ ነበር። ማንኛውም መምህር ከመደበኛው 
የትምህርት መርኃ-ግብር ውጭ በምንም መልኩ ወጣ እንዲል የማይፈቀድለት ሲኾን፣ 
በዩኒቨርሲቲ ቅጥር ግቢዎች ውስጥ የፖለቲካም ሆነ ማንኛውም የመደራጀት እንቅስቃሴዎችን 
በጥብቅ ከልክሏል። በርካታ ያልተረጋገጡ ሪፖርቶች እንደሚያመለክቱት ከሆነ የኢሕአዴግ 
አባል ያልሆኑ በማይፈልጉት የሥራ መደብ የመመደብ፣ እንዲሁም ዕድገት ሲመጣ የመዘለል 
ዕድላቸው ሰፊ ነበር። አካዳሚያዊ ውሳኔዎችም ግልጽነት የጎደላቸው ከመሆናቸው የተነሳ 
የድርጅት አባልነትን፣ ብሔርን ወይም ሃይማኖትን መሠረት ያደረጉ መድልዎዎች 
እንደሚፈፀሙ በመግለጽ የአካዳሚ ማኅበረሰቡ አባላት ቅሬታቸውን አሰምተዋል። ሐሳብን 
የመግለጽና የመሰብሰብ መብቶች በዩኒቨርሲቲም ሆነ በሁለተኛ ደረጃ ትምህርት ቤቶች ገደብ 
ተጥሎባቸዋል። የተቃዋሚ የፖለቲካ ድርጅቶች አባል የሆኑ ወይም ደጋፊ ናቸው ተብለው 
የሚታሰቡ በርካታ መምህራን በተለይ በኦሮሚያ፣ በትግራይ፣ በአማራ እና በደቡብ ብሔር 
ብሔረሰቦችና ሕዝቦች ክልል በአካባቢ ባለሥልጣናት ወከባ እንደደረሰባቸው ሪፖርቶች 
አመልክተዋል። ከዚህም አልፎ ሥራቸውን ሊያጡ እንደሚችሉ ወይም ራቅ ወዳለ ቦታ 
ሊመደቡ እንደሚችሉ ማስፈራርያ ደርሷቸዋል። 

አንዳንድ የኮሌጅ ተማሪዎች ዩኒቨርሲቲ ለመግባት ወይም ከምረቃ በኋላ በመንግሥት መሥሪያ 
ቤቶች ለመቀጠር የኢሕአዴግ ደጋፊ እንዲሆኑ ግፊት ተደርጎባቸው እንደነበር ሪፖርቶች 
አመልክተዋል። መምህራን፣ የአሥረኛ ክፍልና ከዚያም በላይ የሆኑ ተማሪዎች ስለ አብዮታዊ 
ዴሞክራሲ እና ስለ ኢሕአዴግ የኢኮኖሚ ልማት፣ ስለ መሬት እና ስለ ትምህርት ፖሊሲ 
ሥልጠና መውሰድ ይጠበቅባቸው ነበር። ከሥልጠናው በኋላ ለኢሕአዴግ አባልነት መመዝገቢያ 
ቅጽ ለተሳታፊዎች ይበተናል። ይህ ሁኔታ ወደፊት ዩኒቨርሲቲ ለመግባት የኢሕአዴግ አባል 
መሆን ይጠበቅብናል የሚል አስተሳሰብ በአንዳንድ ተማሪዎች ላይ አሳድሯል። 

በነሐሴ ወር የትምህርት ሚኒስቴር የመንግሥት እና የግል ዩኒቨርሲቲዎች የርቀት ትምህርት 
እንዳይሰጡ የሚከለክል መመሪያ አሰራጭቷል። በዚሁ መመሪያ መሠረት የግል ዩኒቨርሲቲዎች 
በሕግ እና በመምህራን ትምህርት የመጀመሪያ ዲግሪ እንዳያስተምሩ ታግደዋል። ከዚህ 
በተጨማሪ መመሪያው የግል ዩኒቨርሲቲዎች ሥርዓተ ትምህርታቸው የትምህርት ሚኒስቴር 
ቀደም ሲል ለሣይንስና ለማኅበራዊ ሣይንስ ፕሮግራሞች ያወጣውን የ70ለ30 ድልድል ፖሊሲ 
እንዲከተል አስገድዷቸዋል። ይህ መመሪያ ዩኒቨርሲቲዎች ቀደም ብለው የመዘገቧቸውን እና 
በትምህርት ላይ ያሉትን ተማሪዎች ብቻ እንዲያስጨርሱ ፈቅዷል። መመሪያው የርቀት 
ትምህርትን በተለይ የማኅበራዊ ሳይንስ ትምህርቶችን በስፋት በማሰራጨት የሚታወቁትን 
የግል ዩኒቨርሲቲዎች ያለ አግባብ ጎድቷቸዋል። የትምህርት ሚኒስቴር ባለሥልጣናት 
መመሪያው የትምህርት ጥራት ደረጃን ለመጠበቅ የወጣ ነው ሲሉ አስረድተው ነበር፡፡ ሆኖም 
ግን መንግሥት ይህን ገደብ በጥቅምት ወር አንስቷል። 

ለ. ሠላማዊ የመሰብሰብ እና የመደራጀት ነፃነት 

የመሰብሰብ ነፃነት 

ምንም እንኳ ሕገ-መንግሥቱ የመሰብሰብ ነፃነትን ቢፈቅድም፣ መንግሥት ይህንን ነፃነት 
ገድቧል። ታላላቅ ሕዝባዊ ስብሰባዎችን ወይም ሠላማዊ ሰልፎችን ማካሄድ ቢያስፈልግ  
አስተባባሪዎች ሁኔታውን ከ48 ሰአታት በፊት ለመንግሥት ማሳወቅ እና ፈቃድ ማግኘት 
ይጠበቅባቸዋል። በየከተማው የሚገኙ አዳራሾችን የሚቆጣጠሩት የኢሕአዴግ ተባባሪ 
በመሆናቸው የሚታወቁት የአካባቢ ባለሥልጣናት አዳራሽ እንደሚከለክሉ ወይም የስብሰባውን 
መርኃ-ግብር እንደሚያደናቅፉ ተቃዋሚ የፖለቲካ ድርጅቶች ገልፀዋል። 

የአዲስ አበባ መስተዳድርን ጨምሮ የክልል መስተዳድሮች ፈቃድ ለመስጠትም ሆነ አስፈላጊውን 
የፀጥታ ኃይል ለመመደብ ፈቃደኛ አልነበሩም።         

የኢሕአዴግ አባላት፣ ተቃዋሚ የፖለቲካ ድርጅቶች ስብሰባዎችና ሰልፎች በሚያካሂዱበት 
ሥፍራ በመገኘት የተቃዋሚ ፓርቲ አባላት ወደ ስብሰባው ሲገቡና ሲወጡ፣ እንዲሁም 
በስብሰባው ላይ ሲሳተፉ እንደሚቀርጿቸው በርካታ የተቃዋሚ ፓርቲ ድርጅቶች ገልፀዋል። 
በስብሰባው ላይ የተቀረፁ ግለሰቦች ከስብሰባው በኋላ ተቃዋሚ ፓርቲዎችን እንዳይደግፉ ወከባ 
እና ማስፈራሪያ ይደርስባቸዋል። አንዳንዴም ይታሰራሉ፡፡  

በተጨማሪም የተቃዋሚ ፓርቲ አባላት የአካባቢው ባለሥልጣናት በሚያደርጉት ተፅዕኖ 
ምክንያት የመሰብሰብያ አዳራሾችን ለማግኘት እና የሕዝብ ቅስቀሳ ለማካሄድ እንደተቸገሩ 
በተደጋጋሚ ገልፀዋል፡፡  

በነሐሴ ወር 2001 አንድነት ለዴሞክራሲና ለፍትኅ (አንድነት) በአዳማ ከተማ በአዳራሽ ስብሰባ 
ለማድረግ ከአካባቢው ባለሥልጣናት ፈቃድ አግኝቶ እየተንቀሳቀሰ ነበር። ሆኖም ግን ከስብሰባው 
በፊት ስብሰባውን የተመለከተ ፖስተር እንዳይለጥፍ እና የስብሰባ ጥሪ እንዳያደርግ ተከልክሏል።  
ስብሰባው በተወሰኑ ተሳታፊዎች ጩኸት በመታወኩ ከ15 ደቂቃ በኋላ ተቋርጧል። የፀጥታ 
ኃይሎች ይህንን ሁካታ ለማስቆምና ስብሰባው እንዲቀጥል አንዳችም ሙከራ አላደረጉም። 
የመንግሥት ኮሙኒኬሽን ጽ/ቤት ድርጊቱ ሕገ-ወጥ መሆኑን ጠቁሞ፣ መንግሥት ጉዳዩን 
እንደሚያጣራ ቢገልጽም የምርመራው ውጤት ምን እንደሆነ ይህ ሪፖርት በሚሸፍነው ጊዜ 
ወቅት አልተገለጸም። 

በለገደምቢ የሚካሄደውን የማዕድን ቁፋሮ ሥራ በመቃወም ታህሳስ 2002 ተቃውሟቸውን 
ያሰሙ በደቡብ ክልል የሻኪሶ ወረዳ ተማሪዎች እና ሽማግሌዎች  በጅምላ እንደታሰሩ እና ወከባ 
እንደደረሰባቸው ከታመኑ ምንጮች የተገኙ መረጃዎች ጠቁመዋል። የአካባቢው ነዋሪዎች 
ከማዕድን ቁፋሮው የሚወጣው መርዛማ ፍሳሽ በአካባቢው የሚገኘውን ወንዝ እየበከለ መሆኑን 
ተናግረዋል። መርዛማው ፍሳሽ በነፍሰ-ጡር እናቶች ላይ የማስወረድ እና ጽንስ የማምከን አደጋ 
እያደረሰ ነው በሚል የሚሰማውን እሮሮ ለማጣጣል የማዕድንና ኤነርጂ ሚኒስቴርና የክልሉ 
ባለሥልጣናት በጋራ ጥናት አካሂደው የተጠቀሰው አደጋ እንዳልተከሰተ አመልክተዋል። 
የአካባቢው ባለሥልጣናት ለአቤቱታው የሚሰጡትን ምላሽ ከወዲሁ በመገመት ፖሊስ 
ለተቃውሞ ከወጡት መካከል ከአንድ መቶ በላይ የሚሆኑ ሰዎችን በታህሳስ 2002 አስሯል። 
ከታሰሩት መካከል አቶ አሰፋ አሩሬና አቶ ዱለቻ ሮቤ የተባሉ የአካባቢው ታዋቂ የፖለቲካ 
ሰዎች ይገኙባቸዋል። የሚዲያ ዘገባዎች እና አቶ ደምቦባ ቦኩ የተባሉ የቀድሞ የፓርላማ አባል 
እንደተናገሩት ከረብሻው ጋር በተያያዘ ፖሊስ በታሕሳስ 27 እና 28 ሦስት የሐዋሳ ዩኒቨርሲቲ 
ተማሪዎችን በቁጥጥር ሥር አውሏል። 

በአካባቢያቸው የሚገኘውን የእርሻ መሬት ለማልማት ጥያቄ አቅርበው ምላሽ ባለማግኘታቸው 
በ2008 (እ.አ.አ) ተቃውሞ ያሰሙ በአማራ ክልል የደጀን ከተማ ነዋሪዎችን ድብደባ በተመለከተ 
የተወሰደ እርምጃ የለም። 

የመደራጀት ነፃነት 

ምንም እንኳ ሕጉ የመደራጀት ነፃነትን እና በሠላማዊ የፖለቲካ እንቅስቃሴ መሳተፍን 
ቢፈቅድም በተግባር ግን መንግሥት ይህን መብት ገድቧል። በየካቲት 2001 ፀድቆ ተግባራዊ 
የሆነው የበጎ አድራጎት ድርጅቶች አዋጅ፣ የበጎ አድራጎት ድርጀቶች እና የሲቪል ማኅበረሰብ 
ድርጅቶች በቅርቡ በተቋቋመው የበጎ አድራጎት ድርጅቶችና ማኅበራት ኤጄንሲ እስከ የካቲት 
እንደገና እንዲመዘገቡ ደንግጓል። የበጎ አድራጎት ድርጅቶችና ማህበራት ኤጄንሲ መጀመሪያ 
በፍትህ ሚኒስቴር ሥር የነበረ ሲሆን፣ ከዓመቱ መጨረሻ በፊት በፌደራል ጉዳዮች ሚኒስቴር 
ሥር እንዲሆን ተደርጓል። የበጎ አድራጎት ድርጅቶች አዋጅ ከመጽደቁ በፊት 3,522 ድርጅቶች 

መመዝገባቸውን የፍትኅ ሚኒስቴር የገለፀ ሲኾን፣ አዋጁ ከፀደቀ በኋላ 1,655 ድርጀቶች ዳግም 
ተመዝግበዋል። 

ዓለም አቀፍ መንግሥታዊ ያልሆኑ ድርጅቶችን ምዝገባ በተመለከተ የምዝገባ ማመልከቻውን 
መጀመሪያ የሚመለከተው የውጭ ጉዳይ ሚኒስቴር ሲኾን፣ የሚኒስቴር መሥሪያ ቤቱ 
ማመልከቻውን ከተመለከተ በኋላ ደርጅቱ እንዲመዘገብ ወይም እንዳይመዘገብ የውሳኔ ሐሳብ 
ይሰጣል። 

የኢትዮጵያ መምህራን ማኅበር የተመሠረተው (እ.አ.አ) በ1967 ነበር። ነገር ግን ኢሕአዴግ 
ሥልጣን ከያዘበት ከ1991 (እ.አ.አ) በኋላ በምትኩ ኢሕአዴግን የሚደግፍ የመምህራን ማኅበር 
ተመሥርቷል። የመጀመሪያው መምህራን ማኅበርና የመንግሥት ድጋፍ ያለው ሁለተኛው 
መምህራን ማኅበር በማኅበሩ ስም እና ንብረት ባለቤትነት ይገባኛል ዙሪያ ረጅም ጊዜ የወሰደ 
የፍርድ ቤት ክርክር ያደረጉ ሲኾን፣ በመጨረሻ በ2008 (እ.አ.አ) የሰበር ሰሚ ፍርድ ቤት 
በመንግሥት ለሚደገፈው ማኅበር ስለፈረደለት የማኅበሩ ስም እና ንብረት ለአዲሱ ማኅበር 
ተሰጥቷል (ክፍል 7 ሀ’ን ይመልከቱ)። የመጀመሪያው የመምህራን ማኅበር በ2008 (እ.አ.አ) 
ብሔራዊ መምህራን ማኅበር በሚል እንዲመዘገብ ለፍትኅ ሚኒስቴር ያስገባው ማመልከቻ 
ውድቅ ተደርጎበታል።   

ሐ. የሃይማኖት ነፃነት 

ስለ ሃይማኖት ነፃነት ሙሉ መግለጫውን ከዓለም አቀፍ የሃይማኖት ነፃነት ሪፖርት 
www.state.gov/drl/irf/rpt ድረ-ገጽ ያገኛሉ። 

መ.  የመንቀሳቀስ ነፃነት፣ ተፈናቃዮች፣ የስደተኞች ከለላ እና ሀገር አልባ ግለሰቦች 

በሀገር ውስጥ የመንቀሳቀስ፣ ወደ ውጭ የመሄድ፣ የመሰደድ እና የመመለስ ነፃነትን ሕጉ 
ቢያጎናጽፍም በተግባር ግን መንግሥት ከእነዚህ ነፃነቶች የተወሰኑትን ገድቧል። 

የኦጋዴን ብሔራዊ ነፃ አውጭ ግንባር የተባለው ታቃዋሚ የፖለቲካ ድርጅት የፀጥታ ስጋት 
ፈጥሯል በሚል መንግሥት ሰዎች በሶማሊ ክልል ወደሚገኘው ኦጋዴን አካባቢ እንዳይሄዱ፣   
እንዲሁም በኦጋዴን ውስጥ እንዳይዘዋወሩ አግዷል (ክፍል 1. ሰ ይመልከቱ)።  

ሕጉ የግዴታ ስደትን የሚከለክል ቢሆንም፣ መንግሥት ይህን ሕግ ተግባራዊ አላደረገም። 
በዚህም የተነሳ ታዋቂ የሰብአዊ መብት ተሟጋቾችን ጨምሮ በርካታ ዜጎች የፖለቲካ ጥገኝነት 
ጠይቀዋል፤ ወይም ያለፍላጎታቸው በውጭ አገራት በስደት ይኖራሉ። መንግሥት በስደት 
ኢትዮጵያ ውስጥ የሚኖሩ ኤርትራውያን፣ በኢትዮጵያ ውስጥ በሕዝባዊ አገልግሎቶች ሙሉ 
በሙሉ ከመጠቀም መብት ጋር ቋሚና ሕጋዊ ነዋሪዎች መሆን የሚያስችላቸውን አዲስ ፖሊሲ 
በጥቅምት ወር ይፋ አድርጓል።  

በአገር ውስጥ የተፈናቀሉ ሰዎች 

በግብርና እና ገጠር ልማት ሥር የሚገኘው የፌደራል የአደጋ አስተዳደርና የምግብ ዋስትና 
ሴክተር መሥሪያ ቤት ለአገር ውስጥ ተፈናቃዮች የእርዳታ ጥያቄ ምላሽ የሚሰጥ ዋናው 
የመንግሥት አካል ሲሆን፣ ከጤና ጥበቃ፣ ከግብርና እንዲሁም ከውሀ ሐብት ሚኒስቴር 
መ/ቤቶች ጋር በመተባበር ይሠራል። 

ነገር ግን የእነዚህ ተፈናቃዮችን እና ተያያዥ ጉዳዮችን የማስተባበሪያ ስልትም ሆነ ለእነሱ 
ተብሎ የተቀረፀ ፖሊሲ የለም። የፌደራል አደጋ አስተዳደርና የምግብ ዋስትና ሴክተር መ/ቤት 
ድጋፍ የማድረግ እንጂ ጥበቃ የማድረግ፣ መልሶ ማቋቋም ወይም ዘላቂ መፍትሄ የመፈለግ 
ሥልጣን አልነበረውም። የውስጥ ተፈናቃዮች ጉዳይ ብዙ ጊዜ በዕቅድ የማይስሰራ እና የእሳት 
ማጥፋት ሥራ በሚመስል መልኩ የሚከናወን ነበር። 

ኢትዮጵያ ውስጥ በግጭት እና በተፈጥሮ አደጋ ምክንያት የሚከሰት መፈናቀል መካከል ያለው 
ግንኙነት ውስብስብ ነበር። በአንዳንድ አጋጣሚዎች (ለምሳሌ በሶማሊ ክልል እንደታየው) በድርቅ 
ሳቢያ የተከሰተ መፈናቀል፣ በግጭት አማካይነት ሲባባስ ተስተውሏል። ይህም ሁኔታ 
የመፈናቀል መንስዔዎች ቅይጥ ባህሪ እንዳላቸው ያሳያል፡፡ የተባበሩት መንግሥታት የሰብዓዊ 
ጉዳዮች ማስተባበሪያ ጽ/ቤት እንዳስታወቀው፣ በተፈጥሮ አደጋ እና በግጭት ሳቢያ ከጋምቤላ 
የተፈናቀሉ በግምት 62,259 ሰዎች፣ እንዲሁም ከሶማሊ እና ከኦሮሚያ የተፈናቀሉ 184,239 
ሰዎችን ጨምሮ በአጠቃላይ ቁጥራቸው በ300,000 እና በ350,000 መካከል የሚገመት ሰዎች 
በአገር ውስጥ ተፈናቅለዋል፡፡  

በጋምቤላ በጎሳዎች መካከል የሚከሰት ግጭት እና ከሐብት ጋር በተያያዘ በሱዳን እና በጋምቤላ 
ድንበር ያለው ግጭት ተጋላጭነትን በማባባስ ሰዎች እንዲፈናቀሉ እያደረገ ይገኛል። የክልሉ 
መንግሥት በጎሳዎች መካከል በተፈጠረ ግጭት የተጎዱ ሰዎች ቁጥራቸው ምን ያህል እንደሆነ 
መረጃ እንደሌለው ገልጾ፣ ጉዳዩ አሳሳቢ መሆኑን ግን አምኗል። በተጨማሪም በሙርሌ እና 
በሉዎ-ኑዌር ሱዳናውያን የተፈፀመው ወረራ ከአኮቦ፣ ጆር፣ ጂካዋ እና ዋንታዋ ወረዳዎች 
ለነዋሪዎች መፈናቀል ምክንያት ሆኗል። 

መንግሥት እና አጋር የረድዔት ድርጅቶች በጋራ ያካሄዱት ግምገማ በመጋቢት ወር 
የተጠናቀቀ ሲሆን፣ በግምት 11,460 ቤተሰቦች ወይም 57,300 ሰዎች ከማታር፣ ላሬ ኢታንግ 
እና ከጆር ወረዳዎች መፈናቀላቸውን አመልክቷል። 

በሐምሌ ወር 2001 በአማራ ከልል የመኒት ጎልዲያ እና የመኒት ሻሻ ወረዳዎች ባለሥልጣናት 
ከቤንች ማጂ ዞን የመጡ ቁጥራቸው ወደ 5,500 የሚገመቱ ሰዎችን ባልታወቀ ምክንያት  
ከመኖሪያ ቤታቸው አፈናቅለዋቸዋል። ከተፈናቃዮቹ ውስጥ ብዙዎቹ አዲስ አበባ በመምጣት 
ለተለያዩ የመንግሥት ባለሥልጣናት አቤቱታቸውን አሰምተዋል። አንዳንዶቹም ለእንባ ጠባቂ 
ተቋም አቤት ብለዋል። በክልሉ እና በዞን የመንግሥት ኃላፊዎች በጋራ የተደረገውን ምርመራ 
ተከትሎ ከነሐሴ 1989 በፊት በመኒት ጎልዲያ እና በመኒት ሻሻ ወረዳዎች የሰፈሩት ሰዎች 
ወደየወረዳዎቹ ተመልሰው እንዲሰፍሩ ተወስኗል። የወረዳዎቹ ባለሥልጣናት በታሕሳስ 2002 

ሰዎቹ ዳግም ስለሚሰፍሩበት ሁኔታ ውይይት ቀጥለው ነበር። ከነሐሴ 1989 በኋላ በሥፍራው 
የደረሱት ሰዎች ወደ አማራ ክልል ተልከዋል፡፡ የአማራ ክልላዊ መንግሥት መጓጓዣዎችን 
አቅርቧል፤ ነገር ግን አብዛኛዎቹ ሰለባዎች ራሳቸውን በደቡብ ክልል የወልቂጤ እና የጎጀብ 
አካባቢ ነዋሪ እንደሆኑ ስለሚቆጥሩ ወደ አማራ ክልል መጓዝን አልመረጡም። 

የስደተኞች ጥበቃ   

የስደተኞችን ሁኔታ አስመልክቶ በ1951 (እ.አ.አ.) በፀደቀው ኮንቬንሽን፣ (እ.አ.አ.) በ1967 
በወጣው የኮንቬንሽኑ ፕሮቶኮል፣ እንዲሁም በአፍሪካ የስደተኝነት ችግሮችን የተለዩ ገጽታዎች 
በሚገዛው የአፍሪካ አንድነት ደርጅት የ1969 (እ.አ.አ.) ኮንቬሽን መሠረት ሕጉ ጥገኝነት 
መስጠትን ወይም ስደተኞችን በስደተኝነት መቀበልን ይደነግጋል። መንግሥት ለስደተኞች ጥበቃ 
የሚያደርግበትን ሥርዓት ዘርግቷል። በተግባርም መንግሥት ሰዎች በዘር፣ በሃይማኖት፣ 
በዜግነት፣ የአንድ ማኅበራዊ ቡድን አባል በመሆናቸው ወይም በፖለቲካ አመለካከታቸው የተነሳ 
ሕይወታቸው ወይም ነፃነታቸው አደጋ ላይ በመውደቁ ምክንያት የተሰደዱ ሰዎች የስጋታቸው 
ምንጭ ወደሆነው አገር እንዳይባረሩ ወይም በግዳጅ እንዳይመለሱ ጥበቃ አድርጓል፤ በስደተኝነት 
ተቀብሏል እንዲሁም ጥገኝነት ሰጥቷል፡፡ በአጠቃላይ መንግሥት ስደተኞችን እና ከስደት 
ተመላሽ ዜጎችን በመርዳት ረገድ ከተባበሩት መንግሥታት የስደተኞች ከፍተኛ ኮሚሽነር እና 
ከሌሎች የረድዔት ድርጅቶች ጋር በመተባበር ሠርቷል። በየመን ጥገኝነት የጠየቁ 
ኢትዮጵያውያን ከዚያች አገር ተባርረው ወደ አገራቸው ሲመለሱ ታስረዋል የሚሉ ሪፖርቶች 
ነበሩ፡፡  

በየካቲት ወር ከሶማሊያ የሚመጡ ተጨማሪ ስደተኞችን ለማስተናገድ መንግሥት ከተባበሩት 
መንግሥታት የስደተኞች ከፍተኛ ኮሚሽን ጋር በመተባበር በኬንያ እና ሶማሊያ ድንበር 
አቅራቢያ ከዶሎ ኦዶ ከተማ ሰሜን-ምዕራብ መልካዲዳ የሚባል አዲስ የስደተኞች መጠለያ 
ካምፕ ከፍቷል። ይህንን ካምፕ መክፈት ያስፈለገው በሚያዝያ 2009 የተከፈተው እና 20 ሺህ 
ስደተኞችን የማስተናገድ አቅም ያለው የቦኮልማዮ ካምፕ በመሙላቱ ነበር። አዲሱ ካምፕ 30 
ሺህ ስደተኞችን የመያዝ አቅም ያለው ሲሆን፣ በዓመቱ መጨረሻ ከ22,659 በላይ ስደተኞችን 
አስተናገዷል። ከሶማሊያ የሚመጡ ጥገኝነት ጠያቂዎች ቁጥር በየጊዜው በመጨመሩ፣  
መንግሥት እና የተ.መ.ድ የስደተኞች ከፍተኛ ኮሚሽን የቦኮልማዮ የስደተኞች ካምፕ አቅምን 
ወደ 30 ሺህ ለማሳደግ አቅደዋል። በዶሎ ኦዶ የማረፊያ ማዕከል የሚመዘገቡ ስደተኞች ቁጥር 
በአማካይ በወር 1,700 ደርሷል። 

ዓለም አቀፍ የስደት ድርጅት (IOM) እንዳመለከተው የኤርትራውያን ጥገኝነት ጠያቂዎች 
አማካይ ቁጥር ከ1,000 እስከ 1,500 ከፍ ብሏል፡፡ በ2009 (እ.አ.አ) በየወሩ ወደ ኢትዮጵያ 
ይሰደዱ የነበሩት ኤርትራውያን ቁጥር ከ800 እስከ 1,000 ነበር። እንደቀደመው ዓመት ሁሉ፣ 
በዚህኛውም ዓመት በግምት ግማሽ የሚሆኑት፣ ማለትም በወር ከ500 እስከ 750 ያህል፣ 
ኤርትራውያን ስደተኞች በየወሩ ለሁለተኛ ደረጃ ስደት በመነሳት በሱዳን እና በግብጽ አድርገው 
ወደ አውሮፓ እና ሌሎች መዳረሻ አገራት ተጉዘዋል። 

በሚያዝያ ወር መንግሥት ከማይ ዓይኒ ካምፕ ከዘጠኝ ማይሎች በሚያንስ ርቀት ላይ አዲ 
ሀሩሽ በተባለ ሥፍራ ለኤርትራውያን አዲስ የስደተኞች ካምፕ ከፍቷል። የተ.መ.ድ የስደተኞች 
ጉዳይ ከፍተኛ ኮሚሽን ወደ ግብጽ ከተሰደዱ በኋላ በግብጽ ባለሥልጣናት ተይዘው በግዳጅ 
እንዲመለሱ የተደረጉ ከ150 በላይ ኤርትራውያንን በመቀበል እና ወደ ማይ ዓይኒ ወይም ወደ 
አዲ ሀሩሽ ካምፖች በማጓጓዝ ድጋፍ መስጠቱን ቀጥሏል። በአጠቃላይ፣ በዓመቱ መጨረሻ 
44,823 ኤርትራውያን ስደተኞቸ በኢትዮጵያ ይገኙ እንደነበር የተ.መ.ድ የስደተኞች ጉዳይ 
ከፍተኛ ኮሚሽን አመልክቷል። በተጨማሪም የተ.መ.ድ የስደተኞች ጉዳይ ከፍተኛ ኮሚሽን እና 
መንግሥት ከወላጆች ተለይተው ኤርትራን ለቅቀው ወደ ኢትዮጵያ የሚሰደዱ ታዳጊ ወጣቶች 
ቁጥር በከፍተኛ መጠን መጨመሩን አመልክተዋል፡፡ የእነዚህ ታዳጊ ወጣቶች ቁጥር በታሕሳስ 
2001 ከነበረው 336 በዓመቱ መጨረሻ ወደ 1,100 አሻቅቧል። በዚህ መልኩ ከተሰደዱት 
ከጠቅላላው ታዳጊ ወጣቶች ውስጥ ከ75 በመቶ በላይ የሚሆኑት ዕድሜያቸው ከ15 እስከ 17 
ዓመት ክልል ውስጥ የሚገኙ ሲኾን፣ ከመካከላቸውም ከኤርትራ የወጡት በዚያ ያለውን 
የውትድርና ምልመላ በመሸሽ መሆኑን የገለፁ ይገኙበታል። 

በነሐሴ ወር መንግሥት ቀደም ሲል በሌላ የአገሪቱ ክፍል እንዲኖሩ ፈቃድ ካልተሰጣቸው 
በስተቀር ስደተኞች በተከለለላቸው (አብዛኞቹ በኤርትራ፣ በሶማሊያ እና በሱዳን ድንበር 
አቅራቢያ የተመሠረቱ) ካምፖች ውስጥ ብቻ እንዲኖሩ ያስገድድ የነበረውን ፖሊሲ በመቀየር 
ለኤርትራውያን ስደተኞች ከካምፕ ውጭ መኖርን የሚፈቅድ ፖሊሲ ይፋ አድርጓል። ከዚህ 
አዲስ ፖሊሲ በፊት ስደተኞች ከካምፕ መውጣት የሚፈቀድላቸው በከፍተኛ ትምህርት 
ተቋማት ለመማር፣ ለሕክምና አልያም በካምፕ ውስጥ የሚፈጠር የደኅንነት ስጋትን ለመከላከል 
ሲባል ብቻ ነበር። አዲሱ ፖሊሲ ኤርትራውያን ስደተኞች በሰሜናዊ የአገሪቱ ክፍል ከሚገኙት 
ሦስት ካምፖች ውጭ እንዲኖሩ ፈቅዶላቸዋል፡፡ ፖሊሲው ለኤርትራውያን ስደተኞች ሰፊ 
የመንቀሳቀስ ነፃነትን ያጎናፀፈ ከመሆኑም ባሻገር፣ በካምፕ ውስጥ ለስደተኞች የሚሰጠውን 
የአገልግሎት ጫና ቀንሷል። በተ.መ.ድ የስደተኞች ጉዳይ ከፍተኛ ኮሚሽን እና በመንግሥት 
ከ1,700 በላይ የከተማ ስደተኞች የተመዘገቡ ሲሆን፣ አብዛኛዎቹ ከሶማሊያ፣ ከኤርትራ እና 
ከኮንጎ ዴሞክራቲክ ሪፐብሊክ የመጡ ናቸው። 

መንግሥት ከተባበሩት መንግሥታት የስደተኞች ጉዳይ ከፍተኛ ኮሚሽን ጋር በመተባበር 
ከሱዳን፣ ከኤርትራ እና ከሶማሊያ ለመጡ፣ በ1951ዱ የስደተኞች ስምምነት እና በ1967ቱ 
ፕሮቶኮል መሠረት የስደተኝነትን መስፈርት ላያሟሉ የሚችሉ ግለሰቦችም ጊዜያዊ ጥበቃ 
መስጠቱን ቀጥሏል። 

ዓለም አቀፍ የስደት ድርጅት (IOM) በዓመቱ ውስጥ የ4,606 ስደተኞችን የውጭ ሀገር ጉዞ 
አመቻችቷል። ምንም እንኳ ሒደቱ ያልተቋረጠ ቢሆንም፣ የሱዳን ስደተኞችን ወደ አገራቸው 
የመመለሱ ፍላጎት ቀንሷል። በዓመቱ የተ.መ.ድ የስደተኞች ጉዳይ ከፍተኛ ኮሚሽን እና 
መንግሥት የሱዳን ስደተኞችን ወደ አገራቸው በመመለስ ረገድ ብዙም አልተንቀሳቀሱም፡፡ 

(እ.አ.አ) ጥር 18 ቀን ከማይ ዓይኒ ካምፕ ውጭ የፖሊሰ ፍተሻ ኬላን ጥሶ ለማለፍ በሞከረ 
ተሽከርካሪ ላይ ፖሊስ ተኩሶ አንዲት ሴት ስደተኛ ስትገደል፣ ሌሎች ሁለት ተሳፋሪዎች ከባድ 

የመቁሰል አደጋ ደርሶባቸዋል። ሰኔ 12 (እ.አ.አ) ከማይ ዓይኒ ካምፕ ውጭ በሚገኝ የፖሊስ 
ፍተሻ ኬላ ፖሊስ በሦስት ኤርትራውያን ስደተኞች ላይ የተኮሰ ሲኾን፣ አንዱ ህይወቱ 
አልፏል። በሁለቱም አጋጣሚዎች ስደተኞቹ ከማይ ዓይኒ ወጥተው ወደ ግብጽ እና ሱዳን 
ስደታቸውን ለመቀጠል ነበር የሞከሩት። በዚህም መነሻነት የተ.መ.ድ የስደተኞች ጉዳይ ከፍተኛ 
ኮሚሽን ጉዳዩ እንዲጣራ ለመጠየቅ ለመንግሥት ኦፊሴላዊ ደብዳቤ ጽፏል። 

ሚያዝያ 28 (እ.አ.አ) በቀብሪበያህ የስደተኞች ካምፕ የነበሩ ዘጠኝ የሶማሊያ ስደተኞች ከኦጋዴን 
ነፃ አውጭ ግንባር ጋር ግንኙነት ሳይኖራቸው አይቀርም በሚል ጥርጣሬ ታስረው ነበር፡፡ በኋላ 
ግን ሁሉም ክስ ሳይመሠረትባቸው በነፃ ተለቅቀዋል። (እ.አ.አ) ሰኔ 30 ቀን በቀብሪበያህ ካምፕ 
አንድ ስደተኛ ከኦጋዴን ነፃ አውጭ ግንባር ጋር ባለው ግንኙነት ምክንያት በስምንት ዓመት 
እስራት እንዲቀጣ ተወስኖበታል። 

በዓመቱ መጨረሻ ታህሳስ 2001 ላይ የታሰሩት አራት ስደተኞች ክስ ሳይመሠረትባቸው 
እንደታሰሩ ነበሩ። የኢትዮጵያ የስደተኞች እና ከስደት ተመላሾች ጉዳይ አስተዳደር ከእስረኞቹ 
ጋር ይገናኝ የነበረ ሲኾን፣ የተ.መ.ድ. የስደተኞች ጉዳይ ከፍተኛ ኮሚሽን ግን ግንኙነት 
አልነበረውም። 

በ2009 (እ.አ.አ.) ኢትዮጵያውያን ስደተኞችን በግዳጅ ወደ አገራቸው ለማስመለስ [የኢትዮጵያ] 
መንግሥት ከሱዳን መንግሥት ጋር ስለመተባበሩ የቀረበ ውንጀላ አልነበረም። ነገር ግን በ2009 
(እ.አ.አ.) በሶማሊላንድ እና በፑንትላንድ የነበሩ ኢትዮጵያውያን ስደተኞች ለመንግሥት የፀጥታ 
ኃይሎች ተላልፈው የተሰጡባቸው ሁኔታዎች ነበሩ። 

ከቀብሪበያህ የስደተኞች ካምፕ በታሕሳስ 2002 ስምንት ስደተኞች በፖሊስ የታሰሩበት እና 
ከእነርሱም ውስጥ ሦስቱ የተገደሉበትን ሁኔታ ለማጣራት ምርመራ እየተካሄደ ቢሆንም፣ አዲስ 
ነገር ሪፖርት አልተደረገም። መንግሥት ግለሰቦቹ የአገር ውስጥ ተፈናቃዮች እንጂ ስደተኞች 
አይደሉም ብሏል፡፡ የተ.መ.ድ የስደተኞች ከፍተኛ ኮሚሽን ግለሰቦቹ በስደተኝነት 
መመዝገባቸውን የሚያረጋግጥ መረጃ ሲያቀርብ፣ [የመንግሥት] ባለሥልጣናቱ ሰዎቹ ስደተኛ 
መስለው የተቀላቀሉ ኢትዮጵያውያን ናቸው ብለዋል። ከተጎጂ ቤተሰቦች መካከል በፀጥታ 
ኃይሎች ተደጋጋሚ ወከባ የደረሰባቸውን የሁለቱን ቤተሰቦች የተ.መ.ድ የስደተኞች ከፍተኛ 
ኮሚሽን ከቀብሪበያህ ወደ ሌላ ካምፕ እንዲዛወሩ አድርጓል። በዓመቱ መገባደጃ መንግሥት 
ጉዳዩን ማጣራቱን ቀጥሎ ነበር።   

ክፍል 3 የፖለቲካ መብት አከባበር: የዜጎች መንግሥታቸውን የመቀየር መብት 

ዜጎች መንግሥታቸውን በሠላማዊ መንገድ የመቀየር መብት እንዳላቸው በሕገ መንግሥቱ እና 
በሕግ ተደንግጓል። በተግባር ግን አገሪቱ እስካሁን ሠላማዊ የመንግሥት ለውጥ አላየችም፤ 
የመንግሥት ሥልጣን በገዢው ኢሕአዴግ እና አጋሮቹ ቁጥጥር ሥር ነው። በግንቦት ወር 
በተካዱት ብሔራዊ እና ክልላዊ የፓርላማ ምርጫዎች ኢሕአዴግ በሕዝብ ከተሰጠው ጠቅላላ 
ድምፅ ያገኘው 79 በመቶ ገደማ ሲኾን፣ በሕግ አውጪው ምክር ቤት ካሉት መቀመጫዎች  
ከ99 በመቶ በላይ አሸንፏል። ከተመዘገቡ መራጮች ውስጥ 93 በመቶ የሚሆኑት ድምጻቸውን 

የሰጡ ሲኾን፣ የምርጫው ቀንም ሠላማዊ ነበር፡፡ ነገር ግን የነፃ ታዛቢዎች እንቅስቃሴ በከፍተኛ 
ደረጃ የተገደበ ነበር። ምርጫውን ለመታዘብ ፈቃድ ያገኙ ዲፕሎማቶች ከመዲናይቱ ውጭ 
እንዳይንቀሳቀሱ ገደብ ከመጣሉም በላይ፣ ድምጽ መስጫ ጣቢያዎች አካባቢ እንዳይጠጉ 
ተከልክለዋል። ምንም እንኳ ሒደቱን በቅርበት እንዲታዘቡ የተፈቀደላቸው ጥቂት ነፃ ታዛቢዎች 
የኢሕአዴግን አሸናፊነት ቢቀበሉም፣ የተቃዋሚ ዕጩዎችን እና ደጋፊዎችን ማስፈራራትን 
ጨምሮ መንግሥት የተጠቀመባቸው ኢ-ፍትኃዊ ስልቶች ለድሉ አስተዋጽኦ እንዳደረጉ 
የሚያረጋግጡ በርካታ ማስረጃዎች ነበሩ። የዓለም አቀፍ ታዛቢዎችን በተመለከተ የአፍሪካ 
ሕብረት 60 ታዛቢዎች ግንቦት 15 ለሚካሄደው ምርጫ ግንቦት 8 ኢትዮጵያ የገቡ ሲኾን፣ 
የአውሮፓ ሕብረት 120 ታዛቢዎችን ልኳል፤ ከእነዚህ ውስጥ አንዳንዶቹ ከየካቲት ጀምሮ 
ኢትዮጵያ የገቡ ይገኙበታል። የምርጫውን መጠናቀቅ ተከትሎ የመጀመሪያ ደረጃ አስተያየት 
ያቀረበው የአፍሪካ ሕብረት ምርጫውን ነፃና ፍትኃዊ ሲል ገልጾታል። የአውሮፓ ሕብረት 
በበኩሉ ምርጫው በግልጽነት ረገድ ዓለም አቀፍ ደረጃዎችን ያላሟላ እና ለተቃዋሚ ፓርቲዎች 
እኩል የመወዳደሪያ ሜዳ ያልነበረው ነው ሲል ደምድሟል። በአጠቃላይ የአውሮፓ ሕብረት 
ምርጫው ‹‹በፍርኃትና በሥጋት የተሞላ›› እንደነበር፣ በተቃዋሚዎች የቀረቡት ማዋከብ እና 
ማስፈራራትን የተመለከቱ በርካታ እና ተመሳሳይነት ያላቸው አቤቱታዎች ‹‹አሳሳቢ ጉዳይ›› 
እንደሆኑ በመጥቀስ በአጠቃላይ የምርጫ ሒደቱ ግምገማ ላይ እኒህ ነጥቦች ከግምት መግባት 
አለባቸው ሲል አሳስቧል። 

ምርጫ እና የፖለቲካ ተሳትፎ  

ሕገ-መንግሥቱ ዜጎች የመረጡትን የፖለቲካ ድርጅት በነፃነት የመቀላቀል መብት እንዳላቸው 
ደንግጓል፤ በተግባር ግን እነዚህ መብቶች በቢሮክራሲያዊ መሰናክሎች እንዲሁም መንግሥት 
እና ገዢው ፓርቲ በሚፈጽሟቸው የማስፈራራት፣ የማዋከብ እና የማሰር ተግባራት፣ 
እንዲሁም የአካባቢ ባለሥልጣናት እና የኢሕአዴግ ካድሬዎች፣ የአካባቢ ፖሊስ እና በኢሕአዴግ 
ካድሬዎች ተቆጣጣሪነት በስውር የሚንቀሳቀሱ የአካባቢ ሚሊሽያዎች በሚፈጽሟቸው አካላዊ 
ጥቃት፣ ዛቻ እና ኃይል የታከለበት እርምጃ አማካይነት ተገድበዋል። 

በግንቦቱ ብሔራዊና ክልላዊ የፓርላማ ምርጫ ኢሕአዴግ እና አጋሮቹ ከ2,453 መቀመጫዎች 
2,450 መቀመጫዎችን አሸንፈዋል። አብዛኛዎቹ ተቃዋሚ ፓርቲዎች ራሳቸውን ባገለሉበት 
የ2000 ዓ.ም የአካባቢ ምርጫ ኢሕአዴግ እና አጋሮቹ ከ3.4 ሚሊዮን መቀመጫዎች ከአራቱ 
በስተቀር ሁሉንም በማሸነፋቸው የግንቦቱ የምርጫ ዑደት ኢሕአዴግ በሁሉም የመንግሥት 
እርከኖች ያለውን የፖለቲካ የበላይነት አጠናክሮለታል። 

ከግንቦቱ ምርጫ በፊት ባሉት ሁለት ዓመታት ነፃ እና ፍትኃዊ ምርጫ ለማካሄድ የሚያስችል 
ምቹ ሁኔታ አልተዘረጋም። ኢሕአዴግ መንግሥታዊ ሥልጣኑን በተቃዋሚ ዕጩዎች እና 
ቀስቃሾች ላይ የፖለቲካ ምህዳሩን ለማጥበብ ተጠቅሞበታል። በፌደራል ደረጃ በኢሕአዴግ 
የበላይነት የሚመራው ፓርላማ ተቃዋሚ ፓርቲዎች እና የሲቪል ማኅብረሰብ ድርጅቶች 
በምርጫው ሒደት ላይ የሚያደርጉትን ተሳትፎ የሚገድቡ በርካታ ሕጎችን አጽድቋል።  
የፖለቲካ ፓርቲዎች ያላቸውን ቅሬታ በማቅረብ እርስ በርስ የሚገማገሙበትና የሚደራደሩበት 

የጋራ መድረክ እንዲፈጠር ያደረገ የስነ-ምግባር ደንብ ፓርላማው አጽድቋል። ነገር ግን በመላ 
አገሪቱ ሊቋቋሙ ከሚገባቸው 637 የጋራ መድረኮች ውስጥ በተግባር የተቋቋሙት 16 ብቻ 
ናቸው፡፡ ከእነዚህም ውስጥ ሲንቀሳቀሰ የነበረው በአዲስ አበባ ያለው የጋራ መድረክ ብቻ ነው። 
ጠቅላይ ሚኒስትር መለስ በሚያዝያ ወር ባደረጉት ንግግር፣ የምርጫ ሥነ-ምግባር ደንቡን 
‹‹የጣሱ›› የተቃዋሚ ፓርቲ መሪዎች በምርጫው ማግስት በወንጀል እንደሚከሰሱ 
አስፈራርተው ነበር፤ ሆኖም ግን ዓመቱ ሲገባደድ ምንም የተመሠረተ ክስ አልነበረም፡፡ በአካባቢ 
ደረጃም ቢሆን በሺህዎች የሚቆጠሩ የተቃዋሚ ፓርቲ አባላት የዕጩዎች ማቅረቢያ ቅጽ 
ሲያስረክቡ በኢሕአዴግ አስተባባሪነት በአካባቢ ሚሊሽያ አባላት ወከባና ድብደባ እንደደረሰባቸው 
ገልፀዋል። ከዚህ ሌላ የደረሰባቸውን በደል በተመለከተ አቤቱታ እንዳያቀርቡ ሁሉም መድረኮች 
በኢሕአዴግ ቁጥጥር ሥር በመሆናቸው መቸገራቸውን ጠቁመዋል።  

ለተወዳዳሪ ፓርቲዎች ለምርጫ ቅስቀሳ የሚውል ድጎማ ፍትኃዊ በሆነ መንገድ መንግሥት 
እንደሚሰጥ ሕጉ ቢደነግግም፣ ተቃዋሚ ፓርቲዎች ያገኙት ገንዘብ በጣም ጥቂት ነበር። ለዚህ 
ምክንያቱ የገንዘቡ መጠን የተደለደለው እያንዳንዱ የፖለቲካ ፓርቲ በፓርላማ ውስጥ ያለውን 
መቀመጫ መሠረት አድርጎ በመሆኑ ነው። በተጨማሪም ሕጉ ግለሰቦች እና ድርጅቶች 
ለፖለቲካ ፓርቲዎች የምርጫ ቅስቀሳ ማካሄጃ ገንዘብ ማዋጣት እንደሚችሉ ቢፈቅድም፣ 
በቅርቡ የፀደቀው ሕግ በፓርቲዎች ላይ ገንዘቡ የተዋጣው ከማን እንደሆነ የማሳወቅ ግዴታ 
የሚጥል በመሆኑ ለተቃዋሚ ፓርቲዎች የሚደረጉ የገንዘብ መዋጮዎች መጠን ውስን 
እንዲሆን አድርጓል። 

ገዢው ፓርቲ ወደ ምርጫ የገባው በሚሊዮን የሚቆጠር ዶላር ይዞ ሲሆን፣ ተቃዋሚ 
ፓርቲዎች ግን ምርጫውን የተቀላቀሉት በገንዘብ እጦት እየተቸገሩ ባሉበት ወቅት ነበር። 

ፓርላማው የሲቪል ማኅበረሰብ ድርጅቶችን ሕግ አጽድቋል። ይህ ሕግ፣ ድርጅቶቹ ከ10 በመቶ 
በላይ የሚሆነውን ገቢ ከውጭ ምንጮች የሚያገኙ ከሆነ፣ በምርጫ ሒደት እንዳይሳተፉ 
የሚከለክል ገደብ ጥሏል። ይህም ነጻ የሲቪል ማኅበረሰብ ድርጅቶችን ከምርጫ ተሳትፎ ውጪ 
አድርጓቸዋል። ከዚህ በፊት በሲቪል ማኅበረሰቡ ይሰጡ የነበሩት የመራጮች ትምህርት 
በብሔራዊ ምርጫ ቦርድ አማካይነት እንዲሰጥ ተደርጓል። ቦርዱ የመራጮች ትምህርት 
መስጠት የጀመረው ከምርጫው ጥቂት ቀናት በፊት ሲሆን፣ ትምህርቱም የምርጫ ጣቢያዎችን 
ስለማፈላለግና በምርጫ ካርድ አሞላል ዙሪያ የተገደበ ነበር። አብዛኛው ድምጽ ሰጪ ማንበብ 
እና መጻፍ የማይችል አንደመሆኑ መጠን፣ መራጮች የፈቀዱትን ዕጩ ወይም የፖለቲካ 
ፓርቲ የመምረጥ ነፃነት እንዳላቸው በትምህርቱ ትኩረት ተሰጥቶት መብራራት ያለበት ጉዳይ 
ሆኖ ሳለ ይህ አልተከናወነም። 

የፌደሬሽን ምክር ቤትን (የላይኛው ምክር ቤት) 112 መቀመጫዎች በሙሉ ኢሕአዴግ 
የተቆጣጠረው ሲሆን፣ የዚህ ምክር ቤት አባላት በክልል መንግሥታት እና በፌደራል 
መንግሥት የሚሾሙ ነበሩ። የምክር ቤቱ ቁልፍ ሚና በፓርላማው የፀደቁትን ሕጎች 
ሕገ-መንግሥታዊነት ማረጋገጥ እንዲሁም ከፌደራል መንግሥት ለክልል መንግሥታት 
የሚሰጠውን ፋይናንስ መደልደል ነው። 

ለፌደራል ፓርላማ የተቃዋሚ ዕጩ ተወዳዳሪ የነበረው አረጋዊ ገብረዮሐንስ የካቲት 23፣ 
2002 በምዕራባዊ ትግራይ ተገድሏል። ግለሰቡ የአረና ትግራይ ፓርቲ አባል ሲሆን፣ ይህ 
ፓርቲ የተቃዋሚ ፓርቲዎች ጥምረት የሆነው መድረክ አባል ነበር። ግድያው የተፈፀመው 
ከሳምንታት ወከባ እና ተደጋጋሚ እስራት በኋላ ነው ሲል የፓርቲው ሊቀመንበር ገብሩ 
አሥራት ተናግሯል። መንግሥት ግን ግድያው የተፈፀመው በሟች እና የሟች ምግብ ቤት 
ደንበኛ በነበረ ጽጌ ብርሃነ የተባለ ግለሰብ መካከል በተፈጠረ አለመግባባት ነው ብሏል። ጽጌ 
በግድያ ወንጀል ተከስሶ መጋቢት 1 ቀን 2002 የ15 ዓመት እስራት ተፈርዶበታል። 

ሚያዝያ 8 ቀን 2002 ቢያንሳ ዳባ የተባለ ግለሰብ አዲስ አበባ ውስጥ በሚገኝ ሆስፒታል 
ህይወቱ ያለፈ ሲሆን፣ የሟች ቤተሰብ እና የመድረክ አመራሮች ግለሰቡ የመድረክ አባል 
በመሆኑ በትውልድ መንደሩ ባለሚ (ኦሮሚያ ክልል) የአካባቢው ባለሥልጣናት፣ ፖሊስ እና 
ሚሊሽያዎች ቀደም ሲል ተደጋጋሚ ወከባና ድብደባ እንዳደረሱበት ገልጸዋል። ቢያንሳ ከመሞቱ 
ሁለት ሳምንታት በፊት በአካባቢው ፖሊሶች እና ሚሊሽያዎች ከቤቱ ውጭ ክፉኛ እንደተደበደበ 
እና በደረሰበት ጉዳት ሳቢያ ወደ አዲስ አበባ ለህክምና ከመሄዱ በፊት በባለሚ እና አምቦ 
ህክምና እንደተደረገለት ቤተሰቡና ጎረቤቶቹ ተናግረዋል።  

የአካባቢው ባልሥልጣናትና ፖሊስ ግለሰቡ የኢሕአዴግ ደጋፊ እንደነበር በመጥቀስ አንዳችም 
ድብደባ እንዳልተፈፀመበት ተናግረዋል። በመሆኑም ክሱን ለማጣራት አልተንቀሳቀሱም።  

አዲስ አበባ የሚገኙ የኢሕአዴግ ባለሥልጣናት የግለሰቡ ህይወት ያለፈው በበሽታ ለመሆኑ 
የአስከሬን ማስረጃ አቅርበዋል። ደርጊስ መረራ የተባለ የቢያንሳ የቅርብ ጓደኛ ግን ድብደባው 
ሲፈፀምበት እንደተመለከተና የሕክምና ውጤቱንም እንዳየ ገልጾ ቢያንሳ የሞተው በድብደባው 
በደረሰበት ጉዳት ነው ብሏል። ደርጊስ ሕገ-መንግሥታዊ ሥርዓቱን ለመናድ ነውጠኞችን 
አስተባብሯል በሚል በግንቦት ወር የተፈረደበት ቢሆንም፣ በመስከረም ወር አምቦ ከሚገኝ እስር 
ቤት ተለቋል።  

በብሔር ላይ የተመሠረተው የመንግሥት የፌደራሊዝም ፖሊሲ በአገሪቱ ያሉ ዋና ዋና 
ብሔረሰቦች በፓርላማው ውስጥ የሚወከሉበትን ሁኔታ ፈጥሯል። በአገሪቱ ከ80 በላይ 
ብሔረሰቦች ያሉ ሲሆን፣ አነስተኛ ሕዝብ ያላቸው ብሔረሰቦች በሕግ አውጭው ምክር ቤት 
ውክልና አጥተዋል። በ1999 በተደረገው የሕዝብ ቆጠራ መሠረት በስድስቱ ክልሎች (ትግራይ፣ 
አማራ፣ ቤኒሻንጉል-ጉሙዝ፣ ደቡብ ሕዝቦች፣ ጋምቤላ እና ሐረር) ውስጥ በፓርላማ መቀመጫ 
ለማግኘት የሚያስችል የመራጭ ብዛት የሌላቸው 24 ብሔር/ብሔረሰቦች አሉ። ነገር ግን 
በግንቦቱ ምርጫ ከነዚህ የብሔር ቡድኖች የታጩ ግለሰቦች በሕዝብ ተወካዮች ምክር ቤት 
ለሚገኙ 24 ልዩ መቀመጫዎች ተወዳድረዋል። በተጨማሪም እነዚሁ 24 የብሔር ቡድኖች 
ያለምርጫ ከሚገባበትና በአብዛኛው ለስም ብቻ በተቀመጠው የፌዴሬሽን ምክር ቤት አንዳንድ 
መቀመጫ አንዲኖራቸው ተደርጓል።   

በዓመቱ ውስጥ የኢትዮጵያ ዴሞክራሲያዊ ኃይሎች ሕብረት፣ አንድነት፣ የኦሮሞ ፌደራላዊ 
ዴሞከራሲያዊ ንቅናቄ (ኦፌዴን)፣ አረና ትግራይ እና ኦሕኮ አባሎቻቸው እንደታሰሩና በየክልሉ 
የሚገኙ ጽሕፈት ቤቶቻቸው መዘጋታቸውን፣ እንዲሁም ለፓርቲዎቹ ጽህፈት ቤት ያከራዩ 

ባለንብረቶች ፓርቲዎቹን ከቤታቸው እንዲያስለቅቁ ግፊት ይደረግባቸው እንደነበር ገልጸዋል 
(ክፍል 1.መ ይመልከቱ)።  

አንዳንድ የተቃዋሚ ፓርቲ መሪዎች (የፌደራል እና የክልል ምክር ቤት አባላት የሆኑትን 
ጨምሮ) መራጮቻቸውና ደጋፊዎቻቸው ወደሚገኙበት ሥፍራ እንዳይጓዙ የተከለከሉ ሲኾን፣ 
ሌሎች ግን ከመራጮቻቸው እና ደጋፊዎቻቸው ጋር ያለችግር ተገናኝተዋል። ሁለት ከፍተኛ 
የኦሕኮ አመራሮች በጥር ወር ዕጩዎቻቸውን ሊያስመዘግቡ ሲሞክሩ በኦሮሚያ ክልል 
ፖሊሶች፣ ሚሊሽያዎች እና ሲቪሎች እንደተደበደቡ ክስ ቀርቧል።    

መንግሥት እና ኢሕአዴግ በቅድመ-ምርጫ ወቅት በተቃዋሚ ዕጩዎች ላይ ማስፈራራትና 
ወከባ እንዳደረሱ ሒዩማን ራይትስ ዎች በተጨማሪ ገልጿል። በተመሳሳይም ከምርጫው በፊት 
መንግሥት የአሜሪካ ድምጽ ራዲዮ (VOA) እና የጀርመን ድምጽ ራዲዮ (Deutsche Welle) 
የአማርኛ ሥርጭቶች ኢትዮጵያ ውስጥ እንዳይደመጡ የመሸበብ እርምጃ (Jamming) የወሰደ 
ሲኾን፤ ድረ-ገጾቻቸውንም ኢትዮጵያ ውስጥ እንዳይከፈቱ አግዷል፤ ሁኔታው እስከ ጥቅምት 
ወር ድረስ ዘልቋል።    

በተወካዮች ምክር ቤት 152 ሴት ተወካዮች የነበሩ ሲሆን፣ 11 መቀመጫ ባለው ጠቅላይ ፍርድ 
ቤት ደግሞ ሁለት ሴት ዳኞች ነበሩ። ከ39 ሚኒስትር ዴኤታዎች መካከል ሦስቱ ሴቶች ነበሩ።    

የኢሕአዴግ አባል መሆን የተለያዩ ጥቅሞች ነበሩት። ፓርቲው የራሱ የንግድ ድርጅቶች ያሉት 
ሲሆን፣ የሥራ ዕድልና የንግድ ኮንትራት ታማኝ ለሆኑ የፓርቲው ደጋፊዎች እንደሚሰጥ 
በስፋት ይነገር ነበር። የተቃዋሚ ፓርቲ አባላት ፓርቲያቸውን ከድተው የኢሕአዴግ አባል 
ከሆኑ ምርጥ ዘር እና ማዳበሪያ በቅናሽ እንደሚያገኙ፣ የምግብ እርዳታ እንደሚሰጣቸው፣ 
በመንግሥት ሥራ እንደሚቀጠሩ እና ዕድገት እንደሚያገኙ፤ ተማሪዎች ከሆኑ ደግሞ ወደ 
ዩኒቨርሲቲ እንዲገቡ እንደሚደረግ፣ ከምረቃ በኋላ ሥራ እንደሚሰጣቸውና ሌሎችንም ጥቅማ 
ጥቅሞች እንደሚያገኙ ይነገራቸው እንደነበር በተደጋጋሚ ሪፖርት ተደርጓል።   

መምህራን እና ሌሎች የመንግሥት ሠራተኞች የተቃዋሚ ፓርቲ አባል ከሆኑ ከሥራቸው 
ይባረሩ እንደነበር ከታማኝ ምንጮች ለመረዳት ተችሏል። የኦሮሚያ ክልላዊ መንግሥት 
የተቃዋሚ ፓርቲ አባላትን፣ በተለይም መምህራንን፣ ከሥራ ትባረራላችሁ እያለ ያስፈራራቸው 
እንደነበር ተቃዋሚ ፓርቲዎች፣ በተለይ ኦፌዴን እና ኦሕኮ ገልጸዋል።    

በምርጫ ቦርድ የተመዘገቡ የፖለቲካ ድርጅቶች የአካባቢ ጽሕፈት ቤቶችን ለመክፈት ከክልል 
መንግሥታት ፈቃድ ማግኘት አለባቸው። ነገር ግን ተቃዋሚ ፓርቲዎች በአካባቢ 
ባለሥልጣናት ግፊት ጽሕፈት ቤቶቻቸውን የሚዘጉበት ሁኔታ እንደነበር ሪፖርቶች 
አመልክተዋል። በዚህ ረገድ የተለመደው ዘዴ ጽሕፈት ቤት ለተቃዋሚ ፓርቲ የሚያከራዩ 
ባለንብረቶች ፓርቲውን ከቤታቸው እንዲያስለቅቁ ማስፈራራት ነበር። ሌላው ለተቃዋሚ ፓርቲ 
ጽሕፈት ቤቶች መዘጋት ምክንያት የነበረው የፋይናንስ አቅማቸው በየጊዜው መቀነስ ነበር። 
ለአብነትም ኦሕኮ በ1997 ከመቶ በላይ ጽሕፈት ቤቶች የነበሩት ሲኾን፣ እነዚህ ጽሕፈት ቤቶች 
ወደ ሰባት ዝቅ ብለዋል።  

ሻለቃ መኮንን ገለታ እና ኮሎኔል አስራት ተካልኝ የተባሉ የኦሕኮ አመራሮች ለግንቦቱ ምርጫ 
ዕጩዎቻቸውን ለማስመዝገብ ሲሞክሩ የኢሕአዴግ የወረዳ ባለሥልጣናትን ጨምሮ በገዢው 
ፓርቲ ደጋፊዎች ወከባ እና ድብደባ እንደተፈፀመባቸው ተናግረዋል። የአካባቢው ተቋማት 
በኢሕአዴግ ቁጥጥር ሥር በመሆናቸው ጉዳዩን ለሕግ ማቅረቡ ፋይዳ የሌለውና እንደውም 
ወደፊት አደጋ የሚያስከትል ስለሆነ ወደ ሕግ ቦታ እንዳልሄዱ ተናግረዋል።  

የኦሕኮ ሊቀመንበር መራራ ጉዲና ዕጩዎችን በአምስት ወረዳዎች ማስመዝገብ እንዳልቻለ፤ 
የፀጥታ ኃይሎች በኦሕኮ ተሽከርካሪ ላይ ጥቃት ፈፅመው ጉዳት እንዳደረሱ፣ የፓርቲ ሰነዶችን 
እንደወሰዱ፣ ዕጩዎችን ለማስመዝገብ ወደ ምሥራቅ ወለጋ በጉዞ ላይ የነበሩ የፓርቲው 
ተወካዮችን እንደደበደቡ፤ ድርጅቱ በሶማሊ ክልል ሕዝባዊ ስብሰባ ሊያደርግ ሲሞክር የክልሉ 
ፖሊስ ተሰብሳቢውን በመበተን ስብሰባውን እንዳሰናከሉባቸው፤ በዚህም ሳቢያ ፓርቲው በወረዳ 
ደረጃ 38 ዝግጅቶችን ለማከናወን ቢያቅድም ሊያሳካ የቻለው ስድስቱን ብቻ መሆኑን 
አብራርቷል። 

የፌደራል ፓርላማ አባል በነበረው ጉቱ ሙሊሳ እና የቅንጅት ለአንድነት እና ለዴሞክራሲ 
ደጋፊ ነው ተብሎ በተጠረጠረው ቢሊሱማ ሹጌ ላይ በ2008 (እ.አ.አ) የተፈፀመውን ድብደባ 
አስመልክቶ የተወሰደ ምንም እርምጃ የለም። 

ክፍል 4 ኦፊሴላዊ ሙስና እና መንግሥታዊ ግልጽነት 

የሙስና ወንጀል መፈፀም በሕግ እንደሚያስቀጣ ሕጉ ቢደነግግም ሙስና የአገሪቱ ችግር 
ሆኗል። በተለይ የትራፊክ ፖሊሶች ጉቦ መቀበልን የዕለት ተዕለት ሥራቸው አድርገውታል። 
የዓለም ባንክ የ2009 (እ.አ.አ) ዓለም አቀፍ የአስተዳደር ጠቋሚ ሪፖርት ሙስና ከባድ ችግር 
እያደረሰ መሆኑን አመልክቷል። 

የፍትኅ ሚኒስቴር፣ በዋነኛነት በፌደራል የሥነ-ምግባርና ፀረ-ሙስና ኮሚሽን አማካይነት፣ 
ሙስናን የመዋጋት ትልቅ ኃላፊነት አለበት። ማኅበራዊ ጫና፣ ባህላዊ ልማድ እና ሕጋዊ 
ክልከላ ተዳምረው ሙስናን በተወሰነ ደረጃ ገድበውታል፡፡ እንዲያም ሆኖ አንዳንድ የመንግሥት 
ባለሥልጣናት መንግሥታዊ ድርጅቶችን ወደግል የማዛወር ሒደትን መጠቀሚያ ሲያደርጉት 
የሚታይ ሲኾን፣ የመንግሥት እና የፓርቲ የንግድ ድርጅቶች የክራይ (ሊዝ) መሬት እና ብድር 
በማግኘት ረገድ የቅድሚያ ተጠቃሚነት ዕድል ነበራቸው።  

በመጋቢት ወር ፓርላማው ሁሉም የመንግሥት ባለሥልጣናት እና ሠራተኞች ሀብታቸውን 
እንዲያስመዘግቡ የሚያስገድድ የሀብት ማሳወቅና ማስመዝገብ አዋጅ አጽድቋል። የመንግሥት 
ባልሥልጣናት የሀብት ምዝገባ በታህሳስ ወር የተጀመረ ሲሆን፣ በዓመቱ መጨረሻ አካባቢ 
የአገሪቱ ፕሬዚደንት፣ ጠቅላይ ሚኒስትር እና በካቢኔ ደረጃ ያሉ ሚኒስትሮች ሀብታቸውን 
አስመዝግበዋል። 

በአዲስ አበባ ከተማ መሬትን በህገ-ወጥ መንገድ ከመሸጥ ጋር በተያያዘ የሙስና ወንጀል 
ፈጽመዋል የተባሉ ሰባት ተከሳሾች ላይ የፌደራል ከፍተኛ ፍርድ ቤት ሚያዝያ 14 ከሁለት 

እስከ 15 ዓመት የሚደርስ እስራትና የገንዘብ ቅጣት ፈርዶባቸዋል። በቀድሞው የአዲስ አበባ 
መሬትና ቤቶች መምሪያ ቴክኒሽያን የነበረው በኃይሉ ለማ ድንቁ ሁለት ሐሰተኛ የመኖሪያ ቤት 
ሥራ ማኅበራትን በመፍጠር 205 ሚሊዮን ብር የሚገመት መሬት በህገ-ወጥ መንገድ 
ወስዷል። ሐሰተኛ የቤት ማኅበራቱን እውነተኛ በማስመሰል ሂደት በአዲስ አበባ መስተዳድር 
የሊዝ መሬት ክፍል የሚሠሩ ሁለት ሠራተኞች የግለሰቡ ዋና ተባባሪዎች ነበሩ። 

የፌደራል የሥነ-ምግባር እና የፀረ-ሙስና ኮሚሽን ከመጋቢት እስከ ግንቦት ባለው ጊዜ ውስጥ 
110 የሙስና ወንጀል ፈጻሚዎችን ከአንድ እስከ 21 ዓመት በሚደርስ እስራትና ከ3,000 እስከ 
5,000 ብር በሚደርስ የገንዘብ ቅጣት እንዲቀጡ አስደርጌአለሁ ሲል መግለጫ አውጥቷል። 
ግለሰቦቹ ሥልጣንን አለአግባብ በመጠቀም፣ የሕዝብ ንብረት በመዝረፍ፣ ጉቦ በመቀበል 
እንዲሁም አስተዳደራዊ በደል በመፈፀም ጥፋተኛ ሆነው መገኘታቸውን መግለጫው 
አስታውቋል። 

በሙስና ወንጀል ጥፋተኛ ተብለው በ21 ዓመት እስራት እንዲቀጡ ከተፈረደባቸው መካከል 
የፌደራል ፍርድ ቤቶቸ የሕግ ማስፈፀሚያ መምሪያ ሥር የፋይናንስ ክፍል ኃላፊ የነበረው ጎሹ 
አንዱዓለም እና በአዲስ አበባ መስተዳድር የኮልፌ ክፍለ ከተማ የመሬት ልማት ቢሮ ሥራ 
አስኪያጅ የነበረው ወንድወሰን ዓለሙ ይገኙባቸዋል። ከተፈረደባቸው 110 ግለሰቦች መካከል 
19ኙ ሴቶች መሆናቸው ተገልጿል።                                        

አልፎ አልፎ የመንግሥት ጨረታ ላይ ተጫራቾች ከተመዘገቡ በኋላ ጨረታዎቹ እንዲሰረዙ 
ተደርገዋል። ከመንግሥት እና ከገዢው ፓርቲ ጋር የጠበቀ ግንኙነት ያላቸው ተጫራቾች 
ግልጽነት በጎደለው ሁኔታ ጨረታውን እንዲያሸንፉ የተደረገበት አጋጣሚም ነበር።    

የፌደራል የስነ-ምግባር እና የፀረ-ሙስና ኮሚሽን ከነሐሴ 2000 እስከ ጥር 2001 ባለው ጊዜ 
ውስጥ ባደረገው ምርመራ 203 የሙስና ወንጀል ተጠርጣሪዎችን በቁጥጥር ሥር ማዋሉን 
በየካቲት 2001 አስታውቋል። ኮሚሽኑ ለ553 ሰዎች በሥነ-ምግባር ጽንሠ-ሐሳብ፣ በፀረ-ሙስና 
ሕጎች እና በሙስና መከላከያ ስልቶች ላይ ያተኮሩ ሥልጠናዎች መስጠቱንም ገልጿል።    

በፌደራል መንግሥት የተለያዩ ከባድ የሙስና ወንጀሎች ተፈጽመዋል ሲል የፌደራል ፓርላማ 
አባል በለጠ ኢታና ዲሳሳ በጥቅምት ወር 2001 ተናግሯል። ከእነዚህ ውስጥ ህገ-ወጥ ግዢ እና 
ህጋዊ ያልሆነ ክፍያ መፈፀሙን፣ እንዲሁም ምክንያታቸው ያልታወቀ የ2.5 ቢሊዮን ብር ወጭ 
መደረጉን አመልክቷል። 

በታሕሳስ 2001 የፌደራሉ ከፍተኛ ፍርድ ቤት 6.7 ሚሊዮን ብር በላይ ዋጋ የሚያወጣ መሬት 
በህገ-ወጥ መንገድ ወስደዋል ያላቸውን ዘጠኝ የአገር መከላከያ ሠራዊት አባላት እና በአዲስ 
አበባ የኮልፌ-ቀራንዮ ክፍለ ከተማ የሥራ ኃላፊዎችን ከሰባት እስከ አሥር ዓመት በሚደርስ 
እስራት እና ከ5,000 እስከ 10,000 ብር በሚደርስ የገንዘብ ቅጣት እንዲቀጡ ወስኗል። 

በ2008 (እ.አ.አ) የፀረ-ሙስና ኮሚሽን የቀድሞውን የኢትዮጵያ ቴሌኮሙኒኬሽን ዋና ሥራ 
አስፈጻሚ ተስፋዬ ብሩን እና ሌሎች 12 ከፍተኛ የሥራ አመራር አባላትን የመንግሥትን የግዢ 

አሠራር በሚጻረር መልኩ ግምቱ 1.52 ቢሊዮን ብር የሆነ የመሣሪያ እና የቴክኖሎጂ ግዢ 
ኮንትራት ፈቅዳችኋል በሚል በቁጥጥር ሥር አውሏቸዋል። በተስፋዬ ብሩ እና ሌሎች ላይ 
የቀረበው ማስረጃ ሊያስከስሳቸው የሚችል በመሆኑ ክሳቸውን እንዲከላከሉ የተወሰነ ሲሆን፣ 
በዓመቱ መጨረሻ ጉዳዩ በፍርድ ቤት እየታየ ነበር። 

በተጨማሪም ኮሚሽኑ በ2008 (እ.አ.አ) ግምቱ 158 ሚሊዮን ብር ከሚጠጋ የወርቅ 
ማጭበርበር ጋር በተያያዘ በስምንት የብሔራዊ ባንክ ከፍተኛ የሥራ ኃላፊዎች ላይ ክስ 
መስርቷል። የፌደራሉ ከፍተኛ ፍርድ ቤት ተጠርጣሪዎች ክሳቸውን እንዲከላከሉ የወሰነ 
ሲሆን፣ ዓመቱ ሲገባደድ ጉዳዩ በሂደት ላይ ነበር። 

በፖሊስ እና በፍትኅ አካላት የሚፈፀም ሙስና ችግር እየፈጠረ ይገኛል። 

ሕጉ ሕዝብ መረጃን የማግኘት መብት እንዳለው ቢደነግግም በተግባር ግን ይህ መብት በከፍተኛ 
ሁኔታ ተገድቧል። በ2008 (እ.አ.አ) የፀደቀው የፕሬስ ሕግ የመረጃ ነፃነት ድንጋጌዎችን 
አካትቷል። 

መንግሥት የሚያወጣቸው ሕጎችና ደንቦች ተግባራዊ ከመሆናቸው በፊት በነጋሪት ጋዜጣ 
እንዲታተሙ ያደርጋል። የመንግሥት ኮሙኒኬሽን ጉዳዮች ጽሕፈት ቤት ከመንግሥት፣ 
ከሚዲያ እና ከሕዝብ ጋር የሚገናኝ ቢሆንም፣ የግሉ ፕሬስ አባላት ግን ለምንጠይቃቸው 
ጥያቄዎች መንግሥት ብዙ ጊዜ ምላሽ አይሰጠንም የሚል ቅሬታ አሰምተዋል። 

ክፍል 5 በዓለም አቀፍ እና መንግሥታዊ ባልሆኑ አካላት የሚካሄድ የሰብአዊ መብት ጥሰት 
ምርመራን በተመለከተ የመንግሥት አመለካከት 

ምንም እንኳ እንደልብ እንዳይንቀሳቀሱ በመንግሥት ከፍተኛ ገደብ ቢጣልባቸውም በቁጥር 
አነስተኛ የሆኑ አገር በቀል የሰብአዊ መብት ተሟጋች ቡድኖች እንቅስቃሴ አድርገዋል። 
በአጠቃላይ መንግሥት አገር በቀል የሰብአዊ መብት ቡድኖችን እና ዓለም አቀፍ ታዛቢዎችን 
እንቅስቃሴ የሚመለከተው በጥርጣሬና በጥንቃቄ ነበር። በተለይ ከግንቦቱ ምርጫ ቀደም ባሉት 
ጊዜያትና በምርጫው ማግስት የመንግሥት ሚዲያ እንደ ሂዩማን ራይትስ ዎች የመሳሰሉ 
ዓለም አቀፍ የሰብአዊ መብት ቡድኖችን አፈንጋጭ የ‹‹ኒዮ-ሊበራል አስተሳሰብ›› እና የ‹‹ኪራይ 
ሰብሳቢነት›› አጀንዳን ያራምዳሉ በሚል ይተቻቸው ነበር። በምርጫው ወቅት መንግሥት 
ዲፕሎማቶች በአገሪቱ እየተዘዋወሩ ሒደቱን እንዳይታዘቡ ገድቧል። 

ከምርጫው በፊትና በኋላ በሂዩማን ራይትስ ዎች ላይ አነስተኛ የተቃውሞ ሰልፎች 
ተቀነባብረው ነበር። ሂዩማን ራይትስ ዎች በአገሪቱ የውስጥ ጉዳይ ጣልቃ ገብቷል በሚል ክፉኛ 
ተወግዟል። የአውሮፓ ሕብረት የምርጫ ታዛቢ ልዑክ በምርጫው ላይ የመጨረሻ ሪፖርቱን 
ጥቅምት 29፣ 2003 ይፋ ያደረገ ሲኾን፣ በሪፖርቱም የምርጫውን ሒደት ‹‹ዓለም አቀፍ 
የምርጫ ግዴታዎችን ያላሟላ፣ በዋነኝነትም የምርጫው ሒደት ግልጽነት የጎደለው እና 
ለሁሉም ተወዳዳሪ ፓርቲዎች የተመቻቸ የፉክክር ሜዳ ያልነበረው›› በማለት ተችቶታል። 
በገዢው ፓርቲ እና በቀበሌ ደረጃ ባሉ የአካባቢ መስዳድሮች መካከል ያለው ልዩነት ብዥታ 

የፈጠረ መሆኑን ገልጾ፣ ከምርጫ ጣብያዎች በተገኘው አጠቃላይ ውጤት እና ቀደም ሲል 
በተመዘገበው የድምጽ ቁጥር መካከል ልዩነት እንዳለ አመልክቷል። ታዛቢ ልዑኩ 
ከተከታተላቸው ውስጥ 27 በመቶ በሚሆኑት ላይ ይህ ልዩነት ታይቷል። 

ከአንድ ዓመት የእፎይታ ጊዜ በኋላ የሲቪል ማኅበረሰብ ድርጅቶች ሕግ ከየካቲት 6፣ 2002 
ጀምሮ ተግባራዊ ሆኗል። በተጠቀሰው የእፎይታ ጊዜ ውስጥ መንግሥታዊ ያልሆኑ ድርጅቶችና 
የሲቪል ማኅበረሰብ ድርጅቶች በአዲስ መልክ መመዝገብ ነበረባቸው። የበጎ አድራጎት ድርጅቶች 
(መንግሥታዊ ያልሆኑ ድርጅቶችና ሲቪል ማኅበረሰብ ደርጅቶች) ከሚሰበስቡት ፈንድ ውስጥ 
ከውጭ ምንጮች የሚያገኙት ከ10 ከመቶ ከበለጠ ሰብአዊ መብትና ዴሞክራሲን፣ የሕጻናት 
መብቶችን፣ የአካል ጉዳተኞች መብትን፣ የብሔር ብሔረሰቦች እኩልነትን፣ ሥርዓተ-ፆታን፣ 
ሃይማኖትን፣ የግጭት አፈታት ወይም እርቅ፣ እንዲሁም የፍትኅ ጉዳዮችን በማራመድ ዓላማ 
መንቀሳቀስ የማይችሉ መሆኑን ሕጉ ደንግጓል። በተሰጠው የእፎይታ ጊዜ ውስጥ ታዋቂ 
የሰብአዊ መብት ተሟጋች ቡድኖች ራሳቸውን በአገር በቀል (ኢትዮጵያዊ) በጎ አድራጎት መልክ 
(ማለትም ከውጭ ምንጮች የሚያገኙት የፈንድ መጠን ከ10 ከመቶ በማይበልጥበት ሁኔታ) 
ወይም በ«ኢትዮጵያ ነዋሪ በጎ አድራጎት» (ከውጭ ፈንድ ማግኘት የሚችል ነገር ግን ከላይ 
የተጠቀሱትን ሥራዎች የማይሠራ) መልክ አደራጅተዋል።     

የኢትዮጵያ ሰብአዊ መብቶች ጉባዔ እና የኢትዮጵያ የሕግ ባለሙያ ሴቶች ማኅበር የተባሉ 
ሁለት ታዋቂ የሰብአዊ መብት ተሟጋች ድርጅቶች ተልዕኮዎቻቸውን ለማሳካት እና ከሕጉ ጋር 
ራሳቸውን ለማጣጣም ሲሉ አገር በቀል በጎ አድራጎት በሚል ተመዝግበዋል። በሰብአዊ መብት 
ጥሰት ጉዳዮች ላይ ምርመራ በማካሄድና ሪፖርት በማቅረብ በአገሪቱ የሚታወቀው ብቸኛ 
ድርጅት የኢትዮጵያ ሰብአዊ መብቶች ጉባዔ ሕጉ በሚፈቅደው መሠረት እንደገና ለመመዝገብ 
«የኢትዮጵያ» የሚለውን ስም ከድርጅቱ ስያሜ ውስጥ ለማውጣት ተገዷል። ምክንያቱም 
በስያሜው ላይ ‹‹የኢትዮጵያ›› የሚለውን ይዞ ለመቀጠል በአዲሱ የሲቪል ማኅበረሰብ ድርጅቶች 
ሕግ መሠረት ቢያንስ በአምስት ክልሎች ቢሮ ለመክፈት አቅም ስለሌለው ነው። በዚህም ሳቢያ 
ከስያሜው ላይ ‹‹የኢትዮጵያ›› የሚለውን አውጥቶ የሰብአዊ መብቶች ጉባዔ በሚል ስም 
ተመዝግቧል፡፡ የመያዶችን እንቅስቃሴ ለመከታተል የተቋቋመው የበጎ አድራጎት ድርጅቶች እና 
ማኅበራት ኤጀንሲ የሁለቱን ድርጅቶች እና የሌሎች አራት ድርጀቶችን የባንክ ሒሳብ 
እንዳይንቀሳቀስ አግዷል፡፡ ኤጀንሲው ድርጅቶቹ በ2009 (እ.አ.አ) የሰበሰቡት ፈንድ በዓመቱ 
ሊሰሩ ካቀዷቸው ተግባራት አኳያ መመሳከር ይኖርበታል ሲል፣ ለጋሾች በበኩላቸው የታገደው 
ንብረት ለድርጅቶቹ ካልተሰጠ ለለጋሾቹ ሊመለስላቸው ይገባል ሲሉ ጠይቀዋል። ነገር ግን ጉዳዩ 
እስከ ዓመቱ መጨረሻ ድረስ እልባት አላገኘም። 

የኢትዮጵያ የሕግ ባለሙያ ሴቶች ማኅበር ለሴቶች መብት፣ በተለይም ለችግረኛ ሴቶች መብት 
የሚታገል መንግሥታዊ ያልሆነ ድርጅት ነበር። ድርጅቱ ምርምር እና ግንዛቤ ማስጨበጫ 
ሥራዎችን በማካሄድ በሥርዓተ-ፆታ ጉዳዮች ዙርያ ያሉ ክፍተቶችን በመለየት በተዛማጅ ሕጎች 
ላይ ማሻሻያ እንዲደረግ ሐሳብ ያቀርብ ነበር። የግጭት ተጎጂ ለሆኑና በትዳር ውስጥ በሚፈጠር 
አለመግባባት ለሚከሰቱ ችግሮች የሕግ ምክር አገልግሎትም ይሰጥ ነበር። በተጨማሪም 
ሴቶችንና ልጃገረዶችን የሚጎዱ ኋላቀር አመለካከቶችን ለማስወገድ የግንዛቤ ማስጨበጫ 

ትምህርቶችን ይሰጥ ነበር። ይሁንና የፋይናንስ አቅሙ በመመናመኑ የሚሰጣቸውን የግንዛቤ 
ማስጨበጫ መርኃ-ግብሮች በከፍተኛ ደረጃ ቀንሷል። የሰው ኃይሉን 70 በመቶ ለመቀነስ 
ተገዷል። ደንበኞች ለሕግ ምክር አገልግሎት ይጠቀሙበት የነበረውን ነፃ የስልክ መስመርም 
ዘግቷል። 

የኢትዮጵያ ጠበቃዎች ማኅበርን የመሳሰሉ ታዋቂ ድርጅቶች ኢሕአዴግ ባደራጃቸው አዲስና 
ተመሳሳይ ድርጅቶች ስማቸው በመወሰዱ በአዲስ ስም ዳግም ለመመዝገብ ተገደዋል። 

የሲቪል ማኅበረሰብ ድርጀቶች ሕግ ከመፅደቁ በፊት 3,522 ድርጅቶች ተመዝግበው የነበረ 
ሲሆን፣ ሕጉ ከፀደቀ በኋላ በአዲስ መልክ ዳግም የተመዘገቡት ድርጅቶች ቁጥር 1,655 ነው። 
በአዲስ መልክ ያልተመዘገቡት አብዛኛዎቹ ድርጅቶች ቀደም ሲልም እንቅስቃሴ የማያደርጉ ነበሩ 
ሲል መንግሥት ይገልጻል። 

መንግሥት በአገር በቀል የሰብአዊ መብት ድርጅቶች ውስጥ የሚሰሩ ግለሰቦችን ያዋክብ ነበር። 
ለአብነትም የኢትዮጵያ ሰብአዊ መብቶች ጉባዔ መርማሪ የነበረው ሙሉጌታ ፈንታውን በደቡብ 
ወሎ ዞን፣ የወረባቦ ወረዳ ባልሥልጣናት ቢስቲማ ከተማ ውስጥ በሰኔ 2001 አስረውት ነበር። 
ግለሰቡ 200 ብር ሰርቀሀል የሚል ክስ ተመሥርቶበት በስምንት ወራት እስራት እንዲቀጣ 
ቢወሰንበትም፣ በሐምሌ 2001 የዞኑ ከፍተኛ ፍርድ ቤት ክሱን ውድቅ አድርጎታል (ክፍል 1፣ 
«መ»ን ይመልከቱ)፡፡   

መንግሥት በአጠቃላይ እንደተባበሩት መንግሥታት ድርጅት ከመሳሰሉት ዓለም አቀፍ ተቋማት 
ጋር ተባብሮ ሰርቷል። በ2001 በተባበሩት መንግሥታት የሰብአዊ መብት ከፍተኛ ኮሚሽነር 
የምሥራቅ አፍሪካ ክልላዊ ቢሮ ድጋፍ የተለያዩ ዓለም አቀፍ እና ክልላዊ የሰብአዊ መብት 
አስከባሪ አካላት ከመንግሥት የሚጠብቁትን የዘገዩ የመጀመሪያ ደረጃ ሪፖርቶች፣ ጠቅላላ 
ሪፖርቶችን እና መደበኛ ሪፖርቶችን ያዘጋጀ ሲሆን፣ ሪፖርቶቹ በተለያዩ ኮሚቴዎች 
እየተገመገሙ ነው፡፡  

መንግሥት በሶማሊ ክልል ድንበር የለሽ የሐኪሞች ቡድን (MSF) እና ሌሎች መንግሥታዊ 
ያልሆኑ ድርጅቶች እንዳይንቀሳቀሱ መገደቡን ቀጥሏል። (ክፍል 1፣ «ሰ»ን ይመልከቱ)፡፡ 

መንግሥት፣ መንግሥታዊ ያልሆኑ ድርጅቶች የፌደራል ወህኒ ቤቶችን፣ ፖሊስ ጣብያዎችን 
እና የፖለቲካ እስረኞችን እንዳይጎበኙ ከልክሏል። ታማኝ ምንጮች እንዳረጋገጡት ከሆነ፣ 
ነዋሪዎች መንግሥታዊ ካልሆኑ ድርጅቶች እና የሰብአዊ መብት ጥሰቶችን ለመመርመር 
ከሚመጡ የውጭ መንግሥታት ተወካዮች ጋር እንዳይገናኙ የፀጥታ ኃይሎች ማስፈራራት እና 
ማሰራቸውን ቀጥለዋል። 

የመንግሥት ቴሌቪዥን በአገሪቱ ያለውን የሰብአዊ መብት ጥሰት በተመለከተ የውጭ 
ታዛቢዎች ያጠናቀሯቸውን ሪፖርቶች የሚያስተባብል ባለ ሦስት ክፍል ዶኩመንታሪ ፊልም 
በግንቦት 2001 አስተላልፏል። የውጭ ጉዳይ ሚኒስቴር ጉዳዩ «እንዲጣራ» ባደረገው ጥረት 
የመንግሥት ኮሙኒኬሽን ጽሕፈት ቤት አካል የሆነው የኢትዮጵያ ዜና አገልግሎት ድርጅት 

ምርመራውን አካሂዷል። የዜና አገልግሎት ኃላፊዎች ለሰብአዊ መብት ጥሰት ተጎጂዎቹ፣ 
ለቤተሰቦቻቸው፣ ለጎረቤቶቻቸው እና ለጓደኞቻቸው ቃለ መጠይቅ አድርገውላቸዋል። ኃላፊዎቹ 
ይህን ቃለ መጠይቅ ያደርጉ የነበረው አንዳንዴ በፀጥታ ኃይሎች ታጅበው እና በቪዲዮ 
እየተቀረፁ ነበር። በመጨረሻ የዶኩመንታሪ ፊልሙ ለዕይታ ሲውል በቃለ መጠይቁ ወቅት 
የደረሰባቸውን በደል በመተረክ የሰብአዊ መብት ጥሰት መፈፀሙን ያረጋገጡ ተጎጂዎች 
ምስክርነት ከፊልሙ ተቆርጦ እንዲወጣ ተደርጓል። 

መንግሥት ፓርላማው በሚሰጠው ፈንድ የሚተዳደር እና በፓርላማው የሚገመገም የሰብአዊ 
መብት ኮሚሽን አቋቁሟል፡፡ ይህ ኮሚሽን የሰብአዊ መብት ጥሰት አቤቱታዎችን በመመርመር 
ዓመታዊና ወቅታዊ ሪፖርቶችን የሚያወጣ ቢሆንም፣ በዚህ ዓመት አንድም ሪፖርት 
አላወጣም። የእንባ ጠባቂ ተቋም፣ ከአስተዳደራዊ በደሎች ጋር የተያያዙ አቤቱታዎችን 
በመቀበል ይመረምራል። ተቋሙ በዓመቱ በተለይ ከአገልግሎት አሰጣጥ፣ ኢፍትሃዊ ተቋማዊ 
ውሳኔዎች፣ ዕድገትና ከደረጃ ዝቅ መደረግ እንዲሁም ከጡረታ ጋር የተያያዙ በመቶዎች 
የሚቆጠሩ አቤቱታዎችን ተቀብሏል። ከቀረቡት ጥቆማዎች ስንቶቹ እንደተመረመሩ ወይም 
እርምጃ እንደተወሰደባቸው የሚታወቅ ነገር የለም። 

ክፍል 6 አድልዎ፣ ማኅበራዊ ጥቃት እና ሕገ-ወጥ የሰዎች ዝውውር   

ሕገ-መንግሥቱ ዜጎች ዘርን፣ ብሔርን፣ ማንነትን፣ ፆታን፣ ቋንቋን፣ ሃይማኖትን፣ ፖለቲካዊ 
ወይም ሌሎች አስተሳሰቦችን፣ ንብረትን፣ ውልደትን ወይም ማኅበራዊ ደረጃን መሠረት ባላደረገ 
መልኩ እኩል ጥበቃ እንደሚደረግላቸው ቢደነግግም በተግባር ይህ መብት በአግባቡ ሙሉ 
ለሙሉ ተግባራዊ አልሆነም። 

ሴቶች 

ሴቶች ልክ እንደ ወንዶች በሕገ-መንግሥቱ እኩል መብትና ጥበቃ እንዲሰጣቸው ተደንግጓል። 
የሴት ልጅ ግርዛት፣ ጠለፋና አስገድዶ መድፈር የመሳሰሉት ጎጂ ልማዳዊ ድርጊቶች እንደሆኑ 
ሕጉ ደንግጓል። ሆኖም ግን እነዚህን ሕጎች ተፈጻሚ በማድረግ ረገድ ወጥነት አልነበረም። 
ይህን ችግር ለመፍታት መንግሥት የኢትዮጵያ ሰብአዊ መብት ኮሚሽን አካል የሆነ የሴቶችና 
ሕጻናት ጉዳዮች ብሔራዊ ኮሚሽንን በ2005 (እ.አ.አ) አቋቁሟል። ኮሚሽኑ በሴቶችና በሕጻናት 
የሚቀርቡ የሰብአዊ መብት ጥሰት አቤቱታዎችን ይመረምራል። 

ሴቶች እና ልጃገረዶች ሥርዓተ-ፆታን መሠረት ያደረገ ጥቃት በየዕለቱ ይደርሱባቸዋል፤ ነገር 
ግን ከባህል፣ ከኃፍረት፣ ከፍርሃት ወይም የጥቃት ሰለባዎች የሕግ ጥበቃ እንደሚደረግላቸው 
ካለማወቅ የተነሳ አብዛኛው ጥቃት ለሚመለከተው አካል ሪፖርት አይደረግም። የጎጂ ልማዳዊ 
ድርጊቶች ብሔራዊ ኮሚቴ በአገሪቱ ውስጥ 120 ጎጂ ልማዳዊ ድርጊቶች እንዳሉ አመልክቷል። 
ከእነዚህ ጎጂ ልማዳዊ ድርጊቶች የሴት ልጅ ግርዛት በስፋት የሚስተዋል ቢሆንም እየቀነሰ 
መጥቷል። በ1992 ዓ.ም የኢትዮጵያ ሥነ-ሕዝብና የጤና ጥናት ላይ ከተካተቱት ሴቶች ውስጥ 
80 ከመቶ ያህሉ መገረዛቸውን የተገለፀ ሲኾን፣ በ1997 የተካሄደው ተመሳሳይ ጥናት ግን 
ቁጥሩ ወደ 74 ከመቶ ዝቅ ማለቱን አረጋግጧል። በተጨማሪም፣ ለግርዛት የሚዳረጉ ታዳጊ 

ሴቶች ቁጥር በፍጥነት እየቀነሰ መጥቷል። በ1997፣ ዕድሜያቸው ከ35-39 ከሆኑ ሴቶች 
ውስጥ 81 ከመቶ የተገረዙ ሲኾኑ፣ በአንጻሩ ዕድሜያቸው ከ15-19 ከሆኑት ሴቶች ውስጥ 
ለግርዛት የተዳረጉት 62.1 ከመቶ ነበሩ። ይኸው በ1997 የተካሄደ ጥናት አክሎ እንደገለጸው 
በሶማሊ ክልል ከአምስት ሴቶች በአራቱ ላይ፣ እንዲሁም በአፋር ከአምስት ሴቶች በሦስቱ ላይ 
እጅግ አሰቃቂ የሆነው (infibulation) ግርዛት ተፈጽሞባቸዋል። ሥርዓተ-ፆታን መሠረት ካደረገ 
ጥቃት ጋር በተያያዘ ደካማ የመረጃ አያያዝና ጥልቀት የሌለው ምርመራ፣ እንዲሁም 
የሕጻናትና የሴቶች ጉዳዮችን በተለየ መልኩ ካለማስተናገድ የተነሳ በፍትኅ ሥርዓቱ ላይ 
ከፍተኛ የሥርዓተ-ፆታ ክፍተት ተስተውሏል። 

አስገድዶ መድፈር በአገሪቱ ሕግ ወንጀል በመሆኑ እንደ ወንጀሉ ክብደት ከአምስት እስከ 20 
ዓመት በሚደርስ እስራት ያስቀጣል። ነገር ግን በትዳር ውስጥ የሚፈፀምን አስገድዶ መድፈር  
በተመለከተ ሕጉ በግልጽ ያስቀመጠው ነገር የለም። ይህ ጥቃት ብዙውን ጊዜ ሪፖርት 
ስለማይደረግና ሌሎችም ምክንያቶች ተዳምረው መንግሥት ሕጉን ሙሉ በሙሉ ተግባራዊ 
አላደረገም። በግምት 3.5 ሚሊዮን ሕዝብ በሚኖርባት አዲስ አበባ 736 የአስገድዶ መድፈር 
አቤቱታዎችን እንደተቀበለ የከተማዋ ፖሊስ የ1998 ሪፖርት ያመለክታል። ቁጥሩ ከዚህ 
በእጅጉ ሊበልጥ እንደሚችል ይገመታል። ከእነዚህ ጥቃት ፈጻሚዎች መካከል ስንቶቹ 
እንደተከሰሱ፣ እንደተፈረደባቸውና አንደተቀጡ የሚገልጽ የቅርብ ጊዜ መረጃ አልተገኘም። ነገር 
ግን በ1998 ዓ.ም፣ 558 የአስገድዶ መድፈር ወንጀል ክሶች ቀርበው 281 ጥፋተኞች 
እንደተፈረደባቸው የኢትዮጵያ የሕግ ባለሙያ ሴቶች ማኅበር ገልጿል። በተጨማሪም በ1997፣ 
938 የአስገድዶ መድፈር ድርጊቶች ሪፖርት የተደረጉ ቢሆንም፣ 103 ጥፋተኞች ብቻ 
ተቀጥተዋል። ጥፋተኞቹ በምን ያህል ጊዜያት እንደተቀጡ በሁለቱም ዓመታት የታወቀ ነገር 
የለም። 

በትዳር ውስጥ የሚፈፀም አስገድዶ መድፈርን ጨምሮ የቤት ውስጥ ጥቃት ከፍተኛ ማኅበራዊ 
ችግር ነበር። የ1997 የሥነ-ሕዝብና የጤና ጥናት እንደሚያመለክተው፣ 81 ከመቶ የሚሆኑት 
ሴቶች፣ ባሎች ሚስቶቻቸውን የመምታት መብት እንዳላቸው ያምኑ ነበር። በደቡብ ክልል 
መስቃን እና ማረቆ በተባሉ አካባቢዎች፣ 71 ከመቶ የሚሆኑት ሴቶች ከቅርብ አጋሮቻቸው 
አካላዊ ወይም ፆታዊ ጥቃት፣ ወይም ሁለቱም እንደደረሰባቸው የዓለም ጤና ደርጅት የ1997 
ጥናት አመልክቷል። ምንም እንኳ ጥቃት የደረሰባቸው ሴቶች ከፖሊስና ከፍርድ ቤቶች ድጋፍ 
ያገኙ ቢሆንም፣ ማኅበራዊ ተጽዕኖ እና የመሠረተ ልማት እጥረት በተለይ በገጠር ያሉ ሴቶች 
ጉዳዩን ለሕግ እንዳያቀርቡ ገድቧቸዋል። መንግሥት ጥፋተኞችን የሚከስሳቸው በተወሰነ ደረጃ 
ነው። የቤት ውስጥ ጥቃት በአገሪቱ የወንጀለኛ መቅጫ ሕግ መሠረት ሕገ-ወጥ ተግባር ነው። 
እንደጥቃቱ ግዝፈት በጥፋተኞች ላይ የሚፈረደው ቅጣት ከአነስተኛ የገንዘብ ቅጣት ጀምሮ 
ከ10-15 ዓመት የሚደርስ እስራት ነው። በዓመቱ የቤት ውስጥ ጥቃትን ለመቆጣጠር 
መንግሥት ጥረቱን ያጠናከረ ሲሆን፣ የፌደራል ፖሊስ ሴቶች ጥቃት ሲደርስባቸው 
ለሚመለከተው አካል የሚያሳውቁበት ነፃ የስልክ መስመር አዘጋጅቷል። በበጀት እጥረት 
ምክንያት ይዘጋ እንጂ፣ የኢትዮጵያ የሕግ ባለሙያ ሴቶች ማኅበርም ተመሳሳይ ነፃ የስልክ 
መስመር ከፍቶ ነበር። ከዚህ ሌላ የቤት ውስጥ ጥቃትን በተመለከተ መንግሥታዊ ያልሆኑ 

ድርጅቶች እና የሴቶች ጉዳይ ሚኒስቴር የሚሰጡትን ሥልጠና የፖሊስ አባላት መውሰድ 
ይጠበቅባቸው ነበር። በኢትዮጵያ ሰብአዊ መብት ኮሚሽን ውስጥ የሴቶች እና የሕጻናት 
መብቶች ምክትል ኮሚሽነር አለ። 

ወሲባዊ ትንኮሳ በስፋት ይፈፀማል። የወንጀለኛ መቅጫ ሕጉ ከ18-24 ወራት የሚደርስ የእስር 
ቅጣት ቢያስቀምጥም፣ ከትንኮሳ ጋር የተያያዙ ሕጎች ተግባራዊ አልተደረጉም።  

ሕጉ የወንዶች እና የሴቶች የጋብቻ ዕድሜ 18 ዓመት መሆኑን ደንግጓል። ነገር ግን ይህ ሕግ 
ወጥነት ባለው መንገድ ተግባራዊ አልተደረገም። በ1997 በተደረገው የሥነ-ሕዝብ እና የጤና 
ጥናት፣ ዕድሜያቸው ከ25-49 ከሆኑት ሴቶች መካከል 66 በመቶ የሚሆኑት በ18 ዓመታቸው 
ጋብቻ ሲፈጽሙ፣ 79 በመቶ የሚሆኑት በ20 ዓመታቸው ፈጽመዋል። ዕድሜያቸው ከ25-49 
ከሆኑት ሴቶች መካከል የመጀመሪያ ጋብቻቸውን የፈፀሙበት አማካይ ዕድሜ 16.1 ዓመት 
ነበር። ይህ አማካይ ዕድሜ በአማራ 14.2 ዓመት ሲሆን፣ በአዲስ አበባ ደግሞ 21.9 ነበር። 
ከ1992-1997 የተካሄዱ ጥናቶች እንደሚያሳዩት ይህ ቁጥር ብዙ ለውጥ አላሳየም፡፡ ያለ ዕድሜ 
ጋብቻ ግን በተወሰነ ደረጃ ቀንሷል። 

የጤና ጥበቃ ሚኒስቴር በ1996 የጤና ዘርፍ ልማት መርኃ-ግብር ተግባራዊ ያደረገ ሲሆን፣ 
ይህ መርኃ-ግብር በተለይ በገጠር አካባቢዎች የጤና አገልግሎት ተደራሽነትን በከፍተኛ ሁኔታ 
አሳድጓል። መንግሥት በጤና ኤክስቴንሽን መርኃ-ግብር ቢያንስ 5000 ሕዝብ በሚኖርባቸው 
አካባቢዎች የጤና ኬላ በመክፈት የጤና ኤክስቴንሽን ሠራተኞችን መድቧል። የጤና 
ኤክስቴንሽን መርኃ-ግብር የንጹህ ውሃ፣ የአካባቢ ንጽህና፣ የቤተሰብ ምጣኔን እና የክትባትን 
ተደራሽነት በከፍተኛ ሁኔታ አሳድጓል። ለምሳሌ፣ የ1992 የሥነ-ሕዝብ እና የጤና ጥናት 
እንደሚያመለክተው ከባለትዳሮች መካከል የወሊድ መቆጣጠሪያን የሚጠቀሙት ስምንት ከመቶ 
የነበሩ ሲሆን፣ ከእነዚህ ውስጥ ዘመናዊውን የወሊድ መቆጣጠሪያ የሚጠቀሙት 6.3 ከመቶ 
ነበሩ። ይህ ቁጥር በ1997 ወደ 14.7 ከፍ ብሏል። ከዚህ ውስጥ ዘመናዊ የወሊድ መቆጣጠሪያ 
ተጠቃሚ የነበሩት 13.9 ከመቶ ናቸው። የመጨረሻዎቹ አሥር ኪሎሜትሮች ፕሮጀክት 
የተሰኘው የሥነ-ሕዝብ እና የጤና ጥናት እንደሚያመለክተው ከፍተኛ የሕዝብ ብዛት 
በነበራቸው አራት ክልሎች (የአገሪቱን 80 ከመቶ ሕዝብ የያዙ ናቸው) የወሊድ መቆጣጠሪያ 
ተጠቃሚነት ወደ 32 ከመቶ ከፍ ብሏል። በተመሳሳይም ዕድሜያቸው ከአምስት ዓመት በታች 
የሆኑ ሕጻናት የሞት ቁጥርን በተመለከተ፣ በ1992 ዓ.ም ከ1000 ሕጻናት ውስጥ 166 ይሞቱ 
የነበረ ሲሆን፣ በ1997 ግን ከ1000 ሕጻናት ውስጥ የሟቾች ቁጥር ወደ 123 ዝቅ ማለቱን 
ይኸው ጥናት አመልክቷል። አዲስ የተወለዱ ሕጻናት ሞት ቁጥርን በተመለከተም፣ ከ1000 
በህይወት የተወለዱ ሕጻናት የሚሞቱት ሕጻናት ቁጥር ከ97 ወደ 77 ዝቅ ብሏል። የእናቶች 
ሞት ቁጥር ደግሞ በ1992 ከነበረው 871፣ በ1997 ወደ 673 ወርዷል። 

የአገሪቱ 85 ከመቶ ሕዝብ በሚኖርበት በገጠሪቱ ኢትዮጵያ በሴቶች ላይ የሚደርስ አድሎ 
በስፋት ይስተዋላል። አድሎን የሚያንፀባርቁ ሕጎችም አሉ። ለምሳሌ፣ ባልን የቤተሰብ ሕጋዊ 
መሪ ወይም ኃላፊ የሚያደርግ፣ እንዲሁም ዕድሜያቸው ከአምስት ዓመት በላይ የሆኑ ሕጻናት 
ብቸኛ አሳዳጊ እንዲሆን ዕውቅና የሚሰጡ ሕጎች ይገኛሉ። በባህል የሚፈጸሙ ጋብቻዎች ብዙ 

ዕውቅና አይሰጣቸውም። ፍርድ ቤቶች በአጠቃላይ የቤት ውስጥ ጥቃቶችን፣ ፍቺን ለመፍቀድ 
ምክንያት አድርገው አይመለከቱም። ጋብቻው ምንም ያህል ጊዜ ያስቆጥር፣ ምንም ያህል ልጆች 
ይወለዱ ወይንም ንብረት ይፈጠር ጋብቻው በሚፈርስበት ጊዜ ለሚስት የሚስሰጣት ለሦስት 
ወራት የሚበቃ ገንዘብ ብቻ ነበር። በባህላዊ ሕግ ያገባ ባል ቤተሰቡን በገንዘብ የመደገፍ ግዴታ 
ስላልተጣለበት ሴቶችና ሕጻናት አንዳንዴ ይበተኑ ነበር። በመደበኛው ሕግ ላይ ተከታታይ 
ማሻሻያዎች እየተደረጉ ሲሆን፣ (ለምሳሌ በ1992 የቤተሰብ ሕግ ወጥቷል) ባህላዊ ፍርድ ቤቶች 
ኢኮኖሚያዊና ማኅበራዊ ግንኙነቶችን በባህላዊ ሕጎች ማስተዳደራቸውን ቀጥለዋል። 

በሕገ-መንግሥቱ መሠረት ሁሉም መሬት የመንግሥት ነው። ነገር ግን ሴቶችና ወንዶች 
የመሬት ተጠቃሚነት መብቶች አላቸው። ልጆቻቸው በግብርና የሚተዳደሩ እስከሆነ ድረስ 
ወላጆች በመሬት የመጠቀም መብታቸውን ለልጆቻቸው በውርስ መልክ ማስተላለፍ ይችላሉ። 
መሬቱን የሚጠቀሙ ግለሰቦች የየክልሉ የመሬት ሕጎች በሚፈቅዱት መሠረት ሁሉንም ወይም 
ከፊሉን መሬት ማከራየት ይችላሉ። የመሬት ሕግ ከክልል ክልል ይለያያል። ለአብነት በአማራ 
ክልል አንድ ሰው ሙሉ መሬቱን እስከ 25 ዓመት ለሚደርስ ጊዜ ሊያከራይ ይችላል። 
በትግራይ እና በደቡብ ክልሎች ደግሞ አንድ ሰው ከመሬቱ 50 ከመቶውን እስከ 20 ዓመት ጊዜ 
የማከራየት መብት አለው። በኦሮሚያ ክልል እስከ 15 ዓመት ድረስ ማከራየት ይችላል። በቅርብ 
ጊዜ በፌደራልና በክልሎች የፀደቁት የመሬት ህጎች ሴቶች የመንግሥት መሬትን እንዲያገኙ 
የሚፈቅዱ ናቸው። የውርስ ሕጉም ቢሆን ባሎቻቸው የሞቱባቸው ሚስቶች በትዳር ዘመናቸው 
በጋራ ያፈሯቸውን ንብረቶች እንዲወርሱ ይፈቅዳል። በዓመቱ ጋምቤላ እና ቤኒሻንጉል ጉሙዝ 
ክልሎች የመሬት ፖሊሲዎችን አላወጡም። 

በከተሞች የሚኖሩ ሴቶች ሥራ የማግኘት ዕድል ከወንዶች ያነሰ ነበር። ሴቶች ከወንዶች ጋር 
ተመሳሳይ ሥራ እየሰሩ ለእኩል ሥራ እኩል ክፍያ አያገኙም። በትምህርት ደረጃቸው ዝቅተኛ 
መሆን፣ በባህላዊ አመለካከትና በመረጃ እጥረት ሳቢያም ብድር ለማግኘት እንዲሁም 
የራሳቸውን የንግድ ሥራ ለመሥራት ያላቸው ዕድል ተገድቧል። 

በከፍተኛ ትምህርት አንፃር በቅድመ ምረቃና በድኅረ ምረቃ የሴቶች ተሳትፎ በ1996/97 
ከነበረው 33,146፣ በ2000/01 ወደ 90,938 ማደጉን የትምህርት ሚኒስቴር ገልጿል። የከፍተኛ 
ትምህርት ተቋማት መስፋፋት፣ የግንዛቤ ማስጨበጫ ስልጠና እና የሥርዓተ-ፆታ ቢሮ 
በዩኒቨርሲቲዎች ውስጥ መከፈቱ ለዕድገቱ በምክንያትነት ተጠቅሷል። 

ሕጻናት 

ሕገ-መንግሥቱ ለሕጻናት ዘርፈ ብዙ መብቶችን ይሰጣል። ሕጻናት የዜግነት መብት 
ከወላጆቻቸው ያገኛሉ፡፡ ምንም እንኳን መንግሥት የሕጻናትን የጤና አገልግሎት፣ መሠረታዊ 
ትምህርት በመስጠት ከለላ በማድረግ ረገድ ያለው አቅም ውስን ቢሆንም በሕጻናት ጤና፣ 
ማህበራዊና ሕግ ነክ ጉዳዮች ላይ የሚሰሩ ዓለም አቀፍና መንግሥታዊ ያልሆኑ ድርጀቶችን 
ጥረት አግዟል። 

በፖሊሲ ደረጃ የመጀመሪያ ደረጃ ትምህርትን ሁሉም ሕጻናት ያለክፍያ የመከታተል ግዴታ 
እንዳለባቸው ተቀምጧል። ነገር ግን በተለይ በገጠር አካባቢዎች የትምህርት ቤቶች እጥረት 
ተስተውሏል። ሁሉም ሕጻናት የመጀመሪያ ደረጃ ትምህርትን እንዲከታተሉ የሚያስገድድ ሕግ 
አልነበረም። 

የሕጻናት ጥቃት በስፋት ታይቷል። የሕጻናት ጥቃት ጉዳዮችን እንዴት መያዝ እንዳለባቸው 
ለፖሊስ አባላት ባለፉት ዓመታት ይሰጥ የነበረው ሥልጠና በዚህ ዓመት አልተሰጠም። 
ሥልጠናውን በመስጠት ረገድ ድጋፍ ያደርግ የነበረ አንድ መንግሥታዊ ያልሆነ ድርጅት 
በሲቪል ማኅበረሰብ ድርጅቶች ሕግ ምክንያት ከውጭ የሚያገኘው ፈንድ በመቋረጡ ሥራውን 
አቁሟል። በሕጎች አተረጓጎምና የአጥፊዎች የዋስትና ጥያቄ ዙሪያ በፍትኅ አካላት ዘንድ ወጥ 
የሆነ አሠራር ባለመኖሩ በሕጻናት ላይ ፆታዊ ጥቃትን የሚፈጽሙ አጥፊዎችን ለመክሰስ 
አስቸጋሪ እንደነበር የአፍሪካ ሕጻናት ፖሊሲ መድረክ በ2001 ያካሄደው ጥናት ያመለክታል። 
በዚህ ክፍተት ሳቢያ አጥፊዎች ያመልጣሉ፤ አልያም ተጎጂዎች ወይም የተጎጂ ቤተሰቦች  
ክሳቸውን እንዲተውት ግፊት ይደረግባቸዋል። 

ወጣት ልጃገረዶችን የሚጎዱ ማኅበረሰባዊ ጠንቆች ያልተፈቱ ችግሮች መሆናቸውን ቀጥለዋል። 
ጎጂ ልማዳዊ ድርጊቶች የሴት ልጅ ግርዛትን፣ ያለ ዕድሜ ጋብቻን፣ በጠለፋ የሚፈፀም ጋብቻ፣ 
እንዲሁም የምግብ እና የሥራ ክልከላን ያካትታል። የአፍሪካ ሕጻናት ፖሊሲ ፎረም በ1998 
ባካሄደው ጥናት፣ በጥናቱ ከተሳተፉት ልጃገረዶች ውስጥ 68.5 ከመቶ የሚሆኑት ፆታዊ ጥቃት 
የደረሰባቸው መሆኑንና 84 ከመቶ የሚሆኑት ደግሞ አካላዊ ጥቃት እንደደረሰባቸው 
አመልክቷል። 

በአገሪቱ ውስጥ ያሉ አብዛኛዎቹ ሴቶች የተገረዙ ናቸው። ልጃገረዶች በተወለዱ ከሰባት ቀን 
በኋላ ይገረዛሉ። ለአቅመ ሔዋን ሲደርሱ ደግሞ አሰቃቂ የሆነ ግርዛት ይፈፀምባቸዋል። ባለፉት 
አሥር ዓመታት በአገር አቀፍ ደረጃ የሴቶች ግርዛት በ24 ከመቶ መቀነሱን በ2000 በኖርዌ 
ሕጻናት አድን ድርጅት የገንዘብ ድጋፍ የተደረገ ጥናት አመልክቷል። ለታየው ውጤት ፀረ 
የሴት ልጅ ግርዛት ዘመቻ በከፊል አስተዋጽኦ አድርጓል። የወንጀለኛ መቅጫ ሕጉ የሴት ልጅ 
ግርዛትን በሚፈጽሙ ግለሰቦች ላይ ቢያንስ የሦስት ወራት እስራት፣ ወይም ከ500 ብር ያላነሰ 
የገንዘብ ቅጣት ደንግጓል። በተመሳሳይም አሰቃቂውን የሴት ልጅ ግርዛት መፈፀም ከአምስት 
እስከ እሥር ዓመት በሚደርስ እስር ያስቀጣል። ይሁን እንጂ ከሴት ልጅ ግርዛት ጋር የተገናኘ 
አንድም የወንጀል ክስ ፍርድ ቤት አልቀረበም። መንግሥት የሴት ልጅ ግርዛትን ለማስቀረት 
በሕዝብ ትምህርት ቤቶችና በመገናኛ ብዙኃን ሰፊ የትምህርት ዘመቻ አድርጓል።  

በአፋር ክልል በዕድሜ የገፉ ወንዶች ወጣት ልጃገረዶችን የሚያገቡበት ሁኔታ እንደቀጠለ 
ቢሆንም ከፍተኛ ወቀሳ እየገጠማቸው ነው። የከምባታ ሴቶች ራስ-አገዝ ማዕከል እና የትግራይ 
ሴቶች ማኅበርን የመሰሉ መንግሥታዊ ያልሆኑ ድርጅቶች ስለ ጎጂ ልማዳዊ ድርጊቶች እና 
ያለዕድሜ ጋብቻ [አሉታዊ ገጽታ] በማስተማር በየአካባቢያቸው ኅብረተሰብ አስተሳሰብ ላይ 
አወንታዊ ተጽዕኖ አሳድረዋል፡፡ በአማራና በትግራይ ክልሎች ሴት ልጆችን ከሰባት ዓመታቸው 
ጀምሮ የመዳር ባህል ችግር ይስተዋላል። የየክልሎቹ መንግሥታት ለወጣት ሴቶች ስለ 

ያለዕድሜ ጋብቻ አሉታዊ ገጽታዎች ግንዛቤ የሚያስጨብጡ መርኃ-ግብሮችን አካሂደዋል። 
ያለዕድሜ ጋብቻን ጨምሮ ሴቶች እና ልጃገረዶች ላይ የሚፈፀሙ ጥቃቶችንና የሚያስከትሉትን 
ችግሮች በተመለከተ የኅብረተሰቡ ግንዛቤ በተወሰነ ደረጃ እያደገ መሆኑን የሚያመለከቱ 
ሁኔታዎቸ አሉ።  

የአገሪቱ ሕግ በጠለፋ የሚፈፀም ጋብቻ ሕገ-ወጥ መሆኑን በግልጽ ደንግጓል፡፡ መንግሥትም 
ድርጊቱን እየተዋጋው ይገኛል፡፡ ያም ሆኖ የአማራ፣ ኦሮሚያ እና ደቡብ ክልሎችን ጨምሮ 
በተወሰኑ ክልሎች ድርጊቱ ቀጥሏል። በጠለፋ ወቅት ሴቶች በአብዛኛው አካላዊ ጥቃት 
ይደርስባቸዋል፡፡ የጠለፋ ድርጊቶች በቤተሰቦች፣ በማኅበረሰብ እና በጎሳዎች መካከል ግጭቶችን 
አስከትለዋል። በጠለፋ አማካይነት የሚፈፀም ጋብቻን በተመለከተ የጠለፋ ተጎጂዋ ጠላፊውን 
ለማግባት ፈቃደኛ ከሆነች ጠላፊው አይቀጣም። ጠለፋ ባለፉት አሠርት ዓመታት በሁሉም 
ክልሎች በከፍተኛ ደረጃ መቀነሱን የኢትዮጵያ ጎጂ ልማዳዊ ድርጊቶች አስወጋጅ ማኅበር 
(የቀድሞው የኢትዮጵያ ጎጂ ባህሎች አስወጋጅ ብሔራዊ ኮሚቴ) በሰኔ ወር ሪፖርት አድርጓል። 
በአጠቃላይ ዕድሜያቸው 60 እና ከዚያ በላይ ከሆናቸው ሴቶች መካከል 25 ከመቶ የሚሆኑት 
በጠለፋ አማካይነት ጋብቻ እንደፈፀሙ የተናገሩ ሲሆን፣ ዕድሜያቸው ከ30 ዓመት በታች 
ከሆኑት ሴቶች ውስጥ 8 ከመቶ የሚሆኑት በጠለፋ አማካይነት ጋብቻ ፈጽመዋል። 

ሕጻናትን ለወሲብ ንግድ ማሰማራት በተለይ በከተማ አካባቢዎች ቀጥሏል። ዕድሜያቸው 11 
ዓመት የሚሆናቸው ለጋ ሕጻናት ጭምር የወሲብ ንግድ በሚፈፀምባቸው መሸታ ቤቶች ውስጥ 
የተቀጠሩበት ሁኔታ እንዳለ እና ሕጻናቱን በግብረ ሥጋ ግንኙነት ከሚተላለፉ በሽታዎች ነፃ 
ናቸው ብለው የሚያምኑ ደንበኞች እንደሚፈልጓቸው ሪፖርት ተደርጓል። ከዚህ ሌላ ልጃገረዶች 
በሆቴሎች፣ በቡና ቤቶች እና በመዝናኛ ቤቶች ውስጥ ለወሲብ ተግባር እንዲሰማሩ ይደረጋል። 
ሪፖርቶች እንዳመለከቱት አንዳንድ ልጃገረዶች በወሲብ ተግባር ላይ እንዲሰማሩ በቤተሰብ 
አባላት ይገደዳሉ። ሕጻናትን ከገጠር ወደ ከተማ በሕገ-ወጥ መንገድ በማዘዋወር በቤት 
ሠራተኛነት፣ በወሲብ ሥራ፣ በመንገድ ላይ ንግድ እና ሌሎች ተግባራት ላይ እንዲሰማሩ 
ተደርገዋል። በኦሮሚያ እና በደቡብ ክልሎች የሚገኙ ሕጻናትን ወደ ሌሎች ክልሎች በሕገ-ወጥ 
መንገድ በማዘዋወር በግዳጅ በቤት ሠራተኛነት እንዲያገለግሉ እንደተደረገ ሪፖርቶች 
አመልክተዋል። 

የሠራተኛና ማኅበራዊ ጉዳይ ሚኒስቴር ሪፖርት እንደጠቆመው በአገሪቱ 150,000 የሚሆኑ 
ሕጻናት የጎዳና ተዳዳሪዎች የነበሩ ሲሆን፣ ከእነዚህ ውስጥ 60,000 የሚሆኑት በአዲስ አበባ 
ይኖሩ ነበር። ቤተሰቦች በህመምና በገቢ ማነስ ሕፃናቱን መርዳት ባለመቻላቸው ችግሩ መባባሱን 
ሚኒስቴር መ/ቤቱ ገልጿል። እነዚህ ሕጻናት በልመና ወይም መደበኛ ባልሆነ የሥራ ዘርፍ 
ተሰማርተዋል። መንግሥትና የግል የሕጻናት ማሳደጊያዎች እነዚህን ሕጻናት ለመንከባከብ 
አልቻሉም። በአብዛኛው በዕድሜ ከፍ ያሉ ሕጻናት በዕድሜ ከእነርሱ ያነሱትን ያጠቃሉ። 
«አሳዳጊዎች» አንዳንዴ ከልመና የሚገኘውን ገቢ ከፍ ለማድረግ ሲሉ ሕፃናቱን ሆን ብለው 
አካል ጉዳተኛ ወይም ማየት የተሳናቸው እንዲሆኑ አድርገዋቸዋል። 

በዓመቱ ውስጥ በሶማሊ ክልል በተነሳው ግጭት ሕጻናት ለውትድርና ተመልምለው እንደነበር 
ሪፖርቶች ጠቁመዋል። (ክፍል1፣ ‹‹ሰ››ን ይመልከቱ) 

በሀገሪቱ ውስጥ በግምት 5.4 ሚሊዮን ወላጆቻቸውን ያጡ ሕጻናት እንደነበሩ ማዕከላዊ 
ስታቲስቲክስ ባልሥልጣን ያወጣው ሪፖርት አመልክቷል። መንግሥት የሚያስተዳድራቸው 
የሕጻናት ማሳደጊያዎች ከመጠን በላይ የተጨናነቁ ሲሆን፣ ብዙውን ጊዜ ጽዳት የጎደላቸው 
ነበሩ። ከፍተኛ ከሆነ የአቅም ማነስ የተነሳ ሆስፒታሎችና ሕጻናት ማሳደጊያዎች ብዙውን ጊዜ 
የተጣሉ ሕጻናትን ቸል ይሏቸዋል። ሕፃናቱ በቂ የጤና እንክብካቤ አያገኙም። በዚህ ምክንያት 
የተወሰኑ ሕጻናት ሞተዋል። ወላጆች ሕጻናት ልጆቻቸውን ለዓለም አቀፍ ጉዲፈቻ ድርጅቶች  
ሰጥተው በምትኩ ገንዘብ እንደተቀበሉ በርካታ ዓለም አቀፍ ሪፖርቶች ገልጸዋል። አንዳንድ 
ኤጄንሲዎች የህፃናቱን ዕድሜና የጤና ታሪክ ከጉዲፈቻ ወላጆቻቸው መደበቃቸው ሪፖርት 
ተደርጓል። መንግሥት እነዚህን ጉዳዮች ለማጣራት በፍጥነት አልተንቀሳቀሰም። 

አገሪቱ የ1980ው (እ.አ.አ) ዓለም አቀፍ የሕጻናት ጠለፋ የሲቪል ገጽታዎችን የሚመለከተው 
የሔግ ስምምነት አባል አይደለችም። 

ፀረ-ሴማዊነት  

የአይሁድ ማኅበረሰብ አባላት ቁጥር በግምት 2000 ነበር። የፀረ-ሴማዊነት ዝንባሌዎችን 
የተመለከቱ ሪፖርቶቸ አልነበሩም። 

ህገ-ወጥ የሰዎች ዝውውር 

ስለ ሰዎች ሕገ-ወጥ ዝውውር ተጨማሪ መረጃ ለማግኘት፣ የአሜሪካ የውጭ ጉዳይ መሥሪያ 
ቤትን ዓመታዊ የሰዎች ዝውውር ሪፖርት በድረ-ገጽ www.state.gov/g/tip ይመልከቱ፡፡   

የአካል ጉዳተኞች 

ሕገ-መንግሥቱ ለአካል ጉዳተኞች እኩል መብት አይሰጥም። ነገር ግን የአካልና የአዕምሮ 
ጉዳተኞችን በቅጥር ወቅት ማግለልን የሚከለክል እና ህንፃዎች ለአካል ጉዳተኞች አንቅስቃሴ 
የተመቹ እንዲሆኑ በሕግ ተደንግጓል። በ2000 የወጣው የአካል ጉዳተኞች ለሥራ የመቀጠር 
መብት አዋጅ ጉዳተኝነትን መሠረት ያደረገ ከቅጥር ማግለልን ይከለክላል። ቀጣሪዎች ተስማሚ 
የሥራና የስልጠና ሁኔታዎችን፣ እንዲሁም ቁሳቁሶችን ለአካል ጉዳተኞች የማሟላት ግዴታ 
እንዳለባቸው አዋጁ በተጨማሪ ይገልጻል። አዋጁ ሴት አካል ጉዳተኞች ላሉባቸው ተጨማሪ 
ጫናዎች እውቅና ይሰጣል። መንግሥት ግን አዋጁን ለማስፈጸም የወሰደው እርምጃ ውሱን 
ነው። ለምሳሌ መስማት ለተሳናቸው የመንግሥት ሠራተኞቸ መንግሥት አስተርጓሚ 
መድቧል። 

በግንቦት 2001 የወጣው የኢትዮጵያ ሕንፃ አዋጅ ሕንፃዎችንና የመፀዳጃ ቤት ዕቃዎች ለአካል 
ጉዳተኞች አመቺ መደረግ እንዳለባቸው የሚጠቅስ አንቀጽን ይዟል። ከዚህ ሌላ የቤት አከራዮች 

አካል ጉዳተኞች የመጀመሪያውን ወለል መከራየት የፈለጉ እንደሆነ ምርጫ መስጠት 
እንዳለባቸው ሕጉ ይደነግጋል። ይህ ሕግ ተግባራዊ ሆኗል። 

ሴት አካል ጉዳተኞች ከወንድ አካል ጉዳተኞች ይልቅ በትምህርትና በቅጥር ተጎድተዋል። 
የአዲስ አበባ ዩኒቨርሲቲ ያካሄደው ጥናት እንዳመለከተው ሴት የአካል ጉዳተኛ ተማሪዎች  
ከወንድ አቻዎቻቸው ይበልጥ የቤት ውስጥ ሥራ ጫና አለባቸው። በአንደኛ ደረጃ ትምህርት 
ቤት የተመዘገቡ ሴት የአካል ጉዳተኞች ቁጥር ከወንዶቹ ያነሰ ነበር። ይህ ልዩነት በከፍተኛ 
የትምህርት ደረጃዎች ይበልጥ ሰፍቶ ታይቷል። ሴት የአካል ጉዳተኛ ልጃገረዶቸ ከጤናማ 
ልጃገረዶች ይበልጥ ለአካላዊና ለፆታዊ ጥቃት ተጋልጠዋል። 

እንደ የኢትዮጵያ አካል ጉዳተኞች ፌዴሬሽን ከሆነ፣ በአገሪቱ በግምት ሰባት ሚሊዮን አካል 
ጉዳተኞቸ ነበሩ። አንድ የአዕምሮ ጉዳተኞች ሆስፒታልና አስር ሳይካትሪስቶች ነበሩ። መስማት 
ለተሳናቸው እና ማየት ለተሳናቸው ሰዎች የሚሆኑ ትምህርት ቤቶች አሉ። በተመሳሳይም 
ለህጻናት እና ለወጣት የአዕምሮ ጉዳተኞች የሥልጠና ማዕከላት አሉ። ከዘጠኙ ክልሎች 
በአምስቱ የሰው ሰራሽ የአካል ድጋፍ መሳሪያዎች ማምረቻ ማዕከላት አሉ። 

በየካቲት ወር ተግባራዊ የሆነው የሲቪል ማኅበረሰብ ድርጅቶች አዋጅ መንግሥታዊ ያልሆኑ 
ድርጅቶች ከሚያገኙት ፈንድ አስር ከመቶ በላይ የሚሆነውን ከውጭ ምንጮች የሚያገኙ ከሆነ 
የአካል ጉዳተኞች መብቶችን በማስተዋወቅ ወይም በማራመድ ዙሪያ አንዳይሰሩ ይከለክላል። 
ሕጉ የኢትዮጵያ ማየት የተሳናቸው ማኅበር፣ የኢትዮጵያ መስማት የተሳናቸው ማኅበር እና 
የኢትዮጵያ አካል ጉዳተኞች ማኅበርን በመሳሰሉ አገር በቀል ማኅበራት ላይ አሉታዊ ተጽዕኖ 
አሳድሮባቸዋል።  

አናሳ ብሔሮች 

በአገሪቱ ከ80 በላይ ብሔሮች ያሉ ሲሆን፣ የኦሮሞ ብሔረሰብ ከአገሪቱ የሕዝብ ብዛት 40 
በመቶውን ይዟል። የፌደራል ሥርዓቱ ዋና ዋና ብሔሮችን በድንበር ይለያል። የክልል 
መንግሥታት ከቀድሞው በተሻለ ሁኔታ ራሳቸውን በራሳቸው የማስተዳደር ሥልጣን 
ነበራቸው። አብዛኛዎቹ የፖለቲካ ፓርቲዎች ብሔርን መሠረት ያደረጉ ናቸው።  

መሠረታቸው በሶማሊ ክልል ኦጋዴን የሆኑ እና በአዲስ አበባ የሚኖሩ ተማሪዎች እየታሰሩ 
መሆናቸውን የፕሬስ ዘገባዎች በጥር ወር መጨረሻ እና በየካቲት መጀመሪያ ላይ የገለጹ 
ሲሆን፣ ታማኝ ምንጮችም የሪፖርቶቹን ትክክለኛነት አረጋግጠዋል። መንግሥት የኦጋዴን ነፃ 
አውጭ ግንባር አባላት ናችሁ፣ ለድርጅቱ ገንዘብ አሰባስባችኋል የሚለውን ጨምሮ፣ የአገሪቱን 
የፖለቲካና የግዛት አንድነት አደጋ ላይ ጥላችኋል በሚል መሐመድ ሙሴ፣ አህመድ ኑሬ፣ 
አብዲ አሊ፣ መርያሞ መአሊን አብዱ፣ ፈይሰል አብዲቃድር እና ሲያድ ሼክ የተባሉትን 
ከስሷል። ከእነዚህ ተከሳሾች ውስጥ መሐመድ ሙሴ፣ አሕመድ ኑሬ እና መርያሞ መአሊን 
አብዱ ጥፋተኛ ሆነው በመገኘታቸው የ11 ዓመት እስራት ተፈርዶባቸዋል። ሌሎቹ ሦስት 
ተከሳሾች በነፃ ተለቅቀዋል። 

የኦሮሞ ተወላጆች የፖለቲካ ጥቃትን በመሸሽ ወደ የመን መሰደዳቸውን የዜና ምንጮች 
በመጋቢት ወር አመልክተዋል። ዓለም አቀፍ የስደት ድርጅት (IOM) ከየመን ከሚመለሱት 
ስደተኞች ውስጥ ከፍተኛ ቁጥር ያላቸው ከኦሮሚያ ክልል የተሰደዱ መሆናቸውን ገልጿል። 

በሰኔ 2001 በደቡብ ኢትዮጵያ ብሔር፣ ብሔረሰቦች እና ሕዝቦች ክልል (ከ50 የሚበልጡ አናሳ 
ብሔሮች ያሉበት) የሚገኙ በርካታ አናሳ ብሔሮች የአካባቢያቸው የተፈጥሮ ሐብት እየተበዘበዘ 
መሆኑን በመግለጽ የተቃወሙ ተወላጆችን ዝም ለማሰኘት መንግሥት እርምጃ ወስዷል የሚል 
አቤቱታ አሰምተዋል። የደቡብ ክልል ፍትህ ቢሮ ከተሰጣቸው ሥልጣን በላይ ተንቀሳቅሰዋል 
በሚል የ42 ማኅበረሰብ-ተኮር ድርጅቶችን ፈቃድ በመሰረዝ እንቅስቃሴአቸውን አግዷል። 
ተጥሰዋል ከተባሉት ሕጎች ውስጥ ማኅበረሰቦች ማዳበሪያን እንዳይጠቀሙ ማነሳሳት፣ ተደራቢ 
መንግሥት ማቋቋም፣ ጎጂ ልማዳዊ ድርጊቶችን ማስፋፋት፣ ግልጽነት የጎደለው ክፍያ መፈፀም 
እና የሒሳብ አሠራር መከተል፣ ድርጅቶቹ እንደሚያገኙ ከሚታሰበው ፈንድ ጋር የሚመጣጠን 
የልማት ፕሮጀክቶች አለማከናወን እና ክርስቲያኖችን የሚያስከፋ ባህላዊ ሥርዓት መፈፀም 
የሚሉ ይገኙበታል። ሁሉም ማኅበረሰብ-ተኮር ድርጅቶች የባህል እና የአካባቢ ጥበቃ ማኅበራት 
ነበሩ። ማኅበራቱ ከተጠቀሱት ክሶች ከፊሎቹን ወይም ሁሉን ሐሰተኛ ናቸው በማለት ለጠቅላይ 
ሚኒስትሩ ጽሕፈት ቤት፣ ለእንባ ጠባቂ ተቋም፣ ለተወካዮች ምክር ቤት እና ለፌደሬሽን ምክር 
ቤት አቤቱታ አቅርበዋል። ዓመቱ ሲገባደድ ጉዳዩ በሒደት ላይ ነበር። 

በሶማሊ ክልል ለተፈፀሙ የሰብአዊ መብት ጥሰቶች መንግሥት እና የኦጋዴን ነፃ አውጭ 
ግንባር ተጠያቂ ናቸው። (ክፍል 1 ‹‹ሰ››ን ይመልከቱ) 

በ2000 ዓ.ም የተከሰቱት ከዚህ የሚከተሉትን የብሔር ግጭቶች በተመለከተ ወቅታዊ መረጃ 
የለም። የ18 ሰዎች ሕይወት የጠፋበት እና 26 ሰዎች የተጎዱበት የሆልቴ-ቀያማ ቀበሌ 
ግጭት፣ የ600 ሰዎች ሕይወት የጠፋበት እና በሺዎች የሚቆጠሩ የተፈናቀሉበት የቦረና እና 
ገሪ ጎሳ ግጭት፣ የ14 ሰዎች ሕይወት የጠፋበት እና በ18 ሰዎች ላይ የከፋ ጉዳት ያስከተለው 
የኦሮሞ፣ የአፋር እና የአርጎባ ግጭት፣ እንዲሁም የዘውዱ አባተ ግድያ።  

ወሲባዊ ዝንባሌን እና ሥርዓተ ፆታን መሠረት ያደረጉ ማኅበረሰባዊ ጥቃቶች፣ መድሎዎች እና 
ግጭቶች  

በአገሪቱ ወንጀለኛ መቅጫ ሕግ መሠረት ግብረ-ሰዶማዊነት ሕገ-ወጥና በእስራት የሚያስቀጣ 
ወንጀል ነው። በማስገደድ የሚፈፀም የግብረ-ሰዶም ተግባር ወይም ለአቅመ-አዳም/-ሔዋን 
ባልደረሱ (ከ13-16 ዓመት) ልጆች ላይ የሚፈፀም ግብረ-ሰዶም ከሦስት ወር እስከ አምስት 
ዓመት በሚደርስ እስራት ያስቀጣል። ከ13 ዓመት በታች በሆኑ ሕጻናት ላይ የተፈፀመ 
የግብረ-ሰዶም ተግባር ደግሞ ከ5 - 25 ዓመት በሚደርስ እስራት እንደሚያስቀጣ በሕግ 
ተደንግጓል። 

በሴት እና ወንድ ግብረ-ሰዶማውያን፣ እንዲሁም ከሁለቱ ፆታ ጋር ግንኙነት በሚፈጽሙ ሰዎች 
ላይ ጥቃት መድረሱን አንዳንድ ሪፖርቶች አመልክተዋል። ቂም በቀልን፣ መገለልን እና 

መጠቋቆሚያ መሆንን ያስከትላል በሚል ፍርሃት እነዚህ ጥቃቶች በስፋት ሪፖርት 
አልተደረጉም። 

አዲስ አበባ የሚገኘው የኤድስ መረጃ ማዕከል ሪፖርት እንዳመለከተው ግብረ-ሰዶማዊ 
መሆናቸውን በመግለጽ መረጃ ወይም መፍትሄ በመፈለግ ለማዕከሉ ከሚደውሉት መካከል 75 
ከመቶ የሚሆኑት ወንድ ግብረ-ሰዶማውያን ሲሆኑ፣ የሚደውሉትም ከማኅበረሰቡ መገለል 
እንዳይደርስባቸው ባህሪያቸውን ለመቀየር የሚያስችል እርዳታ በመሻት ነበር። በርካታ ወንድ 
ግብረ-ሰዶማውያን ስጋት፣ ግራ መጋባት፣ የማንነት ቀውስ፣ ድብርት፣ ራስን ማግለል፣ 
ሃይማኖታዊ ግጭት እና ራስን የማጥፋት ስሜቶች እንደሚሰሟቸው ሪፖርት አድርገዋል። 

በ2000 ዓ.ም በርካታ ታዋቂ የሃይማኖት ሰዎች ግብረ-ሰዶማዊነትን በመኮነን ይህ ተግባር 
እንዳይፈፀም የሚከለክል ሕግ በህገ-መንግሥቱ ውስጥ እንዲያካትት ሕግ አውጪውን 
ጠይቀዋል። ይኸው ቡድን እርቃንን የሚያሳዩ ፊልሞች እና ምስሎች እንዳይሰራጩ መንግሥት 
የቅርብ ክትትል እንዲያደርግ ጠይቋል።   

ሌሎች ማኅበራዊ ጥቃቶች ወይም አድሎዎች 

ከኤች.አይ.ቪ ጋር የሚኖሩ ወይም በበሽታው የተጎዱ ዜጎች በትምህርት፣ በሥራ እንዲሁም 
በማኅበራዊ ኑሮ አድልዎ እና ማግለል እየደረሰባቸው ነው። ይህን በተመለከተ በርካታ 
መረጃዎች ቢኖሩም፣ የችግሩን ስፋት የሚያሳይ ስታቲስቲካዊ መረጃ አልተገኘም። 

ክፍል 7 የሠራተኞች መብት 

ሀ.  የመደራጀት መብት 

ሕጉ ለአብዛኞቹ ሠራተኞች የሠራተኛ ማኅበር የማደራጀት እና አባል የመሆን መብት ይሰጣል፤ 
መንግሥትም የሠራተኛ ማኅበር ማቋቋምን በተግባር ይፈቅዳል። ነገር ግን ሕጉ በአመራር ደረጃ 
ያሉ ሠራተኞች፣ የመምህራን እና የመንግሥት ሠራተኞችን (ዳኞች፣ ዐቃብያነ ሕግ እና 
የፀጥታ አገልግሎት ሠራተኞችን ጨምሮ) የሠራተኛ ማኅበር የማደራጀት መብት ለይቶ 
ይገድባል፡፡ በግምት ሁለት ሦስተኛ የሚሆኑት የሠራተኛ ማኅበራት አባላት በመንግሥት 
ተጽዕኖ ሥር ከሆነው የሠራተኛ ማኅበራት ኮንፌዴሬሽን አባል ናቸው። በሠራተኛ ማኅበራት 
እንቅስቃሴዎች ውስጥ የመንግሥት ጣልቃ ገብነት ስለመኖሩ በዓመቱ የተሰማ ሪፖርት የለም፡፡ 
ምክንያቱም አብዛኛዎቹ የሠራተኛ ማኅበራት በመንግሥት የተቋቋሙ በመሆናቸው ነው። 

አንድን ማኅበር ለመመሥረት ቢያንስ አሥር ሠራተኞች ያስፈልጋሉ። ምንም እንኳ ሕጉ 
ለሁሉም ማኅበራት የመመዝገብ መብት ቢሰጥም፣ መንግሥት የራሱን መስፈርቶች ያላሟሉ 
ማኅበራትን አልመዘግብም ሊል ይችላል። መንግሥት ይህን ሁኔታ መፈፀሙን የሚጠቁሙ 
ሪፖርቶች በዚህ ዓመት አልተገኙም። የሠራተኛ ማኅበራት በፖለቲካ እንቅስቃሴዎች ውስጥ 
መሳተፍ እንደሌለባቸው ሕጉ ይገልጻል። በግምት 400,000 የሚሆኑ ሠራተኞች በሠራተኛ 
ማኅበራት ታቅፈው ነበር። 

ወቅታዊ እና የትርፍ ጊዜ የግብርና ሠራተኞች በሠራተኛ ማኅበራት መደራጀት አይችሉም። 
የወቅታዊ ግብርና ሰራተኞች ካሳ፣ጥቅማ ጥቅምና የስራ ሁኔታ በማህበራት ከታቀፉት ቋሚ 
የግብርና ሰራተኞች ያነሰ ነበር። በ2000 በወጣው መመሪያ መሠረት የኢትዮጵያ ገቢዎችና 
ግምሩክ ባለሥልጣን ዋና ዳይሬክተር በሙስና የተጠረጠሩ የመንግሥት ሠራተኞችን የማባረር 
ብቸኛ ሥልጣን አለው። ፍርድ ቤቶች በዚህ መንገድ ከሥራቸው የተባረሩ ሠራተኞችን ወደ 
ሥራ እንዲመለሱ የማድረግ ሥልጣን የላቸውም። 

የሚኒስትሮች ምክር ቤት በ2000 ባፀደቀው መመሪያ መሠረት፣ መንግሥት የኢትዮጵያ 
ብሔራዊ ባንክ ለትርፍ ያልተቋቋመ የመንግሥት መሥሪያ ቤት ስለሆነ የባንኩ የሠራተኛ 
ማኅበር መፍረስ አለበት በሚል በፌደራል ከፍተኛ ፍርድ ቤት ከስሷል። ፍርድ ቤቱ በየካቲት 
2001 የሠራተኞቹ መብት በሕግ የተጠበቀ ሆኖ ሳለ ማኅበሩ በመመሪያ ሊፈርስ አይችልም 
ሲል ውሳኔ አስተላልፏል። መንግሥት ለጠቅላይ ፍርድ ቤት ይግባኝ ያለ ሲሆን፣ ጉዳዩ በሂደት 
ላይ ነው። 

ጠቅላይ ፍርድ ቤት በ2000 ነጻ የነበረው የኢትዮጵያ መምህራን ማኅበር ተዘግቶ ስሙን፣ 
ንብረቱን እና በባንክ የተቀመጠ ሐብቱን መንግሥት ለሚቆጣጠረው የኢትዮጵያ መምህራን 
ማኅበር እንዲያስረክብ ወስኗል። ይህ ውሳኔ የተሰጠው 15 ዓመታት ከፈጀ ክስ እና ይግባኝ 
በኋላ ነበር። ይህን ተከትሎ የመጀመሪያው የመምህራን ማኅበር ብሔራዊ የመምህራን ማኅበር 
በሚል ስም ለመመዝገብ ለፍትኅ ሚኒስቴር አመልክቶ የነበረ ሲሆን፣ ማመልከቻው ውድቅ 
ተደርጎበታል። የማኅበሩ መሪዎች የፍትኅ ሚኒስቴር እንዳንመዘገብ ከልክሎናል ሲሉ በፌደራል 
የመጀመሪያ ደረጃ ፍርድ ቤት ክስ ቢመሠርቱም ፍርድ ቤቱ ጥያቄአቸውን ውድቅ አድርጎታል፡፡ 
በሰኔ 2001 ለፌደራል ከፍተኛ ፍርድ ቤት ይግባኝ ከማለታቸውም በላይ በበጎ አድራጎት 
ድርጅቶችና ማኅበራት ኤጄንሲ ለመመዝገብ በድጋሚ አመልክተዋል። ሚያዝያ 11 ቀን ከፍተኛ 
ፍርድ ቤቱ ጉዳዩን ለበጎ አድራጎት ድርጅቶችና ማኅበራት ኤጄንሲ ሊያቀርቡ እንደሚችሉ 
በመግለጽ ውሳኔ አስተላልፏል። ኤጄንሲው በበኩሉ መንግሥት የሚቆጣጠረው የኢትዮጵያ 
መምህራን ማኅበር እስካለ ድረስ የእናንተ ማኅበር አስፈላጊ አይደለም ብሎ የማኅበሩን 
ማመልከቻ መልሷል። የማኅበሩ መሪዎች ውሳኔውን በነሐሴ ወር ሥራውን ለጀመረው ለበጎ 
አድራጎት ድርጅቶችና ማህበራት ኤጄንሲ ቦርድ ይግባኝ ለማለት አቅደዋል። 

ሕገ-መንግሥቱ እና ሕግ ሠራተኞች መብቶቻቸውን ለማስከበር የተለያዩ አድማዎችን ማድረግ 
እንደሚችሉ ቢፈቅድም አድማዎቹን ለማስተባበር አስቸጋሪ የሚያደርጉ በርካታ ደንቦች አሉ። 
ከእነዚህ ውስጥ አድማ ከመደረጉ ከ30 ቀናት በፊት ለሚመለከተው አካል ማሳወቅ የሚለው 
ይገኝበታል። ቅሬታ ያላቸው ሠራተኞች አድማ ከማድረጋቸው በፊት ከቀጣሪዎች ጋር  
መደራደር እንደሚኖርባቸው ሕጉ ይገልጻል። በዚህ መንገድ ግጭትን የመፍታት ሁኔታ ረጅም 
ጊዜ ይወስዳል። ይህንኑ ድንጋጌም ቀጣሪዎች ሠራተኞችን ከሥራ ከማሰናበታቸው በፊት 
ሊከተሉት እንደሚገባ ሕጉ ተደንግጓል። የሥራ ማቆም አድማ ለማድረግ ከሠራተኞች ውስጥ 
ሁለት ሦስተኛውን ድጋፍ ማግኘት ያስፈልጋል፡፡ 

አንድ ጉዳይ ለፍርድ ቤት ወይም ለሠራተኛ ግንኙነት ቦርድ ካልተመራ፣ ሠራተኞች ከአሥር 
ቀናት በፊት ስለ ጉዳዩ ሌላውን ወገን እና ለሠራተኛና ማኅበራዊ ጉዳይ ሚኒስቴር እስካሳወቁ 
ድረስ ከላይ የተገለጹትን አማራጮች ትተው አድማ የማድረግ መብታቸው የተጠበቀ ነው።  

ሕጉ በተጨማሪም እጅግ አስፈላጊ የሆኑ አገልግሎቶችን በሚሰጡ ተቋማት እንደ የአየር 
ትርንስፖርት፣ የከተማ አውቶቡስ፣ መብራት ኃይል፣ ነዳጅ ማደያ፣ ሆስፒታል እና ፋርማሲ፣ 
አሳት አደጋ፣ ቴሌኮሙኒኬሽን እና የከተማ ጽዳት ዘርፍ የሚያገለግሉ ሠራተኞች አድማ 
እንዳያደርጉ ያግዳል። 

ሕጉ በአድመኞች ላይ የሚደረግ ቂም በቀልን የሚከለክል ቢሆንም፣ አብዛኛው ሠራተኛ 
መንግሥት ለበቀል ከለላ ያደርጋል የሚል እምነት እንደሌላቸው የሠራተኛ ማኅበር መሪዎች 
ገልጸዋል። 

በሀገሪቱ ውስጥ ካለው ከፍተኛ የሥራ አጥነት ችግር እና የሠራተኛ ጉዳዮችን በማዳመጥ ሂደት 
የሚታዩ መዘግየቶችን በማየት አንዳንድ ሠራተኞች በአድማዎች ላይ ወይም በሌሎች የሠራተኛ 
ማኅበር እርምጃዎች ለመሳተፍ እንደሚፈሩ የሠራተኛ ማኅበር መሪዎች ሪፖርት አድርገዋል። 

ሮቶ ኃላፊነቱ የተወሰነ የግል ድርጅት 14 ሠራተኞች ሐምሌ 2 ቀን አርፍደው ሥራ 
በመግባታቸው ድርጅቱ አባሯቸዋል። ሌሎች 20 ሠራተኞች በባልደረቦቻቸው ላይ የተወሰደው 
እርምጃ ድርጅቱ ከሠራተኛ ማኅበሩ ጋር የተፈራረመውን ስምምነት የጣሰ ነው ብለው ሐምሌ 
23 አድማ አድርገዋል። አድማ ያደረጉት እነዚህ 20 ሠራተኞችንም ድርጅቱ አባሯል። የአዲስ 
አበባ መስተዳድር የሠራተኛና ማኅበራዊ ጉዳይ ቢሮ እና የኤነርጂ፣ የኬሚካልና የማዕድን 
ሠራተኛ ማኅበራት ብሔራዊ ፌደሬሽን ሁለቱን ወገኖች ለማስታረቅ ቢሞክሩም፣ ድርጅቱ ግን 
ያባረራቸውን ሠራተኞች ለመመለስ ፈቃደኛ ሳይሆን ቀርቷል። በምትካቸው ድርጅቱ 20 አዲስ 
ሠራተኞችን አሰልጥኖ ቀጥሯል። ድርጅቱ ላባረራቸው ሠራተኞች ካሳ ለመክፈል ፈቃደኛ 
መሆኑን ሐምሌ 27 ቀን ቢገልጽም፣ የተባረሩት ሠራተኞች ከካሳ ይልቅ ወደሥራቸው 
በሚመለሱበት ሁኔታ ላይ መደራደር እንደሚፈልጉ ጠቁመዋል። በዓመቱ መጨረሻ ላይ 
ፌዴሬሽኑ ጣልቃ በመግባት ድርጅቱን እና ተባራሪ ሠራተኞችን ለማደራደር ጥረት ሲያደርግ 
ተባራሪ ሠራተኞች ድርጅቱ ሠራተኞቹን ለመመለስ ፈቃደኛ ካልሆነ ጉዳዩን ወደ ፍርድ ቤት 
ለመውሰድ እንደሚፈልጉ አስታውቀዋል። 

ለ.  በህብረት የመደራጀት እና የመደራደር መብት 

የህብረት ድርድርን ለአብዛኛው ሠራተኛ ህጉ ይፈቅዳል፤ ይህን መብት ዜጎች በተግባር  
እየተጠቀሙበት ይገኛሉ። የህብረት ድርድር ስምምነቶች በሠራተኛ ማኅበር ከታቀፉት 90 
ከመቶ በላይ የሚሆኑትን ሠራተኞች እንደሚሸፍን የሠራተኛ ጉዳይ ባለሙያዎች ገምተዋል። 
የሠራተኛ ተወካዮች በፋብሪካ ደረጃ የሠራተኞችን የቀን ክፍያ ተደራድረዋል። በመደበኛ 
የኢንዱስትሪ ዘርፍ ያሉ የሠራተኛ ማህበራት የሠራተኛ ሕጎች ተግባራዊ እንዲሆኑ የተወሰነ 
ጥረት እድርገዋል። 

ሕጉ በቀጣሪዎች የሚፈፀሙ ፀረ ሠራተኛ ማኅበራት ድርጊቶችን ቢከለክልም፣ ቀጣሪዎች ብዙ 
ጊዜ የሠራተኛ ማኅበራት መሪዎችን እንደሚያባርሩ ማኅበራቱ ሪፖርት አድርገዋል። በፍርድ 
ቤቶች በርካታ የተጠራቀሙ ፋይሎች ስላሉ ሕገ-ወጥ የሠራተኛ መባረርን የተመለከቱ ክሶችን 
ለማየት ዓመታት ይፈጃል። ፀረ ሠራተኛ ማኅበር በመሆን ጥፋተኝነታቸው የተረጋገጠ 
ቀጣሪዎች ያባረሯቸውን የሠራተኛ ማኅበር መሪዎች ወደ ሥራ መመለስ ይጠበቅባቸዋል፤ 
ይህም በተግባር ላይ ውሏል። 

ሐ.  የግዳጅ ሥራ ክልከላ    

በሕጻናት ላይ የሚፈፀም የግዳጅ ስራን ጨምሮ ሌሎች የግዳጅ ስራዎችን ሕጉ ቢከለክልም፣ 
ድርጊቶቹ ተስተውለዋል። (ክፍል 6 እና 7 መ ን ይመልከቱ) 

በግዳጅ ሥራን የማሰራት ድርጊት ሲያጋጥም ፍርድ ቤቶች ህጋዊ እርምጃ መውሰድ ይችላሉ። 
ሕጻናት እና አዋቂዎች በመንገድ ላይ ንግድ፣ በልመና፣ በባህላዊ የሽመና ሥራ ወይም በግብርና 
እንዲሰማሩ ተገደዋል። ሰዎች ለተበደሩት ገንዘብ ምትክ በግዳጅ የሽመና እና የሸክላ ሥራዎችን 
በመስራት፣ ከብት በማገድ፣ እንዲሁም ሌሎች የግብርና ሥራዎችን ለአበዳሪዎች እንዲሰሩ 
የሚደረግበት ሁኔታ በተለይ በገጠር አካባቢዎች ታይቷል።  

የአሜሪካ የውጭ ጉዳይ መሥሪያ ቤት ዓመታዊ የሕገ-ወጥ የሰዎች ዝውውር ሪፖርትን በድረ-ገፅ 
www.state.gov/g/tip. ይመልከቱ፡፡   

መ. የሕጻናት ጉልበት ብዝበዛ እና የሥራ ቅጥር መነሻ ዕድሜ 

ምንም እንኳን የሕጻናት ጉልበት ብዝበዛን የሚከለክሉ ሕጎች ቢኖሩም፣ መንግሥት በበቂ ደረጃ 
ተግባራዊ አላደረጋቸውም። በመሆኑም የሕጻናት ጉልበት ብዝበዛ በከተማ እና በገጠር የሀገሪቱ 
ክፍሎች አሳሳቢ ጉዳይ ነበር። 

በቀን ሥራ ወይም በመደበኛ ሥራ ለመቀጠር ዝቅተኛው ዕድሜ 14 ዓመት እንደሆነ ሕጉ 
ቢደነግግም፣ የቅጥር ዝቅተኛ ዕድሜ በአግባቡ ተግባራዊ አልተደረገም። ዕድሜያቸው ከ14 እስከ 
18 ዓመት የሆኑ ወጣቶች አደገኛ በሚባሉ (በፋብሪካዎች ወይም በተንቀሳቃሽ ማሽኖች የሚሰሩ 
ሥራዎች ወይም በልጆች ጤና ላይ አደጋ የሚያስከትሉ ሥራዎችን ያካትታል) እና በሌሊት 
ሥራዎች ላይ መሰማራት እንደሌለባቸው ሕጉ ይገልጻል። በ14 እና በ18 ዓመት የዕድሜ ክልል 
ውስጥ የሚገኙ ሕጻናት በቀን ከሰባት ሰአት በላይ እንዳይሰሩ፣ እንዲሁም በሕዝብ በዓላት፣ 
በእረፍት ቀናት ወይም ከመደበኛ ሰአት በኋላ የሚሰሩ ሥራዎችን መስራት እንደሌለባቸው ሕጉ 
ይደነግጋል። መንገደኞችን በማጓጓዝ፣ በኤሌክትሪክ ኃይል ማመንጫ ፕሮጀክቶች፣ በከርሰ 
ምድር ሥራዎች፣ በመንገድ ጽዳት እና በመሳሰሉት የስራ ዘርፎች ልጆች እንዲሰማሩ 
አይፈቀድም። ዕድሜያቸው በ5 እና በ14 ዓመት መካከል ከሚገኙ ልጆች በግምት 58 ከመቶ 
የሚሆኑ ወንዶችና 42 ከመቶ የሚሆኑ ሴቶች ሥራ ላይ ተሰማርተው እንደነበር የማዕከላዊ 
ስታቲስቲክስ ባለሥልጣን በ1993 ያካሄደው ጥናት ያመለክታል። ይህ አኃዝ የተባበሩት 
መንግሥታት የስደተኞች ከፍተኛ ኮሚሽን እጅግ መጥፎ በሚባሉት የሕጻናት ጉልበት ብዝበዛ 
ዓይነቶች (worst form of child labour) ዙሪያ በ1998 ባጠናው ጥናት ተደግፏል። በሥራ 

ላይ ከተሰማሩት ልጆች መካከል አብዛኛዎቹ (94%) የግብርና ሥራን የሚሰሩ ሲሆን፣ የተቀሩት 
በአገልግሎት መስጫ፣ በኢንዱስትሪ እና በሌሎች ዘርፎች ተሰማርተዋል። በሥራ ላይ የተሰማሩ 
ሕጻናት ቁጥር ከሌሎች ክልሎች ይልቅ በኦሮሚያ፣ በአማራ፣ በደቡብ እና በትግራይ ክልሎች 
ከፍተኛ ነበር። በግብርና ሥራ ላይ የተሰማሩ ልጆች ችግርን ለማስወገድ መንግሥት ዘርፉን 
ዘመናዊ ለማድረግ ከፍተኛ የኢንቨስትመንት ሥራዎችን ከመሥራቱም ሌላ ትምህርት ቤቶችን 
ገንብቷል። የመጀመሪያ ደረጃ የትምህርት ሽፋን 94 ከመቶ መድረሱን መንግሥት አረጋግጧል። 

የሠራተኛና ማኅበራዊ ጉዳይ ሚኒስቴር እንደገለፀው በርካታ ልጆች ለቤተሰቦቻቸው ያለአንዳች 
ክፍያ ሰርተዋል። በገጠርም ይሁን በከተማ ሕጻናት ሥራ የሚጀምሩት በልጅነታቸው ነው። 
የሚኒስቴር መሥሪያ ቤቱ ሪፖርት እንዳመለከተው በሥራ ላይ ከተሰማሩ አምስት ልጆች 
ሁለቱ ዕድሜያቸው ከስድስት ዓመት በታች ነበር። በገጠር ያሉ ሕጻናት በትላልቅና በቤተሰብ 
የእርሻ ሥራዎች፣ እንዲሁም በቤት ውስጥ ሥራ ተሰማርተዋል። በተጨማሪም በገጠር ያሉ 
ልጆች በተለይ ወንዶች በእረኝነት፣ በአነስተኛ ንግድ፣ በአረም ሥራ እና በሰብል መሰብሰብ ላይ 
ተሰማርተዋል። ሴቶች ደግሞ በማገዶ እንጨት ለቀማ እና ውሀ በመቅዳት ሥራዎች 
ተሳትፈዋል። ወላጆቻቸውን ያጡ ሕጻናትን ጨምሮ በከተማ ያሉ ልጆች ለረጅም ሰአታት በቤት 
ውስጥ ሥራዎች እንዲሰሩ ስለሚደረጉ ትምህርት ለመማር አልቻሉም። አንዳንድ መረጃዎች 
እንዳመለከቱት በከተማ ያሉ አንዳንድ ልጆች በግንባታ እና በኢንዱስትሪ ሥራዎች፣ በጫማ 
ጠረጋ፣ በልብስ ስፌት፣ በሸክም ሥራ፣ በታክሲ ረዳትነት፣ በአነስተኛ ንግድ እና በእረኝነት 
ተሰማርተው ነበር። የሕጻናት ጉልበት ብዝበዛን የተመለከቱ መረጃዎች በአግባቡ አልተያዙም 
ሲሉ የማኅበራዊ ደህንነት ተሟጋቾች እና ሕዝባዊ ማኅበራት አደራጆች የተለያዩ መረጃዎችን 
በመጥቀስ የገለፁ ሲኾን፣ በሥራ ላይ የተሰማሩ ልጆች ብዙውን ጊዜ አካላዊና ፆታዊ ጥቃቶች 
በቀጣሪዎቻቸው እንደሚፈፀምባቸው አጋልጠዋል። 

የአሜሪካ የውጭ ጉዳይ መሥሪያ ቤት ዓመታዊ የሕገ-ወጥ የሰዎች ዝውውር ሪፖርትን በድረ-ገፅ 
www.state.gov/g/tip. ይመልከቱ፡፡ 

የጎዳና ላይ ሕጻናት ቁጥርን የተመለከቱ መረጃዎች የሚለያዩ ሲሆን መንግሥት 100,000 
ናቸው ብሏል። በአዲስ አበባ ብቻ ህፃን የጎዳና ተዳዳሪዎች ቁጥር ከ50,000 እስከ 60,000 
እንደደረሰ የሠራተኛና ማኅበራዊ ጉዳይ ሚኒስቴር ገልጿል። ህይወታቸውን ለማቆየት ሲሉ 
ከእነዚህ ሕጻናት የተወሰኑት መደበኛ ባልሆኑ ዘርፎች ተሰማርተዋል።  

የሕጻናት ጉልበት ብዝበዛን የተመለከቱ ጉዳዮችን የሰራተኛና ማህበራዊ ጉዳይ ሚኒስቴር 
ተከታትሏል።በዚህ ዙሪያ ሚኒስቴር መሥሪያ ቤቱ ከሴቶች ጉዳይ ሚኒስቴርና ከወጣቶችና 
ስፖርት ሚኒስቴር መጠነኛ ድጋፍ ተደርጎለታል። በሚኒስቴር መስሪያ ቤቶች መካከል ያለው 
ትብብር፣ የመረጃ ልውውጥና የማስተባበር ሁኔታ ደካማ ነበር። የሕጻናትን መብቶች በማስከበር 
ረገድ ፍርድ ቤቶች ኃላፊነት አለባቸው። የሀፃናት መብቶች ሲጣሱ የወንጀል ቅጣቶች 
በአጥፊዎች ላይ መወሰን አለባቸው። ብሔራዊ ስትራቴጂ በሌለበት ሁኔታ የሕጻናት መብት 
ጥሰቶችን የመመርመርና ፍርድ መስጠት ሥራ ደካማ ነበር። 

የሕጻናት ጉልበት ብዝበዛን ለመከላከል የፖሊስና መንግሥታዊ ያልሆኑ ድርጅቶች ጥምረት  
ተመስርቶ ተጎጂ ሕጻናትን የማፈላለግ ሥራ በአዲስ አበባ ተካሂዷል። ፎረም ፎር ስትሪት 
ቺልድረን የተባለ መንግሥታዊ ያልሆነ ድርጅት የሚያስተዳድራቸው የሕጻናት ጥበቃ ክፍሎች 
(Child Protection Units) አዲስ አበባ ውስጥ በሚገኙ ፖሊስ ጣብያዎች ተቋቁመው 
አገልግሎት ሰጥተዋል። እነዚህ ክፍሎች ከአካባቢያቸው ተወስደው ለጉልበት ብዝበዛ  የተዳረጉ 
ሕጻናትን ታድገዋል፤ እንዲሁም ሕፃናቱን ወደየቤተሰቦቻቸው ለመመለስ የሚረዱ አጠቃላይ 
መረጃዎችን ሰብስበዋል። በ1998 ዓ.ም. እነዚሁ ክፍሎች የሕገ-ወጥ የሕጻናት ዝውውር ሰለባ 
የሆኑ 240 ሕጻናትን የተሻለ እንክብካቤ እንዲያገኙ ለዓለም አቀፍ የስደት ድርጅት (IOM) እና 
ለአገር በቀል መንግሥታዊ ያልሆኑ ድርጅቶች ልከዋቸዋል። በተመሳሳይም 843 ሕጻናትን 
በ1999፣ 761 ሕጻናትን በ2000፣ እንዲሁም 723 ሕጻናትን በ2001 በክፍሎቹ አማካይነት 
ወደእነዚህ ተቋማት ተልከዋል። 

የጎዳና ተዳዳሪ ሕጻናት ፎረም የተባለው ድርጅት በሕጻናት መብት ዙሪያ የሚሰራው ሥራ 
በአዲሱ የበጎ አድራጎት ድርጅቶችና ማኅበራት ሕግ መሠረት መቀጠል ስለማይችል በፖሊስ 
ጣቢያዎች የተቋቋመው የሕጻናት ጥበቃ ክፍል ሥራውን አቁሟል። ቀደም ባሉ ዓመታት 
ሕገ-ወጥ የሕጻናት ዝውውር ተጎጂ የነበሩ ሴት ልጆች በዓለም አቀፍ እርዳታ በሚደገፉ 
ማዕከላት አማካይነት በአዲስ አበባ የመጠለያ፣ የህክምና፣ የምክር እና ከቤተሰቦቻቸው ጋር 
እንዲቀላቀሉ የሚያስችሉ እርዳታዎች ይደረግላቸው ነበር። ሌሎች ዓለም አቀፍ መንግሥታዊ 
ያልሆኑ ድርጅቶች ደግሞ በወሲብ ንግድ እንዲሰማሩ ለተደረጉ ተጎጂ ልጆች ማቆያ፣ 
የትምህርት አገልግሎት፣ የሙያ ሥልጠና፣ የምክር አገልግሎት በመስጠት እና የገቢ ምንጭ 
በመፍጠር ከቤተሰቦቻቸው ጋር እንዲቀላቀሉ የማድረግ ድጋፎች አድርገዋል። 

ሠ. ተቀባይነት ያላቸው የሥራ ሁኔታዎች     

ዝቅተኛ የደመወዝ ክፍያ ተብሎ በአገር ደረጃ የተቀመጠ የገንዘብ መጠን የለም። አንዳንድ 
የመንግሥት ተቋማት እና የልማት ድርጅቶች ግን በራሳቸው ዝቅተኛ የደመወዝ ወለል 
አስቀምጠዋል። ከወር ደመወዝተኞች በቁጥር ትልቁን ቁጥር የያዙት የመንግሥት ሠራተኞች 
ሲሆኑ፣ ዝቅተኛ የደመወዝ መጠናቸውም 320 ብር ነበር። በባንኮች እና በኢንሹራንስ ዘርፎች 
የሚሰሩ ደግሞ ዝቅተኛ የደመወዝ መጠናቸው 336 ብር ነበር። ይህ የደመወዝ መጠን 
ሠራተኛውን እና ቤተሰቡን ለማስተዳደር የሚበቃ እንዳልሆነ የደመወዝና ሌሎች ክፍያዎች 
ጥናት ቢሮ አስታውቋል። በመሆኑም በደመወዝ የሚተዳደሩ አብዛኛዎቹ ቤተሰቦች ራሳቸውን 
ለማስተዳደር ቢያንስ ሁለት ደመወዝተኛ በቤተሰብ ውስጥ ያስፈልጋቸው ነበር። በዚህም 
ምክንያት ብዙ ሕጻናት ትምህርታቸውን ያቋርጣሉ። በከተማ አካባቢ ከጠቅላላው ሕዝብ ውስጥ 
በጉልበት ሥራ ተቀጥረው የሚተዳደሩት ሰዎች ቁጥር አነስተኛ ነበር። ሴት ወጣቶች 
ቤተሰቦቻቸውን ለመርዳት ሲሉ በአብዛኛው ሕገ-ወጥ በሆነ መንገድ ወደ አረብ አገራት 
በመሰደድ በቤት ሠራተኝነት የሚያገለግሉበት ሁኔታ እንደቀጠለ ነው። እነዚህ ወጣቶች ብዙ 
ጊዜ ለጉልበት ብዝበዛ ተዳርገዋል፤ ወይም የሕገ-ወጥ ዝውውር ሰለባ ሆነዋል። በርካታዎቹ 
ለኑሮና ለሥራ እጅግ በማያመች ሁኔታዎች ውስጥ ነበሩ፤ ቁጥራቸው የማይናቅ ዜጎችም 
ህይወታቸውን አጥተዋል፡፡ ሥራ ፈላጊዎችን ከእነዚህ ችግሮች ለመታደግ በሕገ-ወጥ መንገድ 

ወጣቶችን የሚልኩ ድርጅቶች በሕጋዊነት እንዲንቀሳቀሱ የሠራተኛና ማኅበራዊ ጉዳይ 
ሚኒስቴር ጥረት እያደረገ ይገኛል፡፡   

የሠራተኛ ሕጉ አንድ ሠራተኛ በሳምንት ውስጥ ቢበዛ ለ48 ሰዓታት መሥራት እንዳለበት እና 
የ24 ሰአት እረፍት ሊኖረው እንደሚገባ ይደነግጋል። ሕጉ ለትርፍ ሰዓት ሥራ ክፍያ መፈጸም 
እንዳለበት ከመደንገጉም በላይ በግዳጅ በርካታ የትርፍ ሰዓት ሥራ ማሠራትን ይከለክላል። 
ምንም እንኳ መንግሥት ሕጉን ተፈጻሚ ለማድረግ ብዙ ባይንቀሳቀስም በተግባር በመደበኛ 
ዘርፎች ውስጥ የሚሰሩ አብዛኛዎቹ ሠራተኞች በሳምንት ውስጥ 39 ሰዓታትን ነው የሚሰሩት፡፡ 
የውጭ ዜጎች፣ ስደተኞችና መደበኛ ባልሆነ ዘርፍ የሚሰሩ ሠራተኞች ግን በሳምንት ከ48 
ሰዓታት በላይ ይሰራሉ። 

መንግሥት፣ ኢንዱስትሪዎች እና የሠራተኛ ማኅበራት የሥራ ላይ ጤና እና ደኅንነት 
መስፈርቶች እንዲሟሉላቸው የተደራደሩ ቢሆንም፣ የሠራተኛና ማኅበራዊ ጉዳይ ሚኒስቴር 
የቁጥጥር መምሪያ ከአቅም ማነስ የተነሳ እነዚህ መስፈርቶች በአግባቡ እንዲሟሉ አላደረገም። 
ዝርዝር እና ሴክተር-ተኮር የጤና እና የደኅንነት መመሪያዎች አለመኖራቸውም መስፈርቶቹ 
ተግባራዊ እንዳይሆኑ እንቅፋት ፈጥሯል። ሠራተኞች ሥራቸውን በማይጎዳ መልኩ ከአደገኛ 
ሁኔታዎች ራሳቸውን የማግለል መብት ቢኖራቸውም፣ አብዛኛዎቹ ሠራተኞች ይህን ብናደርግ 
ከሥራ እንባረራለን የሚል ፍርኃት ነበራቸው። 

